
Ri Espíritu Santo can xtipe-wi

1  1 Nimalaj Teófilo, a chupa ri jun libro ri xintak-e chawe naꞌey, 
nutzꞌiban-e ri samaj ri xutzꞌom can ruꞌonic ri Jesús, y xucꞌutulaꞌ 

can chukaꞌ chiquiwech ri winak. 2  Y xutanabaꞌ can chupa ri kꞌij cuando 
rajaꞌ xbe chilaꞌ chicaj. Pero cuando rajaꞌ cꞌa man jani tibe chilaꞌ chicaj, 
riqꞌuin ri ruchukꞌaꞌ ri Espíritu Santo xuꞌij chique ri ru-apóstoles ri 
jeruchaꞌon, ri anchique nicꞌatzin niquiꞌen can, cuando rajaꞌ xtibe. 3  Y 
rajaꞌ xuꞌon sufrir y xcamises. Pero cuando cꞌastajinak chic pe, xucꞌut-riꞌ 
chiquiwech. Cuarenta kꞌij ri quiriꞌ xuꞌon. Y cꞌo chꞌaka chic ex ri xeruꞌon 
chi quiriꞌ tinimex chi can qꞌues-wi. Y cꞌo chukaꞌ ri xutzijoj chique chirij 
ri ru-gobierno ri Dios.

4  Y jun mej (bey) cuando ri Jesús y ri ru-apóstoles quimolon-quiꞌ, 
ri Jesús xuꞌij chique: Weꞌ pa tenemit Jerusalem quixcꞌue-wi y tiyobej 
cꞌa xtoka na ri ruꞌin ri Dios chi nuya-pe chiwe. b Ren can xintzijoj yan 
chiwe, y cami jariꞌ tiyobej. 5  Roma rix iwetaꞌn chi ri Juan riqꞌuin yaꞌ 
xeruꞌon-wi bautizar ri winak; pero rix, pa jun janiꞌ kꞌij apo, riqꞌuin ri 
Espíritu Santo xquix-an-wi bautizar, c xchaꞌ ri Jesús.

Cuando ri Jesús xbe chilaꞌ chicaj
6  Y ri quimolon-quiꞌ xquicꞌutuj che ri Jesús: Ajaf, ¿ja como ri tiempo 

reꞌ ri jojacol roj israelitas y ja chic jun kawinak nibano gobernar 
kachi? xechaꞌ che.

7 Pero ri Jesús xuꞌij chique: Cꞌa ja na ri Dios xtiꞌin jampeꞌ 
xtibanataj riꞌ, y man nicꞌatzin ta chi nitemaj rix. 8  Pero rix can 
xticꞌueꞌ iwuchukꞌaꞌ cuando ri Espíritu Santo xtika-pe pa iwiꞌ, y 
can xquinikꞌalajij chiquiwech ri winak pa tenemit Jerusalem, y 
chiquiwech ri winak ri jecꞌo pa chꞌaka chic tenemit weꞌ pa Judea y ri 

Ri libro ri nuꞌij anchique 
xquiꞌen can ri apóstoles

pa Samaria, y chukaꞌ chiquiwech conojel winak pa ronojel rech-ulef, d 
xchaꞌ ri Jesús.

9 Y can xe ri tzij riꞌ ri xuꞌij can. Y ri jecꞌo riqꞌuin chiriꞌ, can xquitzuꞌ 
cuando xbe chicaj y xoc-e pa jun ajawaꞌ (mukul) y manak chic xquitzuꞌ. e 
10 Y ri apóstoles cꞌa yetzuꞌn-e chicaj cuando ri Jesús xbe-e, cꞌajaꞌ xquinaꞌ 
jecꞌo yan caꞌiꞌ achiꞌaꞌ quiqꞌuin, ri quicusaloꞌn sak tak tziak. 11 Y ri caꞌiꞌ 
achiꞌaꞌ riꞌ xquiꞌij chique ri je ru-apóstoles ri Jesús: Achiꞌaꞌ ri jix aj-Galilea, 
¿anchique roma rix jixtzuꞌn chicaj? Ri Jesús ri xitzuꞌ chi xbe chicaj cami, 
can quilaꞌ xtuꞌon xtipe chic jun mej (bey). Y can ancheꞌl xuꞌon xbe-e, can 
quiriꞌ chukaꞌ xtuꞌon pa rucaꞌn mej (bey) cuando xtika-pe chilaꞌ chicaj, 
xechaꞌ chique.

Ri Matías xoc can apóstol pa ruqꞌuiexel ri Judas
12  Y ri apóstoles xeꞌel-pe chiriꞌ paruiꞌ ri juyuꞌ rubinan Olivos, y xetzolaj 

pa tenemit Jerusalem. Ri Olivos man naj ta cꞌo-wi che ri Jerusalem, xe 
laꞌk jun kilómetro. 13  Y cuando xeꞌapon, xejote-e pa rucaꞌn piso chi ri jay 
ri anchiꞌ can jecꞌo-wi: Ri Pedro, ri Jacobo, ri Juan, ri Andrés, ri Felipe, 
ri Tomás, ri Bartolomé, ri Mateo, ri Jacobo ri ralcꞌual ri jun achi rubinan 
Alfeo, ri Simón ri cꞌo quiqꞌuin ri achiꞌaꞌ ri niꞌix celadores chique, y ri 
Judas ri rachꞌalal ri Jacobo. f 14 Y conojel rejeꞌ can siempre niquiꞌen orar, 
junan cánima conojel. Jecꞌo chukaꞌ ixokiꞌ, y chukaꞌ ri María ri ruteꞌ ri 
Jesús, y ri je rachꞌalal ri Jesús.

15 Y jun kꞌij cuando quimolon-quiꞌ jun je ciento veinte kachꞌalal, ri 
Pedro xbepaꞌe-pe chiquiwech y xuꞌij chique: 16  Wachꞌalal, ri jun ka-rey 
ri xcꞌueꞌ ojer can ri xubinaj David, rajaꞌ rutzꞌiban can ri tzij ri xeruyaꞌ ri 
Espíritu Santo pa ránima. Chupa ri xutzꞌibaj can rajaꞌ, cꞌo ri nuꞌij chirij ri 
Judas ri xucꞌuan quibey ri winak ri xbequitzꞌama-pe ri Jesús. Romariꞌ can 
quiriꞌ na-wi ri xbanataj. 17 Y ri Judas riꞌ can xcꞌueꞌ kaqꞌuin, y cꞌo samaj 
ri xuꞌon kaqꞌuin chukaꞌ. 18  Y riqꞌuin ri mero ri xyoꞌx che roma xujach-e 
ri Jesús, xlokꞌ jun ulef. Ri Judas xucamisaj-riꞌ. Rajaꞌ xchiquichoꞌ rupa, 
y ronojel ri rupa cꞌa quielaꞌ xeka-wi cuando xka pa ulef. 19 Y cuando 
xbanataj riꞌ, conojel ri winak aj-Jerusalem xquinaꞌej, y romariꞌ Acéldama 
x-ix che ri ulef riꞌ. Y jariꞌ ri biꞌaj ri niquiyaꞌ rejeꞌ che jun ulef richi quicꞌ. g 
20 Quiereꞌ xbanataj, roma chupa ri libro rubinan Salmos bin can:

Can timalix can ri rocho
y man jun winak ticꞌueꞌ chupa. h Y chukaꞌ nuꞌij:
Y jun chic toc pa ruqꞌuiexel chi nipaꞌeꞌ can chech ri rusamaj, i nichaꞌ.

21 Romariꞌ can nicꞌatzin chi nakacanoj jun ruqꞌuiexel, pero can ja 
chiquicojol ri achiꞌaꞌ ri can ronojel tiempo jecꞌo-pe kaqꞌuin, y can je-

benak-wi kaqꞌuin cuando xcꞌueꞌ ri Ajaf Jesús. 22  Jun chique ri can jecꞌo-pe 
kaqꞌuin cuando x-an bautizar ri Jesús roma ri Juan, j cꞌa cuando xbe chilaꞌ 
chicaj, k y xel-e chikacojol. Can nicꞌatzin chi nukꞌalajij junan kaqꞌuin roj 
chi ri Jesús xcꞌastaj-pe chiquicojol ri caminakiꞌ, xchaꞌ ri Pedro.

23  Y xquiya-apo quibiꞌ je caꞌiꞌ achiꞌaꞌ: Jun, ja ri José ri rubinan Barsabás 
y niquiꞌij chukaꞌ Justo che, y ri jun chic, ja ri Matías. 24 Cꞌajariꞌ xquiꞌen 
orar, y quiereꞌ xquiꞌij: Ajaf, ret ri natzuꞌ ri cánima conojel, tacꞌutuꞌ 
chakawech ancuꞌx (anchique) chique ri caꞌiꞌ achiꞌaꞌ reꞌ ri xachaꞌ yan, 25 chi 
ntoc can apóstol pa ruqꞌuiexel ri Judas, y nipaꞌeꞌ chech ri samaj. Roma ri 
Judas xa xuyaꞌ can ri samaj, roma ri etzelal ri xeruꞌon. Y cami rajaꞌ xapon 
yan chupa ri lugar ri anchiꞌ utz chi napon rajaꞌ, xechaꞌ.

26  Y ri achi ri xcꞌueꞌ can pa ruqꞌuiexel ri Judas chi ntoc quiqꞌuin ri 
julajuj apóstoles, ja ri Matías, roma pa ruwiꞌ rajaꞌ xka-wi ri suerte chi ri 
samaj riꞌ.

Ri kꞌij cuando xka-pe ri Espíritu Santo

2  1 Y cuando xoka ri kꞌij chi ri quinimakꞌej ri israelitas rubinan 
Pentecostés, l ri quiniman ri Ajaf Jesús quimolon-quiꞌ pa jun jay. 

Can junan cánima quibanon conojel. 2  Y cꞌajaꞌ xquicꞌoxaj, cꞌo ri xkꞌajan-
pe chicaj, y can ancheꞌl jun nimalaj quiekꞌikꞌ ri nikꞌajan petenak. Y reꞌ 
xunojisaj ri jay anchiꞌ je-chꞌocol-wi. 3  Y ri jecꞌo chiriꞌ, xquitzuꞌ chi ancheꞌl 
ruxak tak kꞌakꞌ xujachala-riꞌ y jujun xcꞌueꞌ pa quiwiꞌ chiquijunal. 4 Y 
xechꞌoꞌn-ka pa chꞌaka chic chꞌabel. Quiriꞌ xbanataj roma ri Espíritu Santo 
xunojisaj ri cánima, y jariꞌ ri xbano chique chi xechꞌoꞌn-ka pa chꞌaka chic 
chꞌabel.

5 Y ri chiriꞌ pa tenemit Jerusalem ri kꞌij riꞌ, je qꞌuiy israelitas ri niquiyaꞌ 
rukꞌij ri Dios ri quimolon-quiꞌ. Je qꞌuiy chique ri jecꞌo chiriꞌ, pa chꞌaka 
chic rech-ulef ri je-petenak-wi. 6  Pero roma ri xkꞌajan, ri winak xquimol-
apo-quiꞌ. Ri winak reꞌ man junan ta quichꞌabel, roma man junan ta 
tenemit je-petenak-wi. Pero cuando ri quitzekleben ri Jesús xebechꞌoꞌn-
pe, can xquiꞌen-wi entender, roma can pa jalajoj rech tak chꞌabel 
xechꞌoꞌn-wi-pe. Ri winak xsatz quinoꞌj (xsach quicꞌuꞌx) cuando xquicꞌoxaj 
reꞌ. 7 Can xsatz-wi quinoꞌj (xsach-wi quicꞌuꞌx) roma ri xquicꞌoxaj, y niquiꞌij 
chiquiwech: ¿Man je aj-Galilea ta cꞌa conojel ri winak ri yechꞌoꞌn reꞌ 
cꞌa? 8  ¿Anchique roma roj can nakacꞌoxaj ri niquiꞌij y xa man junan ta 
kachꞌabel chikajunal? yechaꞌ. 9 Roma jecꞌo chake roj ri je aj-woweꞌl pa 
Judea, jecꞌo je-petenak pa Partia, pa Media, pa Elam, pa Mesopotamia, 
pa Capadocia, pa Ponto, pa Asia, 10 y jecꞌo chukaꞌ chake ri je-petenak pa 
Frigia, pa Panfilia, pa Egipto, y jecꞌo chukaꞌ ri je-petenak más cꞌa quielaꞌ 
che ri tenemit Cirene, pa nimalaj rech-ulef rubinan África. Jecꞌo ri je-

petenak pa tenemit Roma. Y chikacojol roj jecꞌo ri je calcꞌual ri israelitas, 
y chukaꞌ jecꞌo ri je-oconak israelitas xe roma niquinimaj ri nuꞌij ri ru-ley 
ri Moisés. 11 Y jecꞌo chukaꞌ ri je-petenak pa Creta y pa Arabia. Y konojel 
xkacꞌoxaj ri nimalaj rusamaj ri Dios, y can pa tak kachꞌabel roj xkacꞌoxaj-
wi, xechaꞌ.

12  Y conojel man jun mej (bey) quitzꞌeton chi nibanataj quiereꞌ. Romariꞌ 
man niquiwil ta anchique niquinojij y niquiꞌij chiquiwech: ¿Anchique 
nrojoꞌ nuꞌij ronojel reꞌ? yechaꞌ ri chꞌaka.

13  Pero jecꞌo winak ri xa yetzeꞌn-apo chiquij ri je-nojinak riqꞌuin ri 
Espíritu Santo y niquiꞌij: Laꞌ xa je kꞌabarelaꞌ, yechaꞌ.

Cuando ri Pedro xutzijoj naꞌey mej (paj) ri 
Jesucristo chiquiwech ri israelitas

14 Y Pedro y ri julajuj chic apóstoles xebepaꞌe-pe chiquiwech ri winak. Y 
ri Pedro xchꞌoꞌn, y xuꞌij: Achiꞌaꞌ ri can jix aj-woweꞌl pa Judea, y rix chukaꞌ 
ri jixcꞌo pa Jerusalem ri kꞌij reꞌ, ticꞌoxaj cꞌa ri xtin-ij chiwe, y titemaj: 
15 Konojel ri kamolon-kiꞌ weꞌ, man jun kꞌabarel cꞌo. Man ancheꞌl ta ri 
ninojij rix. Xa cꞌajaꞌ las nueve, xa cꞌajaꞌ nisakar-ka, chi quiriꞌ cꞌo yan ta 
jun kꞌabarel. 16  Ri xbanataj cami, can tzꞌiban can chupa ri rutzij ri Dios, y 
ja ri Joel, ri jun ri xukꞌalajij ri rutzij ri Dios ojer can, ri xtzꞌiban can. 17 Y 
chupa ri rutzꞌiban can rajaꞌ, ri Dios nuꞌij:

Chupa ri ruqꞌuisbel tak kꞌij,
xtinya-pe ri Espíritu Santo pa quiwiꞌ ri winak,
y xtaniꞌ chi alabo xtiquikꞌalajij ri nin-ij chique.
Y ri cꞌa je cꞌajolaꞌ, pa jun ancheꞌl achicꞌ xtiquitzuꞌ ri ninkꞌalajij chique.
Y ri achiꞌaꞌ ri je riꞌj chic, pa achicꞌ ri xtinkꞌalajij chique.

 18 Can xtinyaꞌ chukaꞌ ri Espíritu Santo pa quiwiꞌ ri nusamajel, achiꞌaꞌ 
chi ixokiꞌ,

y rejeꞌ xtiquikꞌalajij ri xtin-ij chique.
 19 Y chupa ri rocaj xquienben nimalaj tak ex ri man jun mej (bey) 

je-tzꞌeton,
y quiriꞌ chukaꞌ xquienben chech-ulef.
Ren can xtin-en chi xquietzꞌet quicꞌ, kꞌakꞌ, y sib ri can ancheꞌl nimaꞌk 

tak ajawaꞌ (mukul).
 20 Y ri kꞌij man xtuyaꞌ ta chic rusakil.

Ri icꞌ can ancheꞌl quicꞌ xtuꞌon.
Jareꞌ ri xquiebanataj naꞌey cuando man jani toka ri kꞌij chi ri Ajaf,
chupa ri nimalaj kꞌij cuando xquieꞌan juzgar conojel ri winak.

 21 Y conojel ri xtiquicꞌutuj che ri Ajaf chi quierucoloꞌ, can xquiecolotaj-
wi, m nichaꞌ.

22  Y ri Pedro chukaꞌ xuꞌij: Ticꞌoxaj cꞌa nuwinak israelitas, ticꞌoxaj cꞌa 
utz ri xtin-ij chiwe: Ri Jesús ri aj-Nazaret, can ja ri Dios ri banayon-pe 
che chi qꞌuiy ri xeruꞌon chiꞌicojol. Xeruꞌon milagros ri man jun mej (bey) 
je-tzꞌeton. Can cꞌo-wi anchique ri xeruꞌon rajaꞌ ri xekꞌalajin chiwech chi 
can ja-wi ri Dios ri takayon-pe richi. Rix can iwetaꞌn chukaꞌ. 23  Pero ri 
Dios xuyaꞌ lugar chi xjach ri Jesús pa ikꞌaꞌ, roma can quiri-wi ri runojin. 
Y rix xiyaꞌ pa quikꞌaꞌ winak ri man niquiꞌen ta ri nuꞌij ri rutzij ri Dios, xe 
chi xquicamisaj chech ri cruz. n 24 Pero riqꞌuin ri ruchukꞌaꞌ ri Dios, ri Jesús 
xbecꞌastaj chic pe, o y xcolotaj-pe pa rukꞌaꞌ ri camic, roma ri camic man 
xtiquier ta xchꞌacon chirij. 25 Romariꞌ ri rey David ruꞌin can chirij ri Jesús:

Can siempre nintzuꞌ chi ri Ajaf benak chinuech.
Man jun anchique xtibano chue chi ninxiꞌj-wiꞌ, roma can cꞌo wiqꞌuin 

pa nu-derecha.
 26 Y romariꞌ niquicot ri wánima, y yiquicot chukaꞌ yichꞌoꞌn.

Y más que xquicom, can wetaꞌn chi can xquicꞌastaj-pe.
 27 Roma ret nu-Dios, can man xquinayaꞌ ta can chiquicojol ri caminakiꞌ,

chukaꞌ man xtayaꞌ ta lugar chue ren ri lokꞌolaj Awalcꞌual, chi nikꞌey 
ri nuchꞌacul.

 28 Can nacꞌut ri utzilaj bey chi ri cꞌaslen chinuech,
y can xtiquicot ri wánima cuando xquicꞌueꞌ awiqꞌuin, p nichaꞌ ri 

rutzꞌiban can ri David.
29 Y ri Pedro chukaꞌ xuꞌij: Wachꞌalal, rix iwetaꞌn chi ri jun kamamaꞌ 

ri rey David xcom, y xmuk. Y anchiꞌ mukun can, can cꞌa cꞌo chupa ri 
tiempo reꞌ. 30 Ri David can jun achi ri xukꞌalajij ri x-ix che roma ri Dios. 
Rajaꞌ can retaꞌn chi ri Dios can xuꞌon-wi jurar chi chupa ru-familia rajaꞌ 
xtel-pe ri Cristo, y jariꞌ ri xtoc can Rey pa ruqꞌuiexel rajaꞌ. q 31 Y ri David, 
can ancheꞌl xutzuꞌ yan ri xquiebanataj. Romariꞌ xchꞌoꞌn y xuꞌij chi ri 
Cristo xticꞌastaj chic, y chi ri ránima man xticꞌueꞌ ta can chiriꞌ chiquicojol 
ri caminakiꞌ, y chukaꞌ ri ruchꞌacul man xticꞌueꞌ ta can chiriꞌ chi nikꞌey. 
32  Y konojel roj, ren y ri jecꞌo wiqꞌuin, ketaꞌn y nakatzijoj chi ja ri Dios ri 
xbano che ri Jesús chi xcꞌastaj-pe. 33  Y xucꞌuax chukaꞌ chilaꞌ chicaj roma 
ri ruchukꞌaꞌ ri Dios. Y xyoꞌx ri Espíritu Santo che, ri ruꞌin Rutataꞌ chi 
nuyaꞌ che. Y cuando yoꞌn chic ri Espíritu Santo che, rajaꞌ xutak-pe chake 
roj, y ja yan reꞌ ri rusamaj ri xitzuꞌ y xicꞌoxaj kaqꞌuin cami. 34 Y cuando 
ri David xchꞌoꞌn chirij ri jun ri nicꞌastaj chic pe chiquicojol ri caminakiꞌ, 
man chirij ta ka rajaꞌ mismo xchꞌoꞌn-wi, roma ri xcꞌastaj-e y xbe chilaꞌ 
chicaj, ja ri Cristo. Y ri David rutzꞌiban can chukaꞌ:

Ri Ajaf Dios xuꞌij che ri Wajaf ri Cristo:
Cachꞌoquie-pe pa nu-derecha, r

 35 y xquienyaꞌ chuxeꞌ awakan ri itzel yetzꞌeto awichi.
Quiriꞌ rutzꞌiban can ri David.

36  Cami ren yichꞌoꞌn chiwe chiꞌiwonojel rix ri jix ru-familia can ri Israel; 
rix ri jixcꞌo-pe y chukaꞌ ri man jixcꞌo ta pe. Titemaj cꞌa chi can ketzij-wi 
chi ri Jesús ri xitak rucamisaxic chech ri cruz, can ja-wi rajaꞌ ri banon-pe 
che roma ri Dios chi ja rajaꞌ ri Cristo y chi ja rajaꞌ ri Rajaf ronojel.

37 Y cuando ri winak xquicꞌoxaj ri xuꞌij ri Pedro, pokon xunaꞌ cánima, y 
xquicꞌutuj che ri Pedro y ri chꞌaka chic apóstoles: Kachꞌalal, ¿anchique ri 
utz chi nakaꞌan? xechaꞌ.

38 Y ri Pedro xuꞌij chique: Tiyaꞌ can ri imac y tibanaꞌ ri nrojoꞌ ri Dios, y pa rubiꞌ ri 
Ajaf Jesucristo tibanaꞌ bautizar iwiꞌ, chi quiriꞌ nicochꞌotaj (nicuyutaj) ri imac. Y ri 
Dios xtuyaꞌ ri Espíritu Santo chiwe. 39 Roma jareꞌ ri ruꞌin ri Dios chi nuyaꞌ, man xe 
ta chiwe rix, ni man xe ta chukaꞌ chique ri iwalcꞌual, xa can chique conojel winak 
ri jecꞌo naj y ri jecꞌo nakaj, can chique conojel ri winak ri yeroyoj ri Kajaf Dios.

40 Y ri Pedro cꞌo chꞌaka chic tzij ri xerukꞌalajij chique. Rajaꞌ xuyaꞌ ri 
bey chiquiwech ri winak quiqꞌuin tzij ancheꞌl reꞌ: Quixel-pe chiquicojol ri 
winak chi ri tiempo reꞌ, ri xa je-satzinak (je-sachinak) chupa ri quimac, 
chi quiriꞌ jixcolotaj, nichaꞌ chique.

41 Y ri winak ri xquinimaj ri rutzij ri Dios pa tak cánima chupa ri kꞌij riꞌ, 
xeꞌan bautizar. Ri quiniman, can xeqꞌuiyer-ka, roma chupa ri kꞌij riꞌ jecꞌo 
jun oxiꞌ mil winak xeꞌoc quiqꞌuin. 42  Y can man jun mej (bey) niquimalij 
ta quicꞌuꞌx, xa can siempre niquimol-quiꞌ chi niquicꞌoxaj ri niquicꞌut ri 
apóstoles. Can junan cánima quibanon. Y junan niquimol-quiꞌ chi niquitaj 
ri lokꞌolaj pan chi niquinataj ri rucamic ri Ajaf Jesús, y can junan chukaꞌ 
niquiꞌen orar. Can siempre quiriꞌ niquiꞌen.

Ri cꞌaslen ri xquicꞌuaj ri naꞌey tak winak ri xquinimaj rutzij ri Jesucristo
43 Y can conojel ri winak quixiꞌn-quiꞌ. Y qꞌuiy milagros ri yeꞌan coma ri 

apóstoles; y ri milagros ri yequiꞌen rejeꞌ, can niquikꞌalajij chi je rusamajel ri Dios. 
44 Y conojel ri quiniman ri Jesucristo, can niquijo-quiꞌ y cachꞌalal quiꞌ quibanon, 
junan niquiꞌen chirij ronojel ri ex ri cꞌo quiqꞌuin. s 45 Can yequicꞌayilaꞌ ri anchique 
cꞌo quiqꞌuin chi yequitoꞌ ri kachꞌalal cuando can nicꞌatzin chi yetoꞌx. t 46 Y pa rocho 
ri Dios can kꞌij-kꞌij jecꞌo-apo, y junan cánima conojel. Y cuando niquiꞌen waꞌin 
pa tak jay, can riqꞌuin ronojel cánima y chukaꞌ yequicot. 47 Y niquiyaꞌ rukꞌij ri 
Dios. Y can kꞌij-kꞌij jecꞌo más ri yecolotaj, roma can ja ri Ajaf ri nibano chique chi 
yeqꞌuiyer, y can utz yetzꞌet coma ri winak.

Pa rubiꞌ ri Jesucristo nicꞌachoj jun achi ri man nitiquier ta nibin

3  1 Pedro y ri Juan junan je-benak-e chi yebe pa rocho ri Dios. Las tres 
ri nakꞌakꞌij cuando je-benak-e, chupa ri hora chi oración. 2  Y chiriꞌ 

riqꞌuin ri jun puerta ri rubinan La Hermosa richi ri rocho ri Dios, kꞌij-kꞌij 
cꞌo ri yebeyoꞌn can jun achi chi nucꞌutuj limosna. Ri jun achi reꞌ can pa 
ralaxic pe ri man tiquirinak ta nibin. Rajaꞌ nucꞌutuj limosna chique ri 
winak yeꞌoc-apo chiriꞌ. 3  Y cuando ri Pedro y ri Juan yeꞌoc-apo pa rocho 
ri Dios, ri achi xucꞌutuj chukaꞌ ru-limosna chique rejeꞌ. 4 Pero ri Pedro 
xutzu-xutzuꞌ rech ri achi, y quiriꞌ chukaꞌ xuꞌon ri Juan, y cꞌajariꞌ ri Pedro 
xuꞌij che ri achi: Kojatzuꞌ na peꞌ, xchaꞌ.

5 Y ri achi can xerutzuꞌ, y ruyoben ri anchique ri xtiquiyaꞌ can che. 
6  Pero ri Pedro xuꞌij che: Ren manak oro y chukaꞌ manak plata wiqꞌuin 
chi ninyaꞌ ta chawe. Can xe ri cꞌo wiqꞌuin, jariꞌ ri ninyaꞌ chawe, xchaꞌ; y ja 
xuꞌij che: Pa rubiꞌ ri Jesucristo ri aj-Nazaret cacataj, y cabin, xchaꞌ che.

7 Y ri Pedro xutzꞌom ri rukꞌaꞌ derecha ri achi chi xpaꞌeꞌ, y can ja 
xchojmir. Ri rakan xecꞌue-ka quichukꞌaꞌ y quiriꞌ chukaꞌ ri rukul-rakan. 
8  Y can xe xtzꞌom rukꞌaꞌ ri achi roma ri Pedro chi xpaꞌeꞌ, can ja xropin, 
y xbin. Y junan xoc-apo quiqꞌuin ri Pedro y ri Juan ri chiriꞌ pa rocho ri 
Dios. Niropin benak, y nuyaꞌ chukaꞌ rukꞌij ri Dios. 9 Y can je qꞌuiy winak ri 
xetzꞌeto chi ri achi riꞌ nibin y nuyaꞌ rukꞌij ri Dios. 10 Ri winak can quietaꞌn 
chi ja ri achi riꞌ ri nucꞌutuj limosna, ri nicꞌueꞌ chiriꞌ riqꞌuin ri puerta chi ri 
rocho ri Dios; ri puerta ri niꞌix La Hermosa che. Romariꞌ ri winak riꞌ xsatz 
quinoꞌj (xsach quicꞌuꞌx) y xquixiꞌj-quiꞌ roma ri xbanataj chiriꞌ.

Cuando ri Pedro xchꞌoꞌn chiquiwech ri winak chiriꞌ pa rocho ri Dios
11 Y ri achi ri xcꞌachoj man yeruskꞌopij ta can ri Pedro y ri Juan. Y 

qꞌuiy winak ri xeꞌapon chiquitzꞌetic ri chiriꞌ pa jun corredor ri niꞌix Richi 
ri Salomón che. Ri winak reꞌ chꞌanin xquimol-apo-quiꞌ, roma man jun 
mej (bey) quitzꞌeton chi nibanataj quiereꞌ. 12  Y cuando ri Pedro xerutzuꞌ 
ri winak, xuꞌij chique: Nuwinak israelitas, ¿anchique roma rix nisatz 
inoꞌj (nisach icꞌuꞌx) roma ri xbanataj? ¿Y anchique roma xa ja roj nitzuꞌ 
kawech? Roma ri achi reꞌ xbin, pero man jaꞌ ta ri kachukꞌaꞌ roj ri xbano, 
y chukaꞌ man jaꞌ ta ri utz ri nakaꞌan chech ri Dios ri xbano. 13  Ticꞌoxaj 
cꞌa ri xtin-ij chiwe: Ri Katataꞌ Dios, ri qui-Dios chukaꞌ ri ojer tak katiꞌt-
kamamaꞌ, ancheꞌl ri Abraham, ri Isaac, ri Jacob; rajaꞌ can xuꞌon che ri 
Jesús, ri Ralcꞌual, chi cꞌo rukꞌij. Pero rix man xijoꞌ ta xinimaj chi ja rajaꞌ 
ri Ralcꞌual ri Dios. Xa xiyaꞌ pa rukꞌaꞌ ri Pilato, ri gobernador. Y cuando ri 
Pilato can ruꞌin chic chi nucol-e, rix man xijoꞌ ta. Rix xa qꞌuiy ex xiꞌij-apo 
chirij. 14 Xa ja ri jun itzel achi xiꞌij chi ticol-e, y ri lokꞌolaj y choj chukaꞌ 
ri rucꞌaslen, jariꞌ ri xiyaꞌ can pa ruqꞌuiexel. u 15 Y riqꞌuin riꞌ xitak pa camic 
ri Jesús ri niyoꞌn cꞌaslen. Pero ri Dios xuꞌon che chi xbecꞌastaj chic pe 
chiquicojol ri caminakiꞌ. Nakaꞌij quiereꞌ chiwe roma roj can xkatzu-wi 
cuando cꞌastajinak chic pe. 16  Y ri jun achi ri nitzu-pe rix kaqꞌuin y can 

iwetaꞌn chukaꞌ rech, xcꞌachoj, roma can pa rubiꞌ ri Jesús xkacꞌutuj-wi chi 
ticꞌachoj. Y ri achi can xcꞌachoj-wi roma can xuyaꞌ ránima riqꞌuin ri Jesús.

17 Y roj ketaꞌn chi cuando rix nuwinak y ri achiꞌaꞌ ri cꞌo quikꞌij chiꞌicojol 
xiꞌij chi ticamises ri Jesús, quiriꞌ xiben roma man xinaꞌej ta ancuꞌx 
(anchique) rajaꞌ. 18  Pero can xbanataj-wi ancheꞌl runojin-pe ri Dios. 
Jariꞌ quitzꞌiban can conojel ri achiꞌaꞌ ri xquikꞌalajij ri x-ix chique roma 
ri Dios ri ojer can. Rejeꞌ quitzꞌiban can chi ri Cristo can nuꞌon na-wi 
sufrir. 19 Cami tiyaꞌ can jumul ri imac y tibanaꞌ ri nrojoꞌ ri Dios y tijalaꞌ 
ri icꞌaslen, chi quiriꞌ nicochꞌotaj (nicuyutaj) y niqꞌuis ri imac. Chi quiriꞌ 
can xquiepe tiempos chi uxlanen, cuando ri Ajaf xticꞌueꞌ chiꞌicojol. 20 Y 
riꞌ xtibanataj cuando ri Ajaf Dios xtutak-pe ri Jesucristo rucaꞌn mej (paj), 
ri Jesucristo ri can yoꞌn-pe rutzijol chiwe roma ri Ajaf Dios. 21 Pero cami 
can nicꞌatzin chi rajaꞌ nicꞌueꞌ na chilaꞌ chicaj, cꞌa xtapon na ri kꞌij cuando 
xtiꞌan ruꞌonic ronojel. Quiriꞌ nuꞌij ri Dios chupa ri quitzꞌiban can ri lokꞌolaj 
tak achiꞌaꞌ ri xquikꞌalajij ri x-ix chique roma ri Dios ri ojer can. 22  Y ri 
Moisés xuꞌij chique ri ojer tak katiꞌt-kamamaꞌ: Ri Kajaf Dios xtuyec-pe jun 
ri xtikꞌalajin ri rutzij chique ri ka-familia ri xquiecꞌueꞌ más chakawech 
apo, can ancheꞌl rubanon wiqꞌuin ren cami. Rajaꞌ can jun kawinak y 
ticꞌoxaj ronojel ri xteruꞌij chiwe. v 23  Y ri man xquieniman ta che, xtika ri 
camic pa quiwiꞌ y xquieꞌleses-e jumul chiquicojol ri rutenemit ri Dios, w 
nichaꞌ ri rutzꞌiban can ri Moisés.

24 Y ri Pedro xuꞌij chukaꞌ chique ri winak: Conojel ri xquikꞌalajij ri tzij ri 
x-ix chique roma ri Dios ojer can, ancheꞌl ri Samuel y ri chꞌaka chic, can 
chirij ri tiempo reꞌ je-chꞌoꞌinak-wi can. 25 Rix can jix qui-familia can ri 
achiꞌaꞌ ri xquikꞌalajij ri x-ix chique roma ri Dios ojer can. Y can iwichi rix 
chukaꞌ ri xuꞌij ri Dios cuando xuꞌon ri jun trato quiqꞌuin ri ojer tak katiꞌt-
kamamaꞌ, cuando xuꞌij che ri Abraham chi ri winak ri jecꞌo chech-ulef 
xtiquiwil jun bendición roma ri jun ru-familia ri xticꞌueꞌ. x 26  Y cuando ri 
Dios xucꞌasoj-pe ri Jesús ri Ralcꞌual chiquicojol ri caminakiꞌ, chiꞌicojol 
rix xutak-wi naꞌey. Quiriꞌ xuꞌon chi nuyaꞌ ri bendición chiwe, roma rajaꞌ 
nrojoꞌ chi chiꞌiwonojel niyaꞌ can ri imac.

Pedro y Juan xetzꞌom y xecꞌuax chiquiwech ri 
achiꞌaꞌ ri cꞌo quikꞌij chiquicojol ri israelitas

4  1 Pedro y Juan cꞌa yechꞌoꞌn chique ri winak, cuando xeloka ri 
sacerdotes y chukaꞌ ri achiꞌaꞌ saduceos, y ri qui-jefe ri achiꞌaꞌ ri 

niquichajij ri rocho ri Dios. 2  Y ri achiꞌaꞌ reꞌ can catajinak quiyowal 
chiquij ri Pedro y ri Juan, roma yequitijoj ri winak y niquitzijoj chi 
ri Jesús xcꞌastaj-pe chiquicojol ri caminakiꞌ, y romariꞌ ri caminakiꞌ 
can xquiecꞌastaj chic pe chukaꞌ, yechaꞌ chique ri winak. 3  Romariꞌ 

xequitzꞌom-e ri caꞌiꞌ apóstoles riꞌ, y choj quiriꞌ xebequiyaꞌ pa cárcel, roma 
tarde chic; y chiriꞌ xesakar-wi rucaꞌn kꞌij. 4 Y can je qꞌuiy chique ri winak 
ri xquicꞌoxaj rutzij ri Dios ri kꞌij riꞌ, xquinimaj. Conojel ri quiniman yan y 
ri xquinimaj ri kꞌij riꞌ, xe ri achiꞌaꞌ jecꞌo jun je woꞌoꞌ mil.

5 Y rucaꞌn kꞌij, xquimol-quiꞌ chiriꞌ pa Jerusalem ri can cꞌo quikꞌij 
chiquicojol ri israelitas, ri rijilaj tak achiꞌaꞌ ri cꞌo quikꞌij, y ri maestros chi 
ri ley. 6  Y chukaꞌ ri Anás ri sacerdote ri más cꞌo rukꞌij, ri Caifás, ri Juan, 
ri Alejandro, y conojel ri qui-familia can ri sacerdotes ri más cꞌo quikꞌij, 
xquimol chukaꞌ quiꞌ quiqꞌuin. 7 Y cꞌajariꞌ xebecꞌamer-pe ri Pedro y ri Juan. 
Y cuando jecꞌo chic apo chiriꞌ chiquiwech, xquicꞌutuj chique: ¿Ancuꞌx 
(Anchique) xyoꞌn lugar chiwe chi niben quiereꞌ? ¿Y anchok rubiꞌ xinataj 
chi xcꞌachoj ri achi? xechaꞌ.

8  Y ri Pedro, can nojinak ránima riqꞌuin ri Espíritu Santo xuꞌij chique: 
Rix achiꞌaꞌ ri cꞌo ikꞌij chupa ri katenemit Israel, y rix chukaꞌ rijilaj tak 
achiꞌaꞌ ri cꞌo ikꞌij: 9 Rix nicꞌutuj chake chirij ri favor ri xkaꞌan che jun 
achi yawaꞌ, chi ninaꞌej anchique xuꞌon chi xcꞌachoj. 10 Titemaj cꞌa rix ri 
jixcꞌo-pe weꞌ, y tiquitemaj chukaꞌ conojel ri kawinak israelitas, chi ri jun 
achi ri cꞌo weꞌ chiwech, xcꞌachoj cuando xkanataj ri rubiꞌ ri Jesucristo 
ri aj-Nazaret, ri Jesucristo ri xiꞌij chi ticamises chech cruz, pero ri Dios 
xuꞌon chi xbecꞌastaj chic pe chiquicojol ri caminakiꞌ. 11 Ri Jesús, ri man 
jun rakalen ibanon che, can ancheꞌl niquiꞌen ri achiꞌaꞌ je banoy-jay che 
jun abaj, niquiꞌij chi xa man nicꞌatzin ta. Pero xa ja ri abaj riꞌ ri xcꞌatzin 
chi quiriꞌ manak nitzak ri jay. Y cami x-an che ri Jesús chi ja rajaꞌ ri más 
nicꞌatzin ancheꞌl ri abaj riꞌ. y 12  Y can man jun chic ri nicolo kachi. Roma 
chech-ulef xa man jun chic yoꞌn-pe chake chi jojrucol, xchaꞌ ri Pedro.

13  Y cuando ri achiꞌaꞌ ri can cꞌo quikꞌij xequitzuꞌ ri Pedro y ri Juan, 
can anchique la xequitzuꞌ. Roma más que man je aj-noꞌj (aj-naꞌoj) ta, 
can man niquixiꞌj ta quiꞌ. Can kꞌalaj chi rejeꞌ xecꞌueꞌ riqꞌuin ri Jesús. 14 Y 
man jun anchique xetiquier xquiꞌij chique ri caꞌiꞌ apóstoles, roma ri achi 
ri xcꞌachoj, paꞌl-apo quiqꞌuin. 15 Y ri Pedro y ri Juan xeꞌleses-e ri anchiꞌ 
jecꞌo-wi ri achiꞌaꞌ autoridades, chi quiriꞌ quiyon ri achiꞌaꞌ reꞌ yecꞌueꞌ 
can chi niquinojij anchique niquiꞌen quiqꞌuin. 16  Y ri achiꞌaꞌ reꞌ niquiꞌij 
chiquiwech: ¿Anchique cꞌa xtakaꞌan chique? Roma man jun winak weꞌ 
pa Jerusalem ri man ta etamayon chi xbanataj jun nimalaj milagro. Y roj 
man jojtiquier ta nakawewaj chukaꞌ. 17 Pero chi manak nibin más rutzijol 
ri xbanataj, quiekaxibij-e, chi quiriꞌ man tiquitzijoj chic ri Jesús chique ri 
winak.

18  Y cuando xewoyox chic apo ri Pedro y ri Juan, x-ix chique que man 
chic quiequitijoj ri winak, y man chic tiquitzijoj ri Jesús chique ri winak. 
19 Pero ri Pedro y ri Juan xechꞌoꞌn-apo, y xquiꞌij chique: Tiꞌij na cꞌa chake: 

¿Anchique como nuꞌij ri Dios, xa ta ja ri niꞌij rix ri nakaꞌan y man nakaꞌan 
ta ri nuꞌij rajaꞌ? 20 Roj manak modo nakamalij rubixic chique ri winak ri 
xkatzuꞌ y xkacꞌoxaj riqꞌuin ri Jesús, xechaꞌ.

21 Y jaꞌ cuando ri achiꞌaꞌ ri je autoridades yalan ri xquiꞌij-e chique ri Pedro y 
ri Juan xe chi yequixibij. Cꞌajariꞌ xquiya-e lugar chique chi xebe. Can man jun 
ex ri xquiwil chiquij chi quiriꞌ cꞌo ta anchique xquiꞌen chique, roma ri winak 
xa can niquiyaꞌ rukꞌij ri Dios roma ri achi ri xcꞌachoj. 22  Roma ri achi riꞌ más 
yan cuarenta rujunaꞌ, pero xcꞌachoj roma ri milagro riꞌ.

Ri quiniman rutzij ri Dios niquicꞌutuj quichukꞌaꞌ che ri Dios
23  Y cuando ri Pedro y ri Juan xeskꞌopis-e, ja xebe anchiꞌ jecꞌo-wi ri 

chꞌaka chic, y xbequitzijoj chique ronojel ri bin-e chique coma ri nimalaj 
tak sacerdotes y ri rijilaj tak achiꞌaꞌ ri cꞌo quikꞌij. 24 Y cuando rejeꞌ 
xquicꞌoxaj ri xquitzijoj ri Pedro y ri Juan, can conojel junan xquiꞌen orar 
y xquiꞌij chupa ri qui-oración: Nimalaj Dios, ret ri xaꞌan ronojel; xaꞌan 
ri rocaj y ri jecꞌo chupa, xaꞌan ri rech-ulef y ri jecꞌo chech, xaꞌan ri mar 
y ri jecꞌo chupa. z 25 Y can ja ret chukaꞌ ri xaꞌan che ri Espíritu Santo chi 
xsamaj pa ránima ri asamajel David, chi xuꞌij:

¿Anchique roma ri winak pa tak naciones xe itzel tak ex niquijoꞌ niquiꞌen,
y ri winak ri jecꞌo pa tak tenemit xe ri man jun rakalen ri yequinojij?

 26 Y yebecataj-pe ri reyes chi ri rech-ulef.
Y ri achiꞌaꞌ ri cꞌo quikꞌij chiquicojol ri tenemit xquimol-quiꞌ,
chi xecataj chawij ret Ajaf Dios, y chirij chukaꞌ ri Cristo ri achaꞌon. a
Quiriꞌ rutzꞌiban can ri David.

27 Y can ketzij-wi, chi ancheꞌl ri tzꞌiban can chupa rutzij ri Dios, can 
quiriꞌ xbanataj. Roma ri rey Herodes b y ri gobernador rubinan Poncio 
Pilato, c ri israelitas y ri man je israelitas ta, xquimol-quiꞌ weꞌ pa tenemit 
Jerusalem chi xecataj chirij ri Jesús ri lokꞌolaj Awalcꞌual ri xatak-pe. 
28  Pero can nicꞌatzin chi nibanataj na ri can pa akꞌaꞌ ret cꞌo-wi, y ri anojin-
pe ojer can, romariꞌ can quiri-wi xbanataj. 29 Ajaf, cami tatzuꞌ ri winak 
reꞌ yexibin, roma catajinak quiyowal chakij roj ri asamajel. Y romariꞌ 
roj nakacꞌutuj chawe chi tayaꞌ kachukꞌaꞌ chi quiriꞌ man nakaxiꞌj ta kiꞌ 
nakatzijoj ri atzij. 30 Y nakacꞌutuj chukaꞌ chawe, chi riqꞌuin ri awuchukꞌaꞌ 
xquiecꞌachoj ta ri yawaꞌiꞌ, y chi yeꞌan ta milagros xe riqꞌuin nisiqꞌuis ri 
rubiꞌ ri Jesús ri lokꞌolaj Awalcꞌual. Y ronojel reꞌ xticꞌatzin ta chi nikꞌalajin 
chi can ketzij ri nakatzijoj chique ri winak, xechaꞌ.

31 Y cuando xecꞌachoj riqꞌuin ri oración, can xsilon ri lugar anchiꞌ 
quimolon-wi-quiꞌ. Y can xnoj ri cánima riqꞌuin ri Espíritu Santo, romariꞌ 
man niquixiꞌj ta quiꞌ chi niquitzijoj ri rutzij ri Dios.

Conojel ri quiniman ri Jesucristo xe jun quibanon
32  Y conojel ri winak ri quiniman ri Jesucristo, can junan yenojin y xe 

jun cánima quibanon. Can man jun ri niꞌin chi can xe richi rajaꞌ ri cꞌo 
riqꞌuin, roma xe jun quibanon chirij ri ex ri cꞌo quiqꞌuin. d 33  Ri apóstoles 
can riqꞌuin ruchukꞌaꞌ ri Dios ri cꞌo quiqꞌuin niquitzijoj chi ri Ajaf Jesús 
xcꞌastaj-pe chiquicojol ri caminakiꞌ, y ri Dios can yalan-wi yeruꞌon 
bendecir conojel. 34 Y chiquicojol ri quiniman chic ri Jesucristo, can 
conojel man jun ex nuꞌon falta chique, roma ri kachꞌalal ri jecꞌo culef o 
jecꞌo cocho jariꞌ ri yequicꞌayij y ri rajil niquicꞌuaj-apo, 35 y niquiyaꞌ chique 
ri apóstoles, y ri apóstoles niquiyaꞌ chique ri can nicꞌatzin chi yetoꞌx. e 
36  Quiriꞌ chukaꞌ cꞌo jun achi chiquicojol rubinan José. Y ri José reꞌ ru-
familia can ri Leví, rajaꞌ alaxinak pa Chipre. Y ri apóstoles xquiyaꞌ jun 
chic rubiꞌ. Romariꞌ xquiꞌij Bernabé che. Y jariꞌ ri jun chic rubiꞌ ri xquiyaꞌ 
che ri José, roma rajaꞌ can nuyaꞌ uxlanen pa cánima conojel. 37 Y ri 
Bernabé reꞌ xucꞌayij jun rulef, y ri rajil xberujachaꞌ pa quikꞌaꞌ ri apóstoles.

Ri quimac ri Ananías y Safira

5  1 Y cꞌo jun achi rubinan Ananías y ri raxayil rubinan Safira, 
xquicꞌayij jun culef. 2  Y chi je caꞌiꞌ xquiyaꞌ chiquiwech chi niquicꞌon 

can jubaꞌ che ri rajil ri ulef, y ri chꞌaka chic mero xucꞌuaj-e ri Ananías 
chi xberuyaꞌ pa quikꞌaꞌ ri apóstoles. 3  Pero ri Pedro xuꞌij che ri Ananías: 
¿Anchique roma xayaꞌ lugar che ri Satanás chi xunojisaj ri awánima, chi 
xatzꞌuc tzij chech ri Espíritu Santo, y xacꞌon can jubaꞌ che ri rajil ri ulef 
ri xacꞌayij? 4 Xa ta manak xacꞌayij ri ulef, ¿cꞌo como jun ri niꞌin chawe chi 
xa man awichi ta ret? Y cuando xacꞌayij, ¿man awichi ta como ret ri rajil 
ri ulef? ¿Anchique roma xanojij xaꞌan quiereꞌ? Ret man chiquiwech ta 
winak xatzꞌuc-wi tzij, ret can chech ri Dios xatzꞌuc-wi tzij, xchaꞌ ri Pedro.

5 Y ri Ananías, ri achi ri xcꞌayin ri ulef, can xe xucꞌoxaj ri tzij xeruꞌij ri Pedro, 
xcom-ka. Y conojel ri xecꞌoxan ri xbanataj, can xquixiꞌj-quiꞌ. 6 Y jecꞌo jujun 
cꞌajolaꞌ xecataj y xquiꞌen ruꞌonic ri caminak, y xquicꞌuaj-e chi neꞌquimukuꞌ.

7 Y cꞌajaꞌ jun oxiꞌ horas ticom ri Ananías, ja xapon ri raxayil. Rajaꞌ man 
retaꞌn ta anchique xbanataj. 8  Y ri Pedro xucꞌutuj che ri ixok riꞌ: Ri mero 
ri rucꞌamon-pe ri Ananías, ¿jariꞌ ri rajil ri ulef ri xicꞌayij? Y ri ixok xuꞌij: 
Jaꞌ, jariꞌ ronojel ri rajil ulef.

9 Pero ri Pedro xuꞌij chic che: ¿Anchique roma rix can xiben ancheꞌl can 
man jixrutzuꞌ ta pe ri ru-Espíritu Santo ri Ajaf Dios? ¿Anchique roma rix 
quiriꞌ xinojij chiwech? Romariꞌ ri awachijil cꞌajaꞌ oc xbemuk can. Y ri je-
benak mukuy richi, jaꞌ yeꞌoc yan pe, chi quiriꞌ jatoquicꞌamaꞌ chic ret, chi 
jatbequimukuꞌ chukaꞌ, xchaꞌ.

10 Y can jaꞌ xtzak-ka ri ixok chiriꞌ chech ri Pedro, y xcom-ka. Cuando 
xeloka ri cꞌajolaꞌ ri xbequimukuꞌ can ri Ananías, y xquitzuꞌ chi caminak 
chukaꞌ ri ixok, xquicꞌuaj chukaꞌ y xbequimukuꞌ riqꞌuin ri rachijil. 11 Y ri 
kachꞌalal can xquixiꞌj-quiꞌ roma ri xbanataj. Y can quiriꞌ chukaꞌ xquiꞌen ri 
chꞌaka chic ri xecꞌoxan ri xbanataj. Can yalan xquixiꞌj-quiꞌ.

Ri apóstoles qꞌuiy milagros yequiꞌen
12  Y ri apóstoles qꞌuiy nimalaj tak milagros ri man jun mej (bey) je-

tzꞌeton, ri yequiꞌen chiquiwech ri winak, y ri milagros riꞌ niquikꞌalajij 
chi ri apóstoles can ketzij-wi ri niquiꞌij. Y ri can quiniman chic rutzij ri 
Dios, junan niquimol-quiꞌ pa jun corredor chi ri rocho ri Dios. Ri corredor 
riꞌ chi ri Salomón yechaꞌ che. 13  Y can jecꞌo winak ri man niquijoꞌ ta 
yeꞌoc-apo quiqꞌuin roma niquixiꞌj-quiꞌ. Pero ri chꞌaka chic winak ri jecꞌo 
chupa ri tenemit, can niquiya-wi quikꞌij. 14 Pero can je qꞌuiy winak ri 
niquinimaj rutzij ri Ajaf Jesucristo. Romariꞌ conojel ri quiniman chic, 
kꞌij-kꞌij yeqꞌuiyer-ka más je-benak, ixokiꞌ chi achiꞌaꞌ. 15 Y can yeꞌleses-pe ri 
yawaꞌiꞌ pa tak bey y yeyoꞌx chech tak chꞌat y chech tak warabel, chi quiriꞌ 
cuando ri Pedro nikꞌax, más que xe ta rumujal nikꞌax pa quiwiꞌ jun caꞌiꞌ 
chi quiriꞌ yecꞌachoj can. 16  Y chukaꞌ je qꞌuiy winak quichi ri tenemit ri 
jecꞌo-pe chunakaj ri Jerusalem, xeloka chiriꞌ pa tenemit, y jequicꞌamaloꞌn-
pe quiyawaꞌiꞌ. Jecꞌo ri choj yabil ntoc chique, y jecꞌo ri niquiꞌen sufrir pa 
quikꞌaꞌ itzel tak espíritus. Y conojel yecꞌachoj.

Cuando xetzꞌom ri apóstoles
17 Pero ri sacerdote ri más cꞌo rukꞌij y ri achiꞌaꞌ saduceos, itzel yequitzuꞌ 

ri apóstoles roma ri yetiquier niquiꞌen. 18  Romariꞌ xebequitzꞌama-pe y 
xebequiyaꞌ pa cárcel. 19 Y ri chakꞌaꞌ, ri Ajaf Dios xutak-pe jun ángel pa 
cárcel quiqꞌuin ri apóstoles. Ri ángel xujak ri ruchiꞌ ri cárcel chiquiwech 
chi xerulesaj, y xuꞌij chique: 20 Quixtzolaj chic pa rocho ri Dios, y can 
titzijoj chique ri winak ri cꞌacꞌacꞌ cꞌaslen ri nuyaꞌ ri Jesucristo, xchaꞌ ri 
ángel.

21 Can xe xquicꞌoxaj reꞌ ri apóstoles, cumaj yan ri rucaꞌn kꞌij xebe pa 
rocho ri Dios y yequitijoj ri winak. Y chupa ri hora riꞌ, ri sacerdote ri 
más cꞌo rukꞌij y ri jecꞌo riqꞌuin, xequitak coyoxic ri rijilaj tak achiꞌaꞌ ri cꞌo 
quikꞌij. Can conojel ri achiꞌaꞌ riꞌ xquimol-quiꞌ roma ja rejeꞌ ri autoridades 
pa tenemit. Y cꞌajariꞌ xquiꞌij chi quiecꞌamer-pe ri apóstoles ri jecꞌo pa 
cárcel. 22  Pero cuando ri achiꞌaꞌ je chajinel pa rocho ri Dios ri je-takon-e 
xeꞌapon chuchi-cárcel y xeꞌoc-apo chi yebequicꞌama-pe, xquitzuꞌ chi xa 
man jun chique ri apóstoles cꞌo chiriꞌ. Can jaꞌ xetzolaj-pe, y xbequiyaꞌ 
rutzijol. 23  Rejeꞌ xbequiꞌij: Pa cárcel man jun chique rejeꞌ cꞌo. Ja roj 
xojbejako, pero man jun jecꞌo chiriꞌ. Ri cárcel can utz tzꞌapel can, y ri 
soldados jecꞌo chiriꞌ chuchi-cárcel, yechajin, xechaꞌ.

24 Y cuando ri sacerdote ri más cꞌo rukꞌij y ri qui-jefe ri achiꞌaꞌ ri je 
chajinel pa rocho ri Dios y ri nimalaj tak sacerdotes xquicꞌoxaj ri xquiꞌij 
ri chajinel chique, man niquiwil ta anchique niquinojij, y romariꞌ niquiꞌij 
chiquiwech: ¿Cꞌa anchiꞌ cꞌa xtapon-wi reꞌ? yechaꞌ.

25 Y cꞌo jun ri xapon chiriꞌ quiqꞌuin ri quimolon-quiꞌ, y xberuꞌij chique: 
Ri achiꞌaꞌ ri xeꞌiyaꞌ pa cárcel, ja yequitijoj ri winak pa rocho ri Dios, xchaꞌ 
chique.

26  Y ri achi ri qui-jefe ri chajinel, xerucꞌuaj ri chajinel chi xebequicꞌamaꞌ 
ri apóstoles jun mej (bey) chic. Pero man jun anchique xquiꞌen chique 
cuando xequicꞌom-pe, roma rejeꞌ niquixiꞌj-quiꞌ chi yeqꞌuiak che abaj coma 
ri winak. 27 Y cuando ri achiꞌaꞌ riꞌ xequicꞌom-pe ri caꞌiꞌ apóstoles, can 
choj xebequiyaꞌ chiquiwech ri achiꞌaꞌ je autoridad. Y ri sacerdote ri más 
cꞌo rukꞌij xuꞌij chique ri apóstoles: 28  Roj xkaꞌij yan chiwe que man chic 
quieꞌitijoj ri winak riqꞌuin rubiꞌ ri Jesús. Pero cami ri tenemit Jerusalem 
nojinak chic riqꞌuin ronojel ri yeꞌicꞌut, y can kꞌalaj chi chakij roj nijoꞌ 
niya-wi ri rucamic ri jun achi riꞌ, f xchaꞌ.

29 Pero ri Pedro y ri chꞌaka chic apóstoles xquiꞌij-apo: Can nicꞌatzin 
chi ja ri nuꞌij ri Dios nakaꞌan, y man jaꞌ ta ri niquijoꞌ ri winak. 30 Roma 
ri xbano che ri Jesús chi xcꞌastaj-e, ja ri ka-Dios roj y quichi chukaꞌ ri 
katiꞌt-kamamaꞌ. Pero rix xicamisaj cuando xiꞌij chi tibajix chech ri cruz. 
31 Y ri Dios chukaꞌ xunimrisaj ri Jesús, roma can xuchꞌocoba-apo pa ru-
derecha, y xuꞌon che chi ja rajaꞌ ri nucꞌuan kachi y ri nicolo kachi chukaꞌ, 
chi quiriꞌ nuyaꞌ lugar chake roj israelitas chi nakayaꞌ can ri kamac y 
nakaꞌan ri nrojoꞌ ri Dios y chi nicochꞌotaj (nicuyutaj) kamac. 32  Y ronojel 
reꞌ ketzij, y roj can xkatzuꞌ, romariꞌ nakatzijoj. Y ri Espíritu Santo chukaꞌ 
nukꞌalajij chi can ketzij-wi. Y ja ri Dios yoyoꞌn-pe ri Espíritu Santo chake 
ri jojniman che.

33  Y cuando ri achiꞌaꞌ ri je autoridades xquicꞌoxaj ri xquiꞌij ri apóstoles, 
xcataj quiyowal y can ja xquijoꞌ ta xequicamisaj. 34 Pero chiquicojol ri 
autoridades riꞌ, cꞌo jun achi fariseo, y ri achi reꞌ Gamaliel rubiꞌ. Rajaꞌ jun 
maestro chi ri ru-ley ri Moisés, y can cꞌo rukꞌij chiquiwech ri winak. Ri 
achi reꞌ xpaꞌeꞌ, y xuꞌij chi quieꞌleses-e jubaꞌ ri apóstoles chiriꞌ. 35 Cꞌajariꞌ 
xuꞌij: Nuwinak, tinojij utz anchique ri xtiben chique ri achiꞌaꞌ reꞌ. 36  Roma 
toka pa iwiꞌ cuando xcꞌueꞌ ri jun achi Teudas rubiꞌ. Ri Teudas reꞌ xuꞌij chi 
rajaꞌ jun achi cꞌo rukꞌij, y jecꞌo laꞌk jun quiejiꞌ ciento achiꞌaꞌ ri xetzekleben 
richi. Y cuando xcamises, conojel xquiquiraj-quiꞌ y xeqꞌuis. 37 Y chupa ri 
tiempo cuando x-an ri censo, xcꞌueꞌ chukaꞌ jun chic achi Judas rubiꞌ. Rajaꞌ 
aj-Galilea, y can xtiquier xuꞌon chi je qꞌuiy winak ri xetzekleben richi. 
Y cuando xcamises, conojel ri xetzekleben richi xquiquiraj-quiꞌ chukaꞌ. 
38  Y romariꞌ nin-ij chiwe chi quieꞌiyaꞌ can ri achiꞌaꞌ reꞌ. Roma, xa quinoꞌj 

(quinaꞌoj) winak ri niquiꞌen, rejeꞌ xquieqꞌuis. 39 Pero xa richi ri Dios, man 
jun xquixtiquier xtiben chi xquieꞌiqꞌuis. Tibanaꞌ cuenta iwiꞌ o xa jubaꞌ rix 
jixajin ayowal riqꞌuin ri Dios, xchaꞌ.

40 Y conojel xka chiquiwech ri xuꞌij ri achi rubinan Gamaliel. Y xquiꞌij 
chi quiecꞌuax chic apo ri apóstoles. Y cuando ri apóstoles jecꞌo chic 
chiriꞌ, xechꞌay y x-ix-e chique chi can man chic tiquitzijoj ri rubiꞌ ri Jesús 
chique ri winak. Y cꞌajariꞌ xquiya-e lugar chique chi xebe. 41 Y cuando 
ri apóstoles xeꞌel-e chiriꞌ chiquiwech ri autoridades, niquicot ri cánima 
xebe, roma ri Dios ruyoꞌn lugar chique chi jecꞌo chupa ri sufrimiento 
roma ri rubiꞌ ri Jesús, chi qꞌuiy ri niꞌan y niꞌix chique. 42  Y rejeꞌ can man 
niquiyaꞌ ta can rutzijoxic ri rubiꞌ ri Jesucristo. Can kꞌij-kꞌij niquicꞌut y 
niquitzijoj rubiꞌ ri Jesucristo pa rocho ri Dios y chi tak jay.

Cuando ri naꞌey tak kachꞌalal xequichaꞌ je wukuꞌ diáconos

6  1 Chupa ri tiempo riꞌ, ri kachꞌalal can yeqꞌuiyer je-benak. Y ri 
kachꞌalal ri yechꞌoꞌn griego niquiꞌij chiquij ri kachꞌalal yechꞌoꞌn 

hebreo, chi ri je malcaꞌn tak ixokiꞌ ri jecꞌo chiquicojol ri yechꞌoꞌn griego, 
man jun quikalen niꞌan chique cuando nijach kꞌij-kꞌij ri nicꞌatzin chique 
chi niquitaj. 2  Romariꞌ ri cablajuj apóstoles xequimol conojel kachꞌalal, 
y xquiꞌij chique: Man utz ta chi roj nakamalij can nakakꞌalajij rutzij 
ri Dios, roma jixkilij. 3  Cami cꞌa kachꞌalal, quieꞌicha-pe wukuꞌ achiꞌaꞌ 
chiꞌicojol, ri can iwetaꞌn chi can utz ri quicꞌaslen, cꞌo quinoꞌj (quinaꞌoj) 
y nojinak cánima riqꞌuin ri Espíritu Santo, chi quiriꞌ ja rejeꞌ ri yekayaꞌ 
chech ri samaj chi niquijach ri nicꞌatzin chique chi niquitaj ri kachꞌalal. 
4 Y quiriꞌ roj can nakaꞌan ri samaj ancheꞌl ri kabanon-pe. Nakaꞌan orar, y 
nakakꞌalajij rutzij ri Dios, xechaꞌ chique.

5 Y can conojel kachꞌalal xka chiquiwech ri x-ix chique coma ri apóstoles, 
y xequichaꞌ je wukuꞌ achiꞌaꞌ. Jun ja ri Esteban, rajaꞌ jun achi ri can jabel-wi 
ruyoꞌn ránima riqꞌuin ri Dios y nojinak ránima riqꞌuin ri Espíritu Santo. 
Ri chꞌaka chic ja ri Felipe, Prócoro, Nicanor, Timón, Parmenas y ri Nicolás 
ri aj-Antioquía. Ri achi Nicolás rubiꞌ man israelita ta, pero can runiman 
ri nuꞌij ru-ley ri Moisés, y can quiqꞌuin ri israelitas cꞌo-wi cuando cꞌa man 
jani runiman ri Jesucristo chiriꞌ. 6 Y ja ri wukuꞌ achiꞌaꞌ reꞌ ri xecꞌamer-pe 
chiquiwech ri apóstoles. Xepe ri apóstoles xquiꞌen orar, y cꞌajariꞌ xquiyaꞌ 
quikꞌaꞌ pa quiwiꞌ ri achiꞌaꞌ reꞌ, chi titzꞌet chi jaꞌ niquitzꞌom ri samaj.

7 Y ri rutzij ri Dios riqꞌuin ruchukꞌaꞌ benak, y yeqꞌuiyer chukaꞌ ri 
kachꞌalal chiriꞌ pa tenemit Jerusalem. Y je qꞌuiy chukaꞌ chique ri 
sacerdotes ri niquinimaj ri Jesucristo.

Cuando xtzꞌom ri Esteban
8  Ri Esteban jun achi ri can cꞌo ri ruchukꞌaꞌ ri Dios riqꞌuin, y can cꞌo 

chukaꞌ ri ru-bendición ri Dios pa ruwiꞌ. Romariꞌ cꞌo milagros ri man 

jun mej (bey) je-tzꞌeton ri yeruꞌon chiquiwech ri winak. Ri milagros riꞌ 
niquikꞌalajij chi rajaꞌ can ketzij-wi ri nuꞌij. 9 Pero jecꞌo winak ri xebecataj-
pe y xquitzꞌom-quiꞌ riqꞌuin tzij riqꞌuin ri Esteban. Ri winak reꞌ je richi 
jun sinagoga ri niꞌix quichi ri Esclavos Libertados che, y quichi chukaꞌ ri 
winak aj-Cirene, aj-Alejandría, aj-Cilicia y aj-Asia. 10 Y ri Esteban can ja 
ri Espíritu Santo ri xyoꞌn runoꞌj (runaꞌoj), romariꞌ cuando rajaꞌ xchꞌoꞌn, ri 
winak ri je-catajinak chirij xa man xetiquier ta riqꞌuin. 11 Romariꞌ xequitoj 
jujun winak chi tiquiꞌij chi xquicꞌoxaj chi ri Esteban itzel xchꞌoꞌn chirij ri 
ru-ley ri Moisés y chirij chukaꞌ ri Dios. 12  Y cuando ri rijilaj tak achiꞌaꞌ ri 
cꞌo quikꞌij, ri maestros chi ri ley y ri winak xquicꞌoxaj riꞌ, ja xebecataj-pe 
chirij ri Esteban; xbequitzꞌama-pe y xquicꞌuaj chiquiwech ri autoridad chi 
tiꞌan juzgar. 13  Y jecꞌo chukaꞌ achiꞌaꞌ ri xecꞌuax chi tiquitzꞌucuꞌ tzij chirij 
ri Esteban. Ri achiꞌaꞌ riꞌ niquiꞌij-apo: Ri jun achi reꞌ man nitaneꞌ ta yeruꞌij 
itzel tak ex chirij ri lokꞌolaj rocho ri Dios y chirij ri ru-ley ri Moisés. 
14 Roma kacꞌoxan chi nuꞌij chi ri Jesús aj-Nazaret neruwulij (neruwulaj) 
ri rocho ri Dios y xtujal ronojel ri cꞌutun can roma ri Moisés ri can 
kabanon-wi-pe.

15 Y ri achiꞌaꞌ ri autoridad ri je-chꞌocol chiriꞌ, xquitzuꞌ chi ri rupalaj ri 
Esteban xjalataj, y can ancheꞌl titzuꞌn jun ángel xuꞌon-ka.

Ri xuꞌij ri Esteban chique ri autoridades

7  1 Y ri sacerdote ri más cꞌo rukꞌij chiquiwech ri chꞌaka chic sacerdotes, 
xucꞌutuj che ri Esteban: ¿Ketzij cami ri niꞌix chawij?

2  Ri Esteban xuꞌij: Nuwinak israelitas y rix ri jix tataꞌj chupa ri 
katenemit, ticꞌoxaj ri xtin-ij chiwe: Ri Dios ri cꞌo rukꞌij xukꞌalajij-riꞌ 
chech ri katataꞌ Abraham ojer can tiempo, cuando cꞌa cꞌo chupa ri 
lugar rubinan Mesopotamia, cuando cꞌa man jani rutzijol chi nicꞌueꞌ pa 
Harán. 3  Jaꞌ cuando ri Dios xuꞌij che ri Abraham: Catel-pe chiquicojol 
ri a-familiares, y tayaꞌ can ri rech-ulef riꞌ, y xcabecꞌueꞌ pa jun rech-ulef 
ri xtincꞌut chawech, g xchaꞌ ri Dios che. 4 Y ri Abraham can xuya-wi can 
ri lugar rubinan Caldea y xbecꞌueꞌ pa Harán. h Caminak yan ri rutataꞌ ri 
Abraham chiriꞌ pa Harán, cuando ri Dios xucꞌom-pe ri Abraham pa rech-
ulef Canaán anchiꞌ jojcꞌo-wi cami. 5  Y ri Dios can man jun ulef xuyaꞌ che 
ri Abraham chupa ri rech-ulef riꞌ, ni xe ta anchiꞌ nipaꞌe-wi. Can man jun 
xyoꞌx che. Pero ri Dios can xuꞌij-wi che chi ri rech-ulef riꞌ xtoc richi rajaꞌ 
y quichi ri ru-familia ri xquiecꞌueꞌ. i Quiereꞌ xuꞌij ri Dios che ri Abraham, 
más que ri tiempo riꞌ ri Abraham man jun ralcꞌual cꞌo. 6  Y x-ix chukaꞌ 
che roma ri Dios, chi ri ru-familia rajaꞌ xquiebecꞌueꞌ pa jun chic rech-ulef 
quiqꞌuin jun-wi chic quiwech winak. Y ri winak riꞌ xquiequiyaꞌ pa samaj 
y xtiquiꞌen chique chi niquiꞌen sufrir quiejiꞌ ciento junaꞌ. 7 Y ri Dios xuꞌij 

chukaꞌ chi ri winak ri xquiebano quiriꞌ chique ri ru-familia ri Abraham, 
can xquieruꞌon juzgar y xtuyaꞌ castigo pa quiwiꞌ. Y cꞌajariꞌ xquieꞌel-pe 
chiquicojol ri winak riꞌ, y xquiepe chupa ri lugar reꞌ, chi niquiꞌen nusamaj 
y chi niquiyaꞌ nukꞌij, j xchaꞌ. 8  Y ri Dios can xuꞌon chukaꞌ jun trato riqꞌuin 
ri Abraham. Ri trato riꞌ can cꞌo jun retal. Y ri retal ri trato riꞌ, can ja ri 
circuncisión ri niꞌan chique ri achiꞌaꞌ. k Y cuando xalex ri Isaac ri ralcꞌual 
ri Abraham, ri Abraham xuꞌon ri circuncisión che cuando xtzakon ri 
wakxakiꞌ rukꞌij. Quiriꞌ chukaꞌ xuꞌon ri Isaac cuando xalex ri Jacob ri 
ralcꞌual. Y ja chukaꞌ xuꞌon ri Jacob quiqꞌuin ri cablajuj ralcꞌual ri xeꞌoc 
tataꞌj chi ri tenemit Israel.

9 Y ri ralcꞌual ri Jacob itzel xquitzuꞌ ri quichakꞌ José, l roma ja rajaꞌ ri 
más nojoꞌx. Y romariꞌ xquicꞌayij-e, m y xucꞌuax-e cꞌa pa Egipto. Pero ri Dios 
can cꞌo-wi riqꞌuin ri José, n 10 y xucol chech ronojel sufrimiento. Ri Dios 
xuꞌon che ri Faraón ri rey chi ri rech-ulef Egipto chi utz xutzuꞌ ri José, y 
xutzuꞌ chukaꞌ chi can cꞌo runoꞌj (runaꞌoj). Romariꞌ ri rey xuꞌon che ri José 
chi xoc chukaꞌ gobernador pa Egipto, o y chukaꞌ xoc encargado pa rocho.

11 Y ri tiempo riꞌ pa Egipto y pa Canaán, xoka jun tiempo chi wayjal, 
jun nim sufrimiento xka pa quiwiꞌ. Y ri katiꞌt-kamamaꞌ ri jecꞌo pa Canaán 
man niquiwil ta chic anchique niquitaj. p 12  Y ri Jacob rutataꞌ ri José, 
xunaꞌej chi pa Egipto cꞌo trigo. Romariꞌ ri Jacob cꞌa chiriꞌ xerutak-e ri 
ralcꞌual chulokꞌic trigo; ri ralcꞌual jariꞌ ri je katiꞌt-kamamaꞌ roj. q 13  Y 
cuando xebe chic jun mej (bey), cꞌajariꞌ cuando ri José xukꞌalajij-riꞌ 
chiquiwech ri rachꞌalal chi ja rajaꞌ ri José. r Y romariꞌ ri Faraón xutemaj 
quiwech ri rachꞌalal ri José, s y xunaꞌej chi ri José can jun hebreo-wi. 
14 Cꞌajariꞌ ri José xutak chi quiecꞌamer-pe ri Jacob ri rutataꞌ y ri rachꞌalal. t 
Y je setenta y cinco chiconojel. u 15  Quiriꞌ rubeyal xxule-ka ri Jacob pa 
Egipto. v Chiriꞌ xcom-wi rajaꞌ w y chukaꞌ ri ralcꞌual, y ja rejeꞌ ri je katiꞌt-
kamamaꞌ roj. 16  Pero ri quichꞌacul, cꞌa pa jun lugar rubinan Siquem 
xemuk-wi. x Xebemuk pa jun ulef anchiꞌ jecꞌo-wi ri jul quichi ri caminakiꞌ. 
Ri jun ulef reꞌ, can ja ri Abraham ri lokꞌoyon can chique ri je ralcꞌual ri 
achi xubinaj Hamor.

17 Y ri kꞌij chi nibanataj ri can rubanon can jurar ri Dios che ri Abraham, 
chi can xtibanataj-wi, xa nakaj chic cꞌo-wi pe. Y ri tenemit Israel chukaꞌ 
can xqꞌuiyer y chiriꞌ pa Egipto. 18  Y ja tiempo riꞌ cuando chiriꞌ pa Egipto xoc 
can jun cꞌacꞌacꞌ rey ri man xutemaj ta rech ri José. z 19 Y ri cꞌacꞌacꞌ rey reꞌ 
can xuticriba-ka nuꞌon itzel runoꞌj (runaꞌoj) chique ri kawinak israelitas. 

Xuꞌon chique chi xquikꞌaxaj qꞌuiy sufrimiento, a roma can xuꞌon chique chi 
ri calcꞌual can xe yeꞌalex ja yebetorix chi yecom, b roma can man nrojoꞌ ta 
chi yeqꞌuiyer-ka más. 20 Chupa ri tiempo riꞌ xalex ri Moisés chiriꞌ chukaꞌ pa 
Egipto. Y can utz xtzꞌet roma ri Dios. Oxiꞌ icꞌ ri x-an cuenta coma ri teꞌj-
tataꞌj. c 21 Y roma quixiꞌn-quiꞌ chech ri rey Faraón, jaꞌ xbequiyaꞌ ri paruiꞌ 
ri rakan-yaꞌ, chi nicom. Pero ri acꞌual xbewil-pe roma ri rumiꞌal ri rey. Ri 
rumiꞌal ri rey Faraón can ancheꞌl ral xuꞌon che ri Moisés. d 22  Y ri Moisés can 
xtijox-wi utz riqꞌuin ronojel ri noꞌj (naꞌoj) ri cꞌo quiqꞌuin ri nimaꞌk tak winak 
aj-Egipto. Can jun nimalaj achi xuꞌon-ka riqꞌuin ri nuꞌon y riqꞌuin ri nuꞌij.

23  Cuando ri Moisés cꞌo yan cuarenta rujunaꞌ, xalex pa ránima chi 
xeberutzuꞌ ri ruwinak israelitas. 24 Y xutzuꞌ chi jun aj-Egipto nuchꞌey jun 
israelita, ruwinak rajaꞌ. Y chi nutoꞌ ri ruwinak y nutzolej ruqꞌuiexel che, 
xucamisaj ri achi ri nichꞌeyon. 25  Rajaꞌ xunojij-ka chi ri ruwinak israelitas 
xtiquiꞌen entender chi ja rajaꞌ ri takon roma ri Dios chi yerucol pa quikꞌaꞌ 
ri aj-Egipto, pero rejeꞌ xa man xquiꞌen ta entender chi jariꞌ ri rusamaj. 
26  Y rucaꞌn kꞌij, jecꞌo je caꞌiꞌ winak israelitas niquiꞌen ayowal, y ri Moisés 
xapon-apo quiqꞌuin, y xrojoꞌ ta xoc chiquicojol chi quiriꞌ man chic tiquiꞌen 
ayowal. Romariꞌ rajaꞌ xuꞌij chique: ¿Anchique roma niben ayowal? Rix 
can iwachꞌalal iwiꞌ. Jix israelitas chi jix caꞌiꞌ, xchaꞌ chique. 27 Pero ri jun 
ri nichꞌeyon, xunim ri Moisés y xuꞌij: ¿Ancuꞌx (Anchique) x-in chawe ret 
chi cꞌo akꞌij y chi jatiquier chukaꞌ jojaben juzgar? 28  ¿O najoꞌ yinacamisaj 
chukaꞌ ancheꞌl xaꞌan che ri jun achi ri aj-Egipto ri iwir? xchaꞌ. 29 Y cuando 
ri Moisés xucꞌoxaj quiriꞌ, xlumaj-e (xnimaj-e) y xbe cꞌa pa jun rech-ulef ri 
rubinan Madián. e Y chiriꞌ, chiquicojol winak ri man je ruwinak ta, xcꞌue-
wi. Chiriꞌ xcꞌuleꞌ y xecꞌueꞌ je caꞌiꞌ ralcꞌual. f

30 Y kꞌaxinak yan cuarenta junaꞌ ticꞌueꞌ ri Moisés chiriꞌ pa Madián, jaꞌ 
cuando xucꞌut-riꞌ jun ángel chech pa jun zarza nijinin pa kꞌakꞌ. Reꞌ xutzuꞌ 
pa tzꞌiran rech-ulef, ri anchiꞌ cꞌo-wi ri juyuꞌ rubinan Sinaí. 31 Y cuando 
ri Moisés xutzuꞌ riꞌ, xsatz runoꞌj (xsach rucꞌuꞌx). Y chi nutzuꞌ más utz, 
xbe-apo chunakaj. Pero jaꞌ cuando xbechꞌoꞌn-pe ri Ajaf che, y xuꞌij: 32  Ja 
ren ri Dios ri xquinimaj ri awatiꞌt-amamaꞌ. Ja ren ri qui-Dios ri Abraham, 
ri Isaac y ri Jacob, xchaꞌ. Y ri Moisés can man xrojoꞌ ta chic xtzuꞌn-apo, 
xa nibarbot roma xibinriꞌl. 33  Y ri Ajaf xuꞌij chukaꞌ che ri Moisés: Talesaj 
la axajab chiꞌawakan, roma ri lugar anchiꞌ jat-paꞌl-wi, can lokꞌolaj-wi. 
34 Y cami jatintak-e pa Egipto, chi nacol ri nutenemit, roma nintzuꞌ chi 
qꞌuiy sufrimiento niquikꞌaxaj pa quicꞌaslen, y nucꞌoxan chukaꞌ ri okꞌej ri 
niquiꞌen, y jaꞌ xika-pe chi yencol, g xchaꞌ ri Ajaf che ri Moisés.

35  Can ja ri Dios ri xtako-e ri Moisés chi yerucol ri ruwinak, y chi can 
ja chukaꞌ rajaꞌ ri nicꞌuan quichi. Y ri xtoꞌn richi ri Moisés, ja ri ángel 

ri xucꞌut-riꞌ chupa ri zarza. Y ri Moisés reꞌ, jareꞌ ri man xquijoꞌ ta ri 
ruwinak, y anchok che quiꞌin-wi: ¿Ancuꞌx (Anchique) biyon chawe chi cꞌo 
akꞌij y jatiquier chukaꞌ jojaben juzgar? Ja Moisés riꞌ ri xtak-e roma ri Dios. 
36  Ja rajaꞌ ri xcolo-pe quichi ri katiꞌt-kamamaꞌ chiriꞌ pa Egipto. Rajaꞌ cꞌo 
milagros ri man jun mej (bey) je-tzꞌeton ri xeruꞌon chiquiwech ri winak, 
chi quiriꞌ xkꞌalajin chi can ja ri Dios ri takayon-e richi. Jecꞌo milagros 
ri xeruꞌon chiriꞌ pa Egipto, h riqꞌuin ri Mar Rojo, i y ri cuarenta junaꞌ ri 
xecꞌueꞌ pa tzꞌiran rech-ulef. j 37 Y ri Moisés xuꞌij chukaꞌ chique ri kawinak 
ri tiempo riꞌ chirij ri Cristo: Ri Kajaf Dios xtuyec-pe jun ri xtukꞌalajij ri 
rutzij chique ri ka-familia ri xquiecꞌueꞌ más chakawech apo, can ancheꞌl 
rubanon wiqꞌuin ren cami; k y riꞌ jun kawinak. Can ticꞌoxaj cꞌa rutzij. 
Quiriꞌ ruꞌin can ri Moisés. 38  Y jareꞌ ri Moisés ri xcꞌueꞌ pa tzꞌiran rech-ulef 
quiqꞌuin ri je-chaꞌon roma ri Dios. Y ja chukaꞌ rajaꞌ ri xkꞌaxan chique ri 
katiꞌt-kamamaꞌ ri tzij ri xuꞌij ri ru-ángel ri Dios che paruiꞌ ri juyuꞌ Sinaí. l 
Can che-wi rajaꞌ xjach-wi ri tzij chi ri cꞌaslen chi quiriꞌ rajaꞌ tuyaꞌ chake 
roj.

39 Xa ja ri katiꞌt-kamamaꞌ man xeniman ta che ri Moisés. Pa ruqꞌuiexel 
riꞌ, ri cánima rejeꞌ chꞌanin xtzolaj cꞌa pa rech-ulef Egipto. 40 Y cuando ri 
Moisés cꞌa cꞌo paruiꞌ ri juyuꞌ Sinaí, xquiꞌij che ri Aarón: Tabanaꞌ jujun 
ka-dioses chi quiriꞌ ja rejeꞌ yecꞌuan kachi. Roma ri Moisés ri xlesan-pe 
kachi ri pa Egipto, man ketaꞌn ta anchique xuꞌon, romariꞌ man nitzolaj 
ta pe. m 41 Y can xquiꞌen-wi jun wacx chi quiriꞌ jariꞌ ntoc qui-dioses, y can 
yequicot riqꞌuin. n Romariꞌ xequicamisalaꞌ chicop chech, can xquiyaꞌ rukꞌij 
ri qui-dios ri xa ja rejeꞌ xebano-ka. 42  Y ri Dios xeruyaꞌ can ri kawinak, 
roma rejeꞌ xa xquiya-ka quikꞌij ri dioses ri man je ketzij ta. Ri Dios xuyaꞌ 
lugar chique chi tiquiyaꞌ na quikꞌij ri chꞌumil. Can quiriꞌ quitzꞌiban can 
ri achiꞌaꞌ ri xekꞌalajin ri rutzij ri Dios ojer can. Chupa ri je-tzꞌiban can, ri 
Dios nuꞌij:

Rix aj-Israel, cuando xixcꞌueꞌ cuarenta junaꞌ pa tzꞌiran rech-ulef,
¿chue como ren xeꞌisuj-wi ri chicop ri xeꞌicamisaj chiriꞌ? Manak.

 43 Pa ruqꞌuiexel riꞌ xa xitelej ri rocho ri dios Moloc,
y xiyaꞌ rukꞌij ri ruchꞌumil ri i-dios rubinan Renfán.
Y jariꞌ ri i-dios ri xeꞌiben chi xiyaꞌ quikꞌij.
Romariꞌ ren, xchaꞌ ri Dios, xtin-en chiwe chi jixbecꞌueꞌ más cꞌa 

quielaꞌ che ri Babilonia. o
Quiriꞌ nuꞌij chupa ri je-tzꞌiban can coma ri je rusamajel ri Dios.

44 Y cuando ri katiꞌt-kamamaꞌ xecꞌueꞌ pa tzꞌiran rech-ulef, can quicꞌuan ri 
rocho ri Dios ri banon che tziak, y chiriꞌ nukꞌalajij-wi-riꞌ ri Dios chiquiwech. 
Ri rocho ri Dios riꞌ, can ancheꞌl ri xrojoꞌ ri Dios, can quiriꞌ x-an che, roma ri 

Dios can xucꞌut-wi chech ri Moisés anchique ruꞌonic nrojoꞌ chi niꞌan che. p 
45 Y ja rocho ri Dios riꞌ ri quicꞌamon-pe ri katiꞌt-kamamaꞌ cuando xeꞌoc-pe 
chupa ri rech-ulef reꞌ, cuando je-cꞌamon-pe roma ri Josué. q Y xecꞌue-ka 
weꞌ, cuando xequichꞌec ri winak ri jecꞌo chupa ri rech-ulef reꞌ. Can ja ri 
Dios xtoꞌn quichi chi xequilesaj-e ri winak. Y ri rocho ri Dios ri quicꞌamon-
pe cuando xeloka, can cꞌa cꞌo pa ru-tiempo ri rey David. 46 Y ri rey reꞌ can 
yalan-wi xojoꞌx roma ri Dios. Romariꞌ rajaꞌ xucꞌutuj favor che ri Dios chi 
tuyaꞌ lugar che chi nuꞌon jun rocho r ri Dios, ri can ru-Dios-wi ri Jacob. 
47 Pero man jaꞌ ta ri rey David ri xbano ri jay. Xa ja ri Salomón s ri ralcꞌual 
ri rey David, jariꞌ ri xbano ri rocho ri Dios. 48  Pero chukaꞌ manak nicꞌatzin 
chi cꞌo ta jun jay anchiꞌ nicꞌue-wi ri nimalaj Dios. Romariꞌ cꞌo ri jun achi ri 
xukꞌalajij rutzij ri Dios ojer can, rutzꞌiban can. 49 Ri Ajaf Dios nuꞌij:

Ri rocaj jariꞌ ri nu-trono,
y ri rech-ulef jariꞌ ri anchiꞌ ninya-wi ri wakan. t
¿Anchique cꞌa ruꞌonic ri jay niben rix chi ntoc wocho?
¿Y anchiꞌ cꞌo-wi ri lugar ri niben chi yinuxlan?

 50 ¿Rix ninojij chi nicꞌatzin jun jay chue chi yicꞌueꞌ chupa? Manak.
Xe toka pa iwiꞌ chi ja ren ri xibano ronojel. u
Quiriꞌ nuꞌij ri rutzꞌiban can ri rusamajel ri Dios.

51 Y ri Esteban xuꞌij chukaꞌ chique: Rix cowirinak ri iwánima chupa 
ri mac, roma man nijoꞌ ta nicꞌoxaj ri nuꞌij ri Dios chiwe, ni man niyaꞌ ta 
chukaꞌ lugar chi ntoc pa tak iwánima, y can manak-wi nijoꞌ chi jaꞌ ta ri 
Espíritu Santo ri nucꞌuan iwichi. Y can ancheꞌl ri xquiꞌen ri ojer tak katiꞌt-
kamamaꞌ, can quiriꞌ chukaꞌ ri niben rix cami. v 52  ¿Cꞌo como jun chique 
ri xekꞌalajin ri rutzij ri Dios ojer can, ri manak xuꞌon sufrir pa quikꞌaꞌ 
ri iwatiꞌt-imamaꞌ? Man jun. Ri iwatiꞌt-imamaꞌ xequicamisaj ri xeꞌin chi 
ri Cristo ri can chojmilaj-wi ri rucꞌaslen can xtipe-wi. Y cuando xoka ri 
Cristo, ja chic rix ri xixjacho richi, y xiꞌij chi ticamises. 53  Y ri ley ri xuyaꞌ 
ri Dios che ri Moisés, can ángeles ri xeꞌin che. Y ja ley reꞌ ri cꞌo iwiqꞌuin 
rix. Y can ángeles ri xeꞌin, rix man ninimaj ta, xchaꞌ ri Esteban.

54 Y cuando ri achiꞌaꞌ ri je autoridades xquicꞌoxaj ri xuꞌij ri Esteban, 
xcataj quiyowal, y can niquijachꞌachꞌej quey chirij ri Esteban roma can 
itzel niquitzuꞌ. 55  Pero ri Esteban can jun achi ri nojinak ránima riqꞌuin ri 
Espíritu Santo, romariꞌ rajaꞌ xtzuꞌn chicaj, xutzuꞌ ri rukꞌij ri Dios, y xutzuꞌ 
chukaꞌ ri Jesús paꞌl pa ru-derecha ri Dios. 56  Y can jaꞌ xuꞌij: Ren nintzuꞌ la 
rocaj jakal y nintzuꞌ ri Jesús ri xalex chikacojol paꞌl-apo pa ru-derecha ri 
Dios, xchaꞌ.

57 Y ri winak ri itzel niquitzuꞌ ri Esteban, roma man niquijoꞌ ta chic 
niquicꞌoxaj, xquitzꞌapilaꞌ quixiquin; y can yesiqꞌuin xebecataj-pe chirij y 

can riqꞌuin ronojel quichukꞌaꞌ xbequitzꞌama-pe. 58  Y xquilesaj-e chuchiꞌ 
ri tenemit, y xquiqꞌuiak che abaj. Y ri xetzꞌucu tzij chirij ri Esteban 
xquisowilaꞌ can ri quitziak chirakan jun alaꞌ rubinan Saulo, chi quiriꞌ utz 
yeqꞌuiakon. 59 Y cuando ri Esteban niqꞌuiak che abaj, rajaꞌ nuꞌon orar y 
nuꞌij: Wajaf Jesús, tacꞌuluꞌ ri wánima.

60 Y cꞌajariꞌ rajaꞌ xxuquieꞌ, y can riqꞌuin cꞌa ruchukꞌaꞌ xchꞌoꞌn y xuꞌij: 
Wajaf, man taꞌan chique chi niquikalej ri mac niquiꞌen chue, xchaꞌ. Y can 
xe cꞌa xuꞌij quiereꞌ, xcom-ka.

Ri Saulo nuꞌon chique ri kachꞌalal chi 
niquikꞌaxaj sufrimiento pa quicꞌaslen

8  1 Ri Saulo can xka chech chi ri Esteban xcamises. Y ja kꞌij riꞌ chiriꞌ pa 
Jerusalem, ri quiniman ri Jesucristo xquiꞌen-ka sufrir, roma can qꞌuiy 

ex ri niꞌan chique. Romariꞌ conojel xquiquiraj-quiꞌ; jecꞌo xebe pa chꞌaka chic 
tenemit chiriꞌ pa Judea, y jecꞌo xebe pa rech-ulef Samaria, pero ri apóstoles 
cꞌa xecꞌueꞌ na can chiriꞌ pa Jerusalem. 2  Y ri Esteban xmuk coma utzilaj tak 
achiꞌaꞌ ri can cꞌo-wi Dios pa cánima y yalan xcokꞌej. 3 Y ri Saulo can yalan 
nuꞌon chique ri kachꞌalal, roma can chijujun-chijujun ri jay ntoc-wi chi 
yeberulesala-pe, ixokiꞌ chi achiꞌaꞌ yeberukirirej-pe y yerutzꞌapij pa cárcel. w

Ri Felipe nutzijoj ri utzilaj rutzij ri Dios pa Samaria
4 Y ri kachꞌalal ri jecꞌo pa Jerusalem, xquiquiraj-quiꞌ. Y ronojel lugar 

anchiꞌ xeꞌapon-wi, can niquitzijoj ri utzilaj rutzij ri Dios. 5 Y ri Felipe ja 
jun chique ri kachꞌalal ri xebano quiriꞌ. Rajaꞌ xapon chupa ri tenemit 
Samaria. Y cuando cꞌo chic chiriꞌ, xutzijoj-ka rubiꞌ ri Cristo chique ri 
winak aj-chiriꞌ. 6  Y can qꞌuiy winak ri niquimol-quiꞌ riqꞌuin ri Felipe, 
chi niquicꞌoxaj ri nuꞌij rajaꞌ, roma rajaꞌ can qꞌuiy milagros ri nuꞌon 
chiquiwech. Can kꞌalaj chi can ja rutzij ri Dios ri nutzijoj. 7 Roma can je 
qꞌuiy winak ri xeꞌel-e ri itzel tak espíritus ri jecꞌo quiqꞌuin. Y ri itzel tak 
espíritus riꞌ can yalan yesiqꞌuin yeꞌel-e. Jecꞌo chukaꞌ winak ri yejetzꞌmaꞌy 
yebin, y ri winak siquirinak quichꞌacul, xecꞌachoj chukaꞌ roma ri 
ruchukꞌaꞌ ri Dios ri cꞌo riqꞌuin ri Felipe. 8  Romariꞌ ri winak ri jecꞌo chiriꞌ 
pa tenemit anchiꞌ xapon-wi ri Felipe, can yequicot.

9 Y chupa ri tenemit riꞌ, cuando man jani tapon ri Felipe, cꞌo jun achi aj-
itz rubinan Simón. Can jerubanon engañar ri winak ri aj-Samaria roma ri 
yeruꞌon. Rajaꞌ can nuꞌij chukaꞌ chique chi rajaꞌ jun winak ri can cꞌo rukꞌij. 
10 Y can conojel ri winak cocoj chi nimaꞌk yeniman rutzij ri aj-itz riꞌ y 
niquiꞌij chirij: Ri nimalaj ruchukꞌaꞌ ri Dios cꞌo riqꞌuin ri Simón, yechaꞌ.

11 Y qꞌuiy yan tiempo jerubanon-pe engañar ri winak riqꞌuin ronojel 
ri itzel noꞌj (naꞌoj) ri yeruꞌon. Romariꞌ ri winak can niquinimaj rutzij. 

12  Pero cuando ri Felipe xapon chiriꞌ, ri winak xquinimaj ri nutzijoj rajaꞌ 
chirij ri Jesucristo y ri utzilaj tzij ri nichꞌoꞌn chirij ri ru-gobierno ri Dios, 
romariꞌ ixokiꞌ chi achiꞌaꞌ xeꞌan bautizar. 13  Y chukaꞌ ri Simón ri achi aj-itz, 
xunimaj rutzij ri Dios y x-an bautizar. Ri Simón reꞌ, can anchiꞌ benak ri 
Felipe, can jaꞌ rutzekleben. Pero rajaꞌ can nisatz runoꞌj (nisach rucꞌuꞌx) 
cuando yerutzuꞌ ri nimalaj tak milagros ri yeruꞌon ri Felipe chiquiwech ri 
winak, chi quiriꞌ tiquitemaj chi can ja-wi ri rutzij ri Dios nutzijoj.

14 Y ri apóstoles ri jecꞌo can pa tenemit Jerusalem xquicꞌoxaj chi ri 
winak aj-Samaria xquinimaj yan ri rutzij ri Dios. Romariꞌ xequitak ri 
apóstol Pedro y ri apóstol Juan chiquitzꞌetic. 15 Y cuando ri apóstoles 
xeꞌapon, xquiꞌen orar pa quiwiꞌ ri kachꞌalal ri jecꞌo chiriꞌ pa Samaria, chi 
quiriꞌ nika-pe ri Espíritu Santo pa quiwiꞌ. 16  Y man jun chique ri kachꞌalal 
riꞌ kajinak ta ri Espíritu Santo pa ruwiꞌ, xe je-banon bautizar pa rubiꞌ ri 
Ajaf Jesús. 17 Y romariꞌ ri Pedro y ri Juan xquiyaꞌ quikꞌaꞌ pa quiwiꞌ y xka 
ri Espíritu Santo pa quiwiꞌ.

18  Y cuando ri achi rubinan Simón xutzuꞌ chi xka-pe ri Espíritu Santo 
pa quiwiꞌ ri winak, cuando ri apóstoles xquiyaꞌ quikꞌaꞌ pa quiwiꞌ, ri 
Simón xusuj qui-mero, 19 y xuꞌij chique: Tiyaꞌ chue ri uchukꞌaꞌ ancheꞌl cꞌo 
iwiqꞌuin rix, chi quiriꞌ cuando ninyaꞌ nukꞌaꞌ pa ruwiꞌ jun winak, xtika-pe 
chukaꞌ ri Espíritu Santo pa ruwiꞌ, xchaꞌ chique.

20 Y ri Pedro xuꞌij che ri Simón: Cꞌa pa kꞌakꞌ xcabeka-wi junan riqꞌuin 
ri a-mero; roma ret nanojij chi riqꞌuin mero nalokꞌ ri nusipaj ri Dios. 
21 Ret can man jun akꞌaꞌ che ri samaj reꞌ, roma ri awánima man choj ta 
cꞌo chech ri Dios. x 22  Quieꞌayaꞌ can ri man je utz ta ri jecꞌo pa awánima, 
tabanaꞌ ri nrojoꞌ ri Dios, y tacꞌutuj che ri Dios xa cꞌo modo nucochꞌ 
(nucuy) amac, roma chech rajaꞌ can man utz ta ri xanojij pa awánima. 
23  Ren nintzuꞌ chi ri etzelal cꞌa cꞌo pa acꞌaslen, y cꞌa jatruximon, xchaꞌ ri 
Pedro.

24 Pero ri Simón xuꞌij chique ri apóstoles: Tibanaꞌ orar pa nuwiꞌ y 
ticꞌutuj che ri Ajaf Dios chi quiriꞌ man nincꞌulumaj ta ancheꞌl ri xiꞌij-ka 
chuij.

25 Y cuando ri apóstoles quitzijon y quikꞌalajin chic rutzij ri Dios chique 
ri winak chiriꞌ pa tenemit Samaria, ja xebe; pero can niquitzijoj ri utzilaj 
rutzij ri Dios pa chꞌaka chic tenemit chi ri rech-ulef Samaria, anchiꞌ 
yekꞌax-wi. Cꞌajariꞌ xeꞌapon pa Jerusalem.

Ri Felipe y ri achi aj-Etiopía
26  Y cꞌo jun ángel chi ri Ajaf Dios xchꞌoꞌn riqꞌuin ri Felipe, y xuꞌij che: 

Tabanaꞌ abanic, roma cami jabe chupa ri jun bey ri ntel-e pa Jerusalem y 
nixule-ka pa tenemit Gaza. Ri bey reꞌ nikꞌax pa tzꞌiran rech-ulef.

27 Y ri Felipe can xuꞌon-wi-e ruꞌonic, y xbe. Y cuando benak, xutzuꞌ jun 
achi aj-Etiopía. Ri achi reꞌ jun eunuco, y ja rajaꞌ ri cꞌo paruiꞌ ronojel ri 
rubeyomal ri jun ixok reina chi ri Etiopía, rubinan Candace. Ri achi riꞌ 
cꞌo rukꞌij chukaꞌ, roma nisamaj riqꞌuin ri Candace, y pa Jerusalem xel-wi-
pe roma chiriꞌ xoruya-wi rukꞌij ri Dios. 28  Y jaꞌ nitzolaj pa Etiopía chꞌocol 
pa jun carruaje. Y rajaꞌ nuꞌon leer benak. Y ri nuꞌon leer benak, ja ri 
rutzꞌiban can ri Isaías, ri jun ri xukꞌalajij ri rutzij ri Dios ojer can. 29 Y ri 
Espíritu Santo xuꞌij che ri Felipe chi terilaꞌ ri carruaje anchiꞌ benak-wi ri 
achi eunuco, y junan tibe riqꞌuin.

30 Y cuando ri Felipe xberilaꞌ ri carruaje riꞌ, xucꞌoxaj chi ri achi ja 
ri rutzꞌiban can ri Isaías ri rusamajel ri Dios, jariꞌ ri nuꞌon leer benak. 
Romariꞌ ri Felipe xucꞌutuj che: ¿Naꞌan entender ri naꞌan leer? xchaꞌ che.

31 Pero ri achi riꞌ xuꞌij: ¿Anchique modo xtin-en entender xa man jun 
niꞌin chue? Y ri achi xuꞌij che ri Felipe chi tijote-apo y tichꞌoquie-e riqꞌuin.

32  Ri rutzij ri Dios ri nuꞌon leer ri achi riꞌ, ja anchiꞌ nuꞌij:
Xucꞌuax chi nicamises, ancheꞌl niꞌan che jun oveja.
Can ancheꞌl nuꞌon ri alaj ral oveja ri man nisiqꞌuin ta cuando 

nisoques rij,
quiriꞌ chukaꞌ xuꞌon rajaꞌ, can man jun anchique xuꞌij.

 33 Can man jun rukꞌij x-an che, y más que man jun rumac, pa ruwiꞌ 
rajaꞌ xka-wi ronojel mac.

Y xapon jun tiempo cuando ri winak yalan je itzel xquiꞌen-ka y 
xquicamisaj. y

Quiriꞌ ri nuꞌij chupa ri xutzꞌibaj can ri Isaías, ri jun achi ri xukꞌalajij 
rutzij ri Dios ojer can.

34 Y ri achi eunuco xucꞌutuj che ri Felipe: Tabanaꞌ favor taꞌij chue: 
¿Anchok chij nichꞌoꞌn-wi ri rusamajel ri Dios ri weꞌ? ¿Chirij ka rajaꞌ 
nichꞌoꞌn-wi, o chirij jun chic? xchaꞌ.

35 Cuando ri Felipe xtzijon-ka riqꞌuin ri achi, xtiquier-ka riqꞌuin ri 
rutzꞌiban can ri Isaías, anchiꞌ nuꞌon-wi-pe leer ri achi petenak. Y ri Felipe 
xutzijoj ri utzilaj rutzij ri Jesús che. 36  Y cuando xeꞌapon pa jun lugar ri 
anchiꞌ cꞌo-wi yaꞌ, ri achi eunuco xuꞌij che ri Felipe: Weꞌ cꞌo yaꞌ. ¿Cꞌo como 
nikꞌato wichi chi nin-en bautizar wiꞌ?

37 Y ri Felipe xuꞌij che ri achi riꞌ: Xa can riqꞌuin ronojel awánima 
nanimaj ri Jesucristo, utz chi naꞌan bautizar awiꞌ, xchaꞌ. Y ri achi can 
xuꞌij: Jaꞌ, ninnimaj chi ja ri Jesucristo ri Ralcꞌual ri Dios.

38  Y romariꞌ ri achi xuꞌij chi tipaꞌeꞌ jubaꞌ ri carruaje. Y chi je caꞌiꞌ xeka-
ka, y ri Felipe xuꞌon bautizar ri achi chiriꞌ pa yaꞌ. 39 Cuando je-elenak chic 
pe chiriꞌ pa yaꞌ, ri Felipe xucꞌuax-e roma ri ru-Espíritu Santo ri Ajaf Dios. 
Y ri achi eunuco man jun chic xutzuꞌ ri Felipe, pero can niquicot xutzꞌom 

chic e bey. 40 Y ri Felipe xapon pa jun tenemit rubinan Azoto. Y chiriꞌ 
xutzꞌom chic jun rubey, xkꞌax-e pa tak tenemit nutzijolaꞌ ri utzilaj rutzij ri 
Dios. Quiriꞌ xuꞌon cꞌa xapon na pa tenemit rubinan Cesarea.

Cuando ri Saulo xjalataj ri rucꞌaslen

9  1 Y ri achi ri rubinan Saulo man niqꞌuis ta ri ruyowal chiquij ri 
kachꞌalal, y can nrojo-wi yerucamisaj. Romariꞌ rajaꞌ xbe riqꞌuin ri 

sacerdote ri más cꞌo rukꞌij, 2  chi xberucꞌutuj jujun cartas che, ri niquiꞌij chi 
cꞌo uchukꞌaꞌ pa rukꞌaꞌ chi nibe pa tenemit Damasco, y ntoc pa tak sinagogas, 
ri jay anchiꞌ nitzijos-wi rutzij ri Dios, chi yeberucanoj-pe ri quitzekleben 
chic ri Jesús ri utzilaj Bey. Y cuando xquieril-pe, can yeruxim y yerucꞌom-
pe pa Jerusalem, ixokiꞌ chi achiꞌaꞌ. 3 Pero cuando benak, y chunakaj chic 
apo ri tenemit Damasco cꞌo-wi, xraparoꞌ jun sakil pa ruwiꞌ, jun sakil ri 
petenak chicaj. 4 Y ri Saulo can ja xtzak pa ulef, y xucꞌoxaj chi cꞌo jun ri 
nichꞌoꞌn che, y nuꞌij: Saulo, Saulo, ¿anchique roma jat-catajinak chuij? xchaꞌ.

5 Y ri Saulo xucꞌutuj: ¿Jat ancuꞌx (anchique) ret cꞌa? xchaꞌ. Pero ri 
nichꞌoꞌn riqꞌuin ri Saulo xuꞌij che: Ja ren ri Jesús, y chuij ren jat-catajinak-
wi. Y roma quiriꞌ naꞌan, xa ayon ret naya-ka-awiꞌ pa sufrimiento.

6  Y ri Saulo nibarbot roma xibinriꞌl, xuꞌij: Ajaf, ¿anchique najoꞌ chi nin-
en? xchaꞌ. Y ri Ajaf Jesús xuꞌij che: Cacataj, y catoc-apo cꞌa pa tenemit, y 
chiriꞌ xtiꞌix chawe ri anchique nicꞌatzin naꞌan, xucheꞌx-e.

7 Y ri achiꞌaꞌ ri je-benak riqꞌuin ri Saulo xenacanoꞌ, roma niquicꞌoxaj chi 
cꞌo jun nichꞌoꞌn-pe, pero man jun xquitzuꞌ. 8  Y can jaꞌ xcataj ri Saulo chiriꞌ 
pa ulef. Y cuando xerujak rech, xunaꞌej chi xa man nitzuꞌn ta. Romariꞌ 
xquicꞌuaj-e chukꞌaꞌ cꞌa pa Damasco. 9 Y chiriꞌ, can oxiꞌ kꞌij man xtzuꞌn ta, y 
man jun anchique xutaj ni xukum.

10 Pero chiriꞌ pa Damasco cꞌo jun achi rubinan Ananías ri runiman yan 
rutzij ri Jesucristo. Y ri Ajaf Jesucristo xucꞌut-riꞌ chech rajaꞌ pa jun ancheꞌl 
achicꞌ, y xuꞌij che: Ananías, xchaꞌ che. Y ri Ananías xuꞌij: Jincꞌo weꞌ, Ajaf; 
¿anchique najoꞌ chue? xchaꞌ rajaꞌ.

11 Y ri Ajaf xuꞌij che: Ren ninjoꞌ chi ret jacataj-e y jabe pa rocho ri 
Judas, ri cꞌo pa jun bey choj ri niꞌix Derecha che. Chiriꞌ tacanoj-wi jun 
achi aj-Tarso y rubinan Saulo. Roma rajaꞌ cami nuꞌon orar. 12  Y pa jun 
ancheꞌl achicꞌ xin-en che chi xutzuꞌ chi cꞌo jun achi rubinan Ananías ri 
xapon riqꞌuin, y xuyaꞌ rukꞌaꞌ pa ruwiꞌ chi nitzuꞌn, xchaꞌ che.

13  Cuando xucꞌoxaj quiriꞌ ri Ananías, xuꞌij: Ajaf, je qꞌuiy ri quiꞌin chue ri 
etzelal ri yeruꞌon ri jun achi riꞌ chique ri lokꞌolaj tak kachꞌalal ri jecꞌo pa 
Jerusalem. 14 Y cami cꞌo yan pe weꞌ, can yoꞌn-pe chukaꞌ uchukꞌaꞌ pa rukꞌaꞌ 
coma ri nimalaj tak sacerdotes chi yeruxim-e conojel ri can niquiya-wi 
akꞌij, xchaꞌ ri Ananías.

15 Y ri Ajaf Jesucristo xuꞌij che: Tacanoj ri Saulo, roma ja rajaꞌ ri 
nuchaꞌon chi nukꞌalajij ri nubiꞌ chiquiwech ri winak ri man je israelitas 

ta, y chi nuꞌij chukaꞌ chique ri reyes y ri winak israelitas. 16  Y ronojel ri 
sufrimiento ri xterukꞌaxaj roma ri nubiꞌ, can ja ren ri xtincꞌut chech.

17 Y ri Ananías can xberucanoj ri Saulo ri anchique jay ri bin-wi-e che. 
Y cuando cꞌo chic chiriꞌ pa jay riqꞌuin ri Saulo, xuyaꞌ rukꞌaꞌ pa ruwiꞌ y 
xuꞌij che: Wachꞌalal Saulo, ri Ajaf Jesús ri xucꞌut-riꞌ chawech cuando 
jat-petenak pa bey chi jatoka weꞌ pa Damasco, xirutak-pe awiqꞌuin chi 
jatzuꞌn chic jun mej (bey), y chi nika-pe chukaꞌ ri Espíritu Santo pa awiꞌ 
chi nunojisaj ri awánima, xchaꞌ ri Ananías che.

18  Y ri Saulo can jaꞌ xtzuꞌn chic pe jun mej (bey). Ri chi tak rech 
xetzak-e ancheꞌl rij quer. Y can ja chukaꞌ xcataj-e chi x-an bautizar. 19 Y 
cuando xwaꞌ, ja xcꞌueꞌ chic ruchukꞌaꞌ. Ri Saulo xcꞌue-ka jun janiꞌ kꞌij 
quiqꞌuin ri kachꞌalal ri jecꞌo chiriꞌ pa Damasco.

Ri Saulo nutzijoj pa Damasco chi ri Jesús jariꞌ ri Cristo
20 Y ri Saulo can chꞌanin xutzꞌom rubixic chique ri winak pa tak 

sinagogas, ri jay anchiꞌ nitzijos-wi rutzij ri Dios, chi ri Jesús jariꞌ ri Cristo 
ri Ralcꞌual ri Dios. 21 Y conojel ri winak ri niquicꞌoxaj ri nuꞌij ri Saulo, 
xsatz quinoꞌj (xsach quicꞌuꞌx) y niquiꞌij chirij: ¿Man jaꞌ ta cꞌa reꞌ ri achi ri 
yalan xuꞌon chique ri can niquiya-wi rukꞌij ri Jesús pa tenemit Jerusalem 
y xeruyaꞌ pa sufrimiento? Y cami xoka weꞌ pa Damasco chi yeruxim y 
yerucꞌuaj-e ri niquiyaꞌ rukꞌij ri Jesús, y yeberuyaꞌ pa quikꞌaꞌ ri nimalaj tak 
sacerdotes, yechaꞌ.

22  Pero ri Saulo nicꞌue-ka más ruchukꞌaꞌ, y man nuyaꞌ ta can rutzijoxic 
rutzij ri Dios. Y nukꞌalajij chi ri Jesús jariꞌ ri Cristo ri takon-pe roma ri 
Dios. Y roma ri nuꞌij rajaꞌ chirij ri Jesús, ri israelitas ri jecꞌo chiriꞌ pa 
Damasco man niquiwil ta anchique niquiꞌij-apo che.

Ri Saulo ntel-pe pa Damasco
23  Y qꞌuiy yan kꞌij ticꞌueꞌ ri Saulo chiriꞌ pa Damasco, cuando ri israelitas 

xquinojij niquicamisaj. 24 Pero ri Saulo xunaꞌej ri niquijoꞌ niquiꞌen che. Y 
ri winak ri quinojin niquicamisaj, can pakꞌij chi chakꞌaꞌ quiyoben pa tak 
puertas ri anchiꞌ yeꞌel y yeꞌoc ri winak chiriꞌ pa tenemit, chi niquicamisaj. 
25 Pero ri kachꞌalal, pa jun nokꞌokꞌaꞌ xquiya-e ri Saulo pa jun chaquech 
nim, y xquikasaj-ka chech ri jun nimalaj xan ri rusururen rij ri tenemit. z 
Y xbe.

Cuando ri Saulo xcꞌueꞌ pa Jerusalem
26  Y cuando ri Saulo xapon pa tenemit Jerusalem, xrojoꞌ xcꞌueꞌ ta ka 

quiqꞌuin ri kachꞌalal ri jecꞌo chiriꞌ. Pero rejeꞌ xa niquixiꞌj-quiꞌ chech, 
roma man niquinimaj ta chi ri Saulo xjalataj yan ri rucꞌaslen y chi rajaꞌ 

runiman chic ri Jesús. 27 Pero ri jun kachꞌalal rubinan Bernabé, xucꞌuaj 
ri Saulo quiqꞌuin ri apóstoles y xucꞌut chiquiwech. Y ri Bernabé xutzijoj 
chique chi ri Ajaf xucꞌut-riꞌ chech ri Saulo y xchꞌoꞌn riqꞌuin cuando 
rutzꞌamon bey benak pa Damasco, y chukaꞌ chi ri Saulo man xuxiꞌj ta 
riꞌ xutzijoj rutzij ri Ajaf Jesús chique ri winak ri jecꞌo chiriꞌ pa Damasco, 
xchaꞌ ri Bernabé chique ri apóstoles. 28  Cꞌajariꞌ xquinimaj y ri Saulo 
xcꞌue-ka chiriꞌ pa Jerusalem, y anchiꞌ yebe-wi ri apóstoles, benak ri Saulo 
quiqꞌuin. 29 Y man jun xibinriꞌl riqꞌuin rajaꞌ chi nukꞌalajij ri Ajaf chique 
ri winak. Y nutzꞌamala-riꞌ riqꞌuin tzij quiqꞌuin ri israelitas ri yechꞌoꞌn 
griego, chirij ri rutzij ri Dios. Pero rejeꞌ xa niquicanoj anchique niquiꞌen 
chi niquicamisaj. 30 Romariꞌ cuando ri kachꞌalal xquinaꞌej ri anchique 
niquinojij niquiꞌen ri winak che ri Saulo, xquicꞌuaj-e pa jun tenemit 
rubinan Cesarea. Y cuando jecꞌo chic chiriꞌ pa Cesarea, xquitak-e pa jun 
chic tenemit rubinan Tarso.

31 Y ri tiempo riꞌ, ri kachꞌalal ri jecꞌo pa tak tenemit chi ri Judea, ri 
Galilea y ri Samaria, manak chic niquiꞌen sufrir. Xa can yeqꞌuiy chupa 
ri rutzij ri Dios, y niquixiꞌj-quiꞌ niquiꞌen quimac chech ri Ajaf, y can 
xeqꞌuiyer roma ri ruchukꞌaꞌ ri Espíritu Santo.

Cuando ri Eneas xcꞌachoj roma ri Pedro
32  Y cuando ri Pedro elenak chiquitzꞌetic ri lokꞌolaj tak kachꞌalal ri jecꞌo 

pa chꞌaka chic tenemit, xapon chukaꞌ quiqꞌuin ri jecꞌo pa tenemit Lida. 
33  Y chupa ri tenemit riꞌ xberilaꞌ jun achi rubinan Eneas, ri wakxakiꞌ junaꞌ 
ticotzꞌeꞌ yan roma niyawaj. Ri achi reꞌ can siquirinak ruchꞌacul. 34 Romariꞌ 
ri Pedro xuꞌij che ri Eneas: Ja ri Jesucristo ri xtibano chawe chi jacꞌachoj. 
Cacataj y tabanaꞌ ruꞌonic ri achꞌat, xchaꞌ ri Pedro che. Y ri Eneas can jaꞌ 
xpaꞌeꞌ. 35 Y can qꞌuiy winak ri aj-Lida y aj-Sarón ri xetzꞌeto chi ri Eneas 
xcꞌachoj. Y ri winak reꞌ xquinimaj rutzij ri Ajaf Jesús y xjalataj quicꞌaslen.

Cuando ri Pedro xucꞌasoj jun ixok caminak chic
36  Chupa ri tenemit Jope, ri tiempo riꞌ cꞌo jun kachꞌalal ixok Tabita 

rubiꞌ, y Dorcas niꞌix che ri pa chꞌabel griego. Ri ixok reꞌ can utz runoꞌj 
(runaꞌoj) quiqꞌuin ri winak; rajaꞌ yerutoꞌ ri winak ri manak quibeyomal. 
37 Y chupa ri tiempo riꞌ ri Dorcas xyawaj y xcom. Y cuando xquichꞌaj 
ri ruchꞌacul y wakon chic, xcꞌuax-e pa jun rucaꞌn piso chi ri jay. 38  Y ri 
tenemit Jope man naj ta quicojol riqꞌuin ri tenemit Lida, anchiꞌ cꞌo-wi 
jun janiꞌ kꞌij ri Pedro. Y ri kachꞌalal ri jecꞌo pa Jope, roma xquicꞌoxaj chi 
ri Pedro cꞌo pa tenemit Lida, xequitak-e caꞌiꞌ achiꞌaꞌ riqꞌuin, chi xbequiꞌij 
che: Tabanaꞌ favor chake, joꞌ chꞌanin kaqꞌuin pa Jope, roma jacꞌatzin 
chake, xechaꞌ che.

39 Y ri Pedro can xbe quiqꞌuin. Cuando xeꞌapon, ri Pedro xcuses-apo cꞌa 
pa jay anchiꞌ liꞌan-wi ri caminak. Y ri malcaꞌn tak ixokiꞌ xeꞌapon riqꞌuin 

ri Pedro, yeꞌokꞌ y niquicꞌutula-apo chech rajaꞌ ri tziak ri xeruꞌon ri Dorcas 
cuando cꞌa qꞌues. 40 Y ri Pedro xuꞌij chique conojel chi quieꞌel-e jubaꞌ. 
Rajaꞌ xxuquie-ka, y xuꞌon orar. Cꞌajariꞌ xutzu-apo ri caminak, y xuꞌij che: 
Tabita, cacataj. Y ri ixok riꞌ can jaꞌ xbetzuꞌn-pe, y cuando xutzuꞌ chi cꞌo 
ri Pedro, xcataj-pe. 41 Ri Pedro xutzꞌom-apo rukꞌaꞌ ri ixok chi xpaꞌeꞌ. Y ri 
Pedro xeroyoj ri malcaꞌn tak ixokiꞌ y ri chꞌaka chic kachꞌalal, y qꞌues chic 
xujach-apo ri Dorcas chique. 42  Y ri xbanataj, xnaꞌex coma conojel winak 
ri jecꞌo chiriꞌ pa tenemit Jope, y je qꞌuiy winak xquinimaj ri Ajaf Jesús 
chiriꞌ. 43  Y ri Pedro qꞌuiy kꞌij ri xcꞌue-ka quiqꞌuin, chiriꞌ pa tenemit Jope. 
Xcꞌueꞌ pa rocho jun achi Simón rubiꞌ, ri nuꞌon quibanic quitzꞌumal chicop.

Pedro niwoyox roma ri Cornelio

10  1 Y ri pa tenemit Cesarea cꞌo jun achi Cornelio rubiꞌ. Rajaꞌ jun 
capitán ri jecꞌo cien soldados pa rukꞌaꞌ, y ri soldados riꞌ je richi ri 

grupo ri niꞌix aj-Italia chique. 2  Ri Cornelio y ri ru-familia niquiyaꞌ chukaꞌ 
rukꞌij ri Dios, y niquixiꞌj-quiꞌ niquiꞌen mac chech ri Dios. Y rajaꞌ can 
siempre nuꞌon orar, y can yerutoꞌ ri winak ri manak quibeyomal, roma 
nusipalaꞌ qꞌuiy mero chique. 3  Y jun nakꞌakꞌij cuando jaꞌ laꞌk a las tres, 
rajaꞌ pa jun ancheꞌl achicꞌ xutzuꞌ chi cꞌo jun ángel richi ri Dios ri xoc-apo 
riqꞌuin, y xuꞌij che: Cornelio, xchaꞌ ri ángel che.

4 Y ri Cornelio nutzu-nutzuꞌ ri ángel, y can ruxiꞌn-riꞌ. Rajaꞌ xuꞌij che 
ri ángel: ¿Anchique ri najoꞌ? xchaꞌ. Y ri ángel xuꞌij che: Ri a-oración 
ri yeꞌaben can yeka chech ri Dios, y chukaꞌ can nika chech chi yeꞌatoꞌ 
ri winak ri nicꞌatzin chi yeꞌatoꞌ, y romariꞌ ri Dios jatrunataj-pe cami. 
5 Romariꞌ cami quieꞌataka-e achiꞌaꞌ pa tenemit Jope chiroyoxic ri Simón 
ri niꞌix chukaꞌ Pedro che. 6  Rajaꞌ cꞌo pa rocho ri jun achi rubinan chukaꞌ 
Simón, ri Simón ri nuꞌon quibanic quitzꞌumal chicop y ri rocho chuchiꞌ ri 
mar cꞌo-wi. Y cuando xtoka ri Pedro awiqꞌuin, xtuꞌij chawe ri nicꞌatzin chi 
naꞌan, xchaꞌ ri ángel che ri Cornelio.

7 Y cuando xbe ri ángel ri xchꞌoꞌn riqꞌuin ri Cornelio, rajaꞌ xeroyoj je 
caꞌiꞌ rusamajel y jun soldado ri can nuyaꞌ rukꞌij ri Dios chukaꞌ. Ri soldado 
riꞌ, jariꞌ ri can siempre cꞌo riqꞌuin ri Cornelio, y nuꞌon chukaꞌ ri niꞌix che. 
8  Y ri Cornelio xutzijoj ronojel chique, y xerutak-e pa tenemit Jope.

9 Y pa rucaꞌn kꞌij cuando je-benak ri achiꞌaꞌ, y xe jubaꞌ chic nrojoꞌ chi 
yeꞌapon-apo pa tenemit Jope, pa nicꞌaj laꞌk kꞌij riꞌ, ri Pedro xjote-e pa 
ruqꞌuisbel piso che ri jay, chi xberuꞌonaꞌ orar. 10 Rajaꞌ can ninum rupa, 
y nrojoꞌ niwaꞌ yan. Y mientras nicꞌachoj ri nitej, jaꞌ cuando ri Dios xuꞌon 
che chi xuꞌon ancheꞌl jun achicꞌ. 11 Rajaꞌ xutzuꞌ chi ri rocaj jakal, y chiriꞌ 
nika-pe petenak ancheꞌl jun nimalaj tziak, tzꞌamon ri quiejiꞌ rutzaꞌn, y 
can kꞌalaj chi cꞌo anchique ri cꞌo-pe chupa. Y ri ancheꞌl tziak riꞌ ekal nika-
pe chech ri rech-ulef. 12  Y cuando xka yan pe, ri Pedro xutzuꞌ chi chupa 
jecꞌo-pe ronojel quiwech chicop. Jecꞌo ri chicop ri quiejiꞌ cakan, y jecꞌo 

cumetz, jecꞌo ri chicop ri cꞌo quixicꞌ ri yebe chicaj y chꞌaka chic quiwech 
chicop. 13  Y jaꞌ cuando ri Pedro xucꞌoxaj chi cꞌo jun ri nichꞌoꞌn-pe che y 
nuꞌij: Pedro, cacataj. Quieꞌacamisaj ri chicop, y quieꞌatijaꞌ, xucheꞌx.

14 Y ri Pedro xuꞌij: Ajaf, ren man xquientaj ta la chicop laꞌ. Ren can man 
jun mej (bey) jenutijon chicop ancheꞌl reꞌ, roma can cꞌutun chinuech chi 
can man je chꞌajchꞌoj ta, romariꞌ xajan (xajam) yetej, xchaꞌ.

15 Y ri nichꞌoꞌn-pe che ri Pedro, xuꞌij chic pe che: Ronojel ri 
xeruchꞌajchꞌojij yan ri Dios, can je utz; man taꞌij ret chi xajan (xajam) 
yetej.

16  Oxiꞌ mej (paj) quiriꞌ xbanataj, y cꞌajariꞌ ri ancheꞌl nimalaj tziak 
xtzolaj-e chicaj. 17 Ri Pedro cꞌa cꞌo chiriꞌ, y man nril ta anchique ntel 
chi tzij ri ancheꞌl achicꞌ ri xuꞌon, cuando ri achiꞌaꞌ ri je-takon-e roma ri 
Cornelio ja xeꞌapon, niquicanoj ri rocho ri Simón. Y cuando xquiwil ri 
jay, 18  xquicꞌutuj-apo xa chiriꞌ cꞌo-wi ri Simón ri niꞌix chukaꞌ Pedro che. 
19 Y roma ri Pedro cꞌa nunojij anchique ntel chi tzij ri ancheꞌl achicꞌ, ri 
Espíritu Santo xuꞌij che: Jecꞌo oxiꞌ achiꞌaꞌ ri jatquicanoj. 20 Cacataj y caka-
ka quiqꞌuin, y man tanojij más jabe quiqꞌuin, roma ja ren xitako-pe quichi 
weꞌ awiqꞌuin.

21 Y ri Pedro can xbeka-pe quiqꞌuin ri oxiꞌ achiꞌaꞌ ri je-takon-e roma ri 
Cornelio, y xuꞌij chique: Ja ren ri Pedro. ¿Anchique roma yinicanoj? xchaꞌ.

22  Y ri achiꞌaꞌ xquiꞌij che ri Pedro: Jun capitán Cornelio rubiꞌ jojrutakon-
pe chiꞌawoyoxic. Rajaꞌ can jun chojmilaj achi y can nuxiꞌj-riꞌ nuꞌon mac 
chech ri Dios. Conojel ri winak israelitas can niquijoꞌ y utz yechꞌoꞌn 
chirij. Cꞌo jun lokꞌolaj ángel ri xochꞌoꞌn riqꞌuin rajaꞌ, y ri ángel reꞌ xuꞌij 
can che chi catroyoj ret, y tucꞌoxaj ri anchique xtaꞌij che. Romariꞌ xojpe 
chiꞌawoyoxic, xechaꞌ ri achiꞌaꞌ je-takon-e.

23  Y ri Pedro xerucusaj-apo pa jay ri achiꞌaꞌ riꞌ, y xecꞌue-ka riqꞌuin. Y 
rucaꞌn kꞌij ri Pedro xbe quiqꞌuin cꞌa pa tenemit Cesarea. Y jecꞌo chukaꞌ 
jujun kachꞌalal aj-chiriꞌ pa tenemit Jope xebe riqꞌuin ri Pedro.

24 Y rucaꞌn kꞌij ri quieꞌel-pe pa Jope, cꞌajariꞌ xeꞌapon pa tenemit Cesarea. 
Y chupa ri tenemit riꞌ, ri Cornelio jeruwoyon ri rachꞌalal y chukaꞌ 
jeruwoyon winak ri can yerojoꞌ, y jequiyoben-apo ri Pedro. 25 Y cuando 
ri Pedro ya ntoc-apo pa rocho ri Cornelio, ri Cornelio xel-pe y xxuquieꞌ 
chech chi xuyaꞌ rukꞌij. 26  Pero ri Pedro xuyec y xuꞌij che: Capaꞌeꞌ. Man 
caxuquieꞌ chinuech; ren xa jin winak chukaꞌ ancheꞌl ret.

27 Ri Pedro y ri Cornelio yetzijon, xeꞌoc-apo pa jay. Y cuando xeꞌoc-
apo, ri Pedro xutzuꞌ chi je qꞌuiy winak quimolon-quiꞌ chiriꞌ. 28  Y rajaꞌ 
xuꞌij chique ri winak riꞌ: Rix can iwetaꞌn chi roj israelitas manak modo 
nakaxbilaj-kiꞌ iwiqꞌuin y manak modo jojoc pa tak iwocho chukaꞌ roma 
man jix israelitas ta. Pero ri Dios xucꞌut chinuech chi can man utz ta nin-
ij che jun winak que man chꞌajchꞌoj ta, roma man israelita ta. 29 Romariꞌ, 
can xe xeꞌapon ri achiꞌaꞌ ri jeꞌitakon-e chi xinbecoyoj, can man xin-ij 

ta chique chi manak modo yipe, y can jaꞌ xipe quiqꞌuin. Y cami ninjoꞌ 
nintemaj anchique roma xitak woyoxic, xchaꞌ ri Pedro.

30 Y ri Cornelio ja xuꞌij: Cꞌo yan quiejiꞌ kꞌij riꞌ, quiewa hora a las tres 
ri nakꞌakꞌij, ren ja nin-en ayuno y oración, cuando jun ancheꞌl achi, 
nichꞌichꞌan rutziak, xucꞌut-riꞌ chinuech. 31 Y xuꞌij chue: Cornelio, ri 
Dios can utz rucꞌoxan ri a-oración, y chukaꞌ can nika chech ri Dios chi 
yeꞌatoꞌ ri winak ri nicꞌatzin chi yeꞌatoꞌ, y romariꞌ jatrunataj-pe cami. 32  Y 
quieꞌataka-e achiꞌaꞌ cꞌa pa tenemit Jope chiroyoxic ri Simón ri niꞌix chukaꞌ 
Pedro che, ri cꞌo pa rocho jun achi rubinan chukaꞌ Simón. Y ri jun Simón 
reꞌ cꞌo rocho chuchiꞌ ri mar, y nutzec y nukꞌomaj quitzꞌumal chicop. Y 
cuando ri Pedro xtoka awiqꞌuin, cꞌo ri xtoruꞌij chawe, xchaꞌ ri ángel riꞌ. 
33  Romariꞌ can jaꞌ xintak acanoxic, y matiox chi can xape. Y can chech 
ri Dios jojcꞌo-wi konojel ri kamolon-kiꞌ ri weꞌ, y nakajoꞌ nakacꞌoxaj ri 
xtakꞌalajij chakawech, ri ruꞌin ri Dios chawe ret, xchaꞌ ri Cornelio che ri 
Pedro.

34 Y ri Pedro xchꞌoꞌn y xuꞌij: Can ketzij ntel chinuech chi ri Dios can 
junan rubanon chake konojel. a Man xe ta jun tenemit nrojoꞌ, y yeretzelaj 
can ri chꞌaka chic. 35 Xabachique (Xamaꞌanchique) ta ri katenemit, ri Dios 
can utz jojrutzuꞌ konojel, xa can nakaxiꞌj-kiꞌ nakaꞌan mac chech y choj 
ronojel ri yekaꞌan pa kacꞌaslen. 36  Y ri Dios can xutak-pe ri Jesucristo 
weꞌ chech-ulef, ri Jesucristo ri Kajaf konojel roj winak, y xorutzijoj-ka ri 
utzilaj tzij chi ri Dios, ri niyoꞌn uxlanen pa tak kánima. Y chikacojol roj 
israelitas xorutzijoj-ka. 37 Rix noka pa iwiꞌ ronojel ri xbanataj ri tiempo 
riꞌ pa ronojel Judea. Naꞌey, ja ri Juan Bautista ri xtzijon ri rutzij ri Dios y 
xeruꞌon bautizar ri winak. Cꞌajariꞌ ri Jesús xutzꞌom-pe rutzijoxic ri rutzij ri 
Dios pa rech-ulef Galilea. 38  Iwetaꞌn chukaꞌ chi ri Jesús ri aj-Nazaret, can 
cꞌo-wi ri Espíritu Santo riqꞌuin, ri yoꞌn-pe che roma ri Dios, y romariꞌ can 
cꞌo uchukꞌaꞌ pa rukꞌaꞌ. Y can xe ri utz xeruꞌon chique ri winak. Xecꞌachoj 
chukaꞌ winak ri jecꞌo pa rukꞌaꞌ ri itzel. Quiereꞌ xeruꞌon ri Jesús, roma can 
cꞌo-wi ri Dios riqꞌuin. 39 Y ronojel ri xeruꞌon ri Jesús pa Jerusalem y ri 
pa chꞌaka chic lugar chi ri Judea, can xkatzuꞌ roj ri ru-apóstoles. Y jariꞌ 
ri nakakꞌalajij chiquiwech ri winak. Ri Jesús xbajix chech jun cruz chi 
xcamises. 40 Y pa rox kꞌij, ri Dios xucꞌasoj-pe chiquicojol ri caminakiꞌ. Y 
cuando cꞌastajinak yan pe, xuꞌon che chi xucꞌutula-riꞌ chakawech. 41 Y 
man chiquiwech ta xabachique (xamaꞌanchique) winak xucꞌut-riꞌ, xa can 
xe chakawech roj ri can runojin-wi-pe ri Dios ojer can chi nakakꞌalajij 
chi ri Jesús xcꞌastaj-pe. Y junan xojwa-xojuqꞌuiaꞌ riqꞌuin ri Jesús, cuando 
xcꞌastaj yan pe chiquicojol ri caminakiꞌ. 42  Y rajaꞌ can xuchelebej can 
chake chi katzijoj ri rubiꞌ y kakꞌalajij chi ri Dios can ja rajaꞌ ri xuyaꞌ chi 
yeruꞌon juzgar ri winak ri je qꞌues y ri je caminak chic. 43  Ojer can chukaꞌ 

xquitzijoj ri achiꞌaꞌ ri xekꞌalajin ri rutzij ri Dios, chi conojel ri xtiquinimaj 
ri Cristo, can xticochꞌotaj (xticuyutaj) quimac. Quiriꞌ quiꞌin can rejeꞌ chirij 
ri Jesús.

44 Y cꞌa nitzijon ri Pedro chiquiwech ri winak ri quimolon-quiꞌ pa rocho 
ri Cornelio, cuando ri Espíritu Santo xka-pe pa quiwiꞌ ri yecꞌoxan richi. 
45 Romariꞌ ri israelitas, ri kachꞌalal ri je-petenak chirij ri Pedro, xsatz 
quinoꞌj (xsach quicꞌuꞌx) cuando xquitzuꞌ chi ri Espíritu Santo can nika 
chukaꞌ pa quiwiꞌ ri winak riꞌ y rejeꞌ xa man je israelitas ta. 46  Ri kachꞌalal 
israelitas yequicꞌoxaj ri kachꞌalal ri man je israelitas ta chi yechꞌoꞌn pa 
chꞌaka chic chꞌabel ri xuyaꞌ ri Espíritu Santo chique, y chi niquiyaꞌ chukaꞌ 
rukꞌij ri Dios. 47 Y ri Pedro xuꞌij: ¿Cꞌo como jun ri nitiquier nikꞌato chi 
quiriꞌ man yeꞌan ta bautizar ri xyoꞌx yan ri Espíritu Santo chique roma ri 
Dios, ancheꞌl ri xyoꞌx chukaꞌ chake roj? xchaꞌ.

48  Y ri Pedro xuꞌij chi quieꞌan bautizar pa rubiꞌ ri Ajaf Jesús ri Cornelio 
y conojel ri quimolon-quiꞌ riqꞌuin. Y ri kachꞌalal ri xeꞌan bautizar, 
xquicꞌutuj che ri Pedro chi ticꞌue-ka jun janiꞌ kꞌij quiqꞌuin.

Ri Pedro nutzijoj ri xbanataj pa rocho ri Cornelio

11  1 Ri apóstoles y ri chꞌaka chic kachꞌalal ri jecꞌo pa Judea 
xquicꞌoxaj chi jecꞌo winak ri man je israelitas ta ri xquinimaj 

ri rutzij ri Dios. 2  Romariꞌ, cuando ri Pedro xtzolaj chic pa Jerusalem, 
ri kachꞌalal israelitas ri yeꞌin chi can tiꞌan ri circuncisión chique 
conojel ri niquinimaj ri Jesucristo, xquichꞌojij che ri Pedro, 3  y xquiꞌij 
che: ¿Anchique roma ret xatoc pa cocho ri winak ri man niquiꞌen ta ri 
circuncisión? ¿Y anchique roma can junan chukaꞌ xawaꞌ quiqꞌuin? xechaꞌ 
che.

4 Jaꞌ cuando ri Pedro xuchol chique ronojel ri xbanataj quiqꞌuin 
ri kachꞌalal ri man je israelitas ta. Rajaꞌ xuꞌij: 5 Ren pa tenemit Jope 
jincꞌo-wi. Y jun kꞌij cuando nin-en orar, ja xintzuꞌ pa jun ancheꞌl achicꞌ, 
ancheꞌl jun nimalaj tziak ri tzꞌamon ri quiejiꞌ rutzaꞌn. Y can kꞌalaj chi 
cꞌo anchique ri jecꞌo-pe chupa, y can chicaj petenak-wi y nika-pe cꞌa 
wiqꞌuin. 6  Y cuando nintzu-nintzuꞌ, ja xintzuꞌ chi ronojel quiwech chicop 
jecꞌo-pe chupa ri jun ancheꞌl nimalaj tziak riꞌ. Jecꞌo chicop ri quiejiꞌ 
cakan ri can je itzel, y jecꞌo chukaꞌ ri man jun anchique niquiꞌen. Jecꞌo 
cumetz, jecꞌo chicop ri cꞌo quixicꞌ ri yebe chicaj y chꞌaka chic quiwech 
chicop. 7 Y xincꞌoxaj chi cꞌo jun ri nichꞌoꞌn-pe chue, y nuꞌij: Pedro, cacataj. 
Quieꞌacamisaj ri chicop, y quieꞌatijaꞌ, xchaꞌ. 8  Y ren xin-ij che ri xchꞌoꞌn-
pe chue: Ajaf, ren manak xquientaj la chicop laꞌ. Ren can man jun mej 
(bey) jenutijon chicop ancheꞌl reꞌ, roma can cꞌutun chinuech chi can 
man je chꞌajchꞌoj ta, romariꞌ xajan (xajam) yetej, xichaꞌ che. 9 Pero ri 
jun ri nichꞌoꞌn wiqꞌuin, xchꞌoꞌn chic pe chue chicaj y xuꞌij: Ronojel ri 
xeruchꞌajchꞌojij yan ri Dios, can je utz; man taꞌij ret chi xajan (xajam) 

yetej, xinucheꞌx. 10 Y oxiꞌ mej (paj) quiriꞌ xbanataj, y cꞌajariꞌ ri jun ancheꞌl 
nimalaj tziak riꞌ xtzolaj-e chicaj. 11 Cꞌajaꞌ oc tintzuꞌ ren riꞌ, cuando jecꞌo 
oxiꞌ achiꞌaꞌ xeꞌapon chuchiꞌ ri jay anchiꞌ jincꞌo-wi, yicanox. Ri achiꞌaꞌ reꞌ 
je-takon-pe roma ri Cornelio, ri jun achi ri cꞌo pa tenemit Cesarea. 12  Y ri 
Espíritu Santo can xuꞌij chue chi can man tinnojij más chi yibe quiqꞌuin. 
Y chukaꞌ ri je wakiꞌ kachꞌalal reꞌ xebe chukaꞌ wiqꞌuin. Y can xojapon-wi 
ri pa rocho ri Cornelio. 13  Y rajaꞌ xutzꞌom rutzijoxic chake chi cꞌo jun 
ángel ri xucꞌut-riꞌ chech pa rocho; y ri ángel xpaꞌe-apo chech y xuꞌij che: 
Quieꞌatakaꞌ achiꞌaꞌ pa tenemit Jope chiroyoxic ri Simón ri niꞌix chukaꞌ 
Pedro che. 14 Y ja rajaꞌ ri xtiꞌin chawe anchique xtaꞌan chi jacolotaj ret y 
ri jecꞌo pa awocho, xucheꞌx can roma ri ángel. 15 Y cuando ren xichꞌoꞌn 
chech ri Cornelio y chiquiwech ri winak ri jecꞌo-apo riqꞌuin, xka-pe ri 
Espíritu Santo pa quiwiꞌ, can ancheꞌl cuando xka-pe pa kawiꞌ roj naꞌey. 
16  Y romariꞌ xoka pa nuwiꞌ ri tzij ri ruꞌin can ri Ajaf Jesús, chi ri Juan che 
yaꞌ xeruꞌon-wi bautizar ri winak. Pero rix che ri Espíritu Santo xquix-
an-wi bautizar. b Quiriꞌ ruꞌin can ri Jesús. 17 Y xa can ja ri Dios xyoꞌn ri 
Espíritu Santo pa quiwiꞌ ri winak riꞌ, ancheꞌl xuꞌon chukaꞌ chake roj ri 
kaniman ri Ajaf Jesucristo, ¿anchique xtinchꞌojij ren che ri Dios?

18  Y cuando ri kachꞌalal ri jecꞌo pa Jerusalem xquicꞌoxaj ri xuꞌij ri Pedro 
chique, man xechꞌoꞌn ta chic apo. Ri kachꞌalal riꞌ niquiyaꞌ rukꞌij ri Dios, y 
niquiꞌij: Ri Dios can xuyaꞌ chukaꞌ lugar chique ri man je israelitas ta chi 
niquiyaꞌ can ri quimac y niquiꞌen ri nrojoꞌ rajaꞌ, chi niquiwil quicꞌaslen 
riqꞌuin, xechaꞌ.

Je qꞌuiy ri yeniman rutzij ri Jesucristo pa Antioquía
19 Y cuando xcamises ri Esteban, ja xquiꞌen-ka sufrir ri kachꞌalal pa 

quikꞌaꞌ ri itzel yetzꞌeto quichi. c Romariꞌ jecꞌo xebe cꞌa Fenicia, Chipre, y 
Antioquía, y niquitzijoj ri rutzij ri Dios chique ri winak ri je israelitas. 
20 Pero jecꞌo jujun achiꞌaꞌ aj-Chipre y chukaꞌ jujun aj-Cirene ri xeꞌapon 
Antioquía, y man xe ta chic chique ri winak israelitas xquitzijoj-wi ri 
utzilaj rutzij ri Ajaf Jesús, xa can xquitzijoj chukaꞌ chique ri winak ri man 
je israelitas ta. 21 Ri ruchukꞌaꞌ ri Ajaf Dios can cꞌo-wi quiqꞌuin ri achiꞌaꞌ 
riꞌ. Romariꞌ can je qꞌuiy winak ri xquinimaj ri Ajaf. Can xquijal quicꞌaslen 
chech ri Ajaf Jesucristo.

22  Y ri kachꞌalal ri jecꞌo pa tenemit Jerusalem xquicꞌoxaj ronojel riꞌ, 
romariꞌ ri kachꞌalal reꞌ xquiꞌij che ri Bernabé chi tibe cꞌa Antioquía. 23  Y 
cuando ri Bernabé xapon, xutzuꞌ chi ri Dios can ruyoꞌn-wi rukꞌaꞌ paruiꞌ 
ri quisamaj ri kachꞌalal; romariꞌ yalan xquicot, y xuꞌij chique conojel chi 
can cof quiecꞌueꞌ riqꞌuin ri Ajaf Jesucristo, y can riqꞌuin ronojel cánima 
quiecꞌueꞌ riqꞌuin. 24 Ri Bernabé jun utzilaj achi ri can ruyoꞌn ránima 

riqꞌuin ri Dios y can nojinak-wi ránima riqꞌuin ri Espíritu Santo. Y ri 
winak ri xquinimaj ri Ajaf Jesucristo, can je qꞌuiy-wi.

25 Ri Bernabé xbe pa tenemit Tarso, chucanoxic ri Saulo. Y cuando ri 
Bernabé xril-pe, xucꞌom-pe pa Antioquía. 26  Y can jun junaꞌ xecꞌueꞌ chiriꞌ 
quiqꞌuin ri kachꞌalal, roma xequitijoj qꞌuiy winak riqꞌuin ri rutzij ri Dios. 
Y ja chiriꞌ pa Antioquía anchiꞌ x-ix cristianos naꞌey mej (paj) chique ri 
quiniman ri Jesucristo.

27 Y chupa ri tiempo riꞌ, jecꞌo chꞌaka kachꞌalal ri yekꞌalajin ri niꞌix 
chique roma ri Dios. Ri kachꞌalal riꞌ xeꞌel-e pa Jerusalem, y xebe cꞌa 
Antioquía. 28  Y jun chique ri kachꞌalal riꞌ, ja ri Agabo. Ri Espíritu Santo 
can cꞌo anchique rukꞌalajin che rajaꞌ; romariꞌ ri Agabo d xbepaꞌe-pe 
chiquiwech ri kachꞌalal, y can xuꞌij chi xtipe jun tiempo richi jun nimalaj 
wayjal ri weꞌ chech-ulef. Y riꞌ xbanataj-wi chupa ri tiempo cuando nuꞌon 
gobernar ri achi Claudio César rubiꞌ. 29 Y romariꞌ ri kachꞌalal ri jecꞌo pa 
Antioquía xquinojij-ka chi yequitoꞌ ri kachꞌalal ri jecꞌo pa Judea riqꞌuin ri 
janiꞌ yetiquier niquiyaꞌ chiquijunal. 30 Y ja ri Bernabé y ri Saulo ri xetak-e 
chi xquicꞌuaj-e ri janiꞌ xmolotaj chi yequitoꞌ ri kachꞌalal ri jecꞌo pa Judea. 
Y ri janiꞌ ri quicꞌuan-e xbequijachaꞌ pa quikꞌaꞌ ri achiꞌaꞌ ri je-paꞌl chech ri 
samaj chiquicojol ri kachꞌalal aj-Judea.

Cuando ri Herodes rucamisan yan ri Jacobo, xuꞌij chi titzꞌapis ri Pedro

12  1 Chupa ri tiempo riꞌ, ri rey Herodes xerutzꞌom jujun kachꞌalal chi 
niquiꞌen sufrir pa rukꞌaꞌ. 2  Y can che espada xuꞌij chi ticamises 

ri Jacobo ri rachꞌalal ri Juan. Y can quiri-wi x-an. 3  Y roma ri Herodes 
xutzuꞌ chi ri xuꞌon che ri Jacobo can xka chiquiwech ri israelitas ri man 
quiniman ta rutzij ri Jesucristo, romariꞌ xuꞌij chi titzꞌom chukaꞌ ri Pedro. 
Reꞌ xbanataj chupa ri nimakꞌej rubinan pascua, cuando nitej ri pan ri 
manak levadura riqꞌuin. 4 Cuando tzꞌamon chic ri Pedro, ri Herodes xutak 
pa cárcel. Y runojin chi tikꞌax na ri nimakꞌej rubinan pascua, e cꞌajariꞌ 
xtulesaj-pe ri Pedro chi nuꞌon juzgar chiquiwech ri winak, romariꞌ can 
je quiejiꞌ grupos chajinel ri xerucusaj chi niquichajij ri Pedro. Y je quiejiꞌ 
achiꞌaꞌ jecꞌo pa jujun grupo. 5 Ri Pedro cꞌo pa cárcel y chajin utz. Pero ri 
kachꞌalal ri jecꞌo chiriꞌ pa tenemit, can niquiꞌen orar roma ri Pedro.

Cuando ri Dios xutak-pe jun ángel chi nucol ri Pedro
6 Can xe chic jun akꞌaꞌ ri nrojoꞌ chi napon ri kꞌij ri runojin ri Herodes, chi 

nulesaj-pe ri Pedro y nuꞌon juzgar chiquiwech ri winak. Y Pedro ximil che 
caꞌiꞌ cadenas chiquicojol caꞌiꞌ soldados, y niwer. Y ri puerta anchiꞌ yeꞌoc-
apo ri winak ri pa cárcel, jecꞌo chukaꞌ ri yechajin. 7 Y chiriꞌ pa cárcel xapon 
jun ángel chi ri Ajaf, y sakil xuꞌon chiriꞌ. Ri ángel riꞌ xusiloj ri Pedro chi 

xucꞌasoj, y xuꞌij che: Chꞌanin cacataj. Y ri cadenas, anchok che quiximon-
wi rukꞌaꞌ ri Pedro, xetzak can. 8  Y ri ángel xuꞌij che ri Pedro: Tabanaꞌ 
abanic, y tacusaj axajab. Y cuando rubanon chic ruꞌonic riꞌ ri Pedro, ri 
ángel xuꞌij che: Tabolkotij-awiꞌ chupa la akꞌuꞌ, y joꞌ, xchaꞌ ri ángel.

9 Ri Pedro rutzekleben ri ángel, pero man retaꞌn ta xa ketzij chi nicol-e 
roma ri ángel, o xa nachicꞌ. 10 Ri Pedro y ri ángel xekꞌax chiquicojol ri naꞌey 
grupo chajinel y chukaꞌ riqꞌuin ri jun chic grupo. Y cuando xeꞌapon chech 
ri puerta ri banon che chꞌichꞌ, ri puerta riꞌ ruyon xjakataj chiquiwech; y 
rejeꞌ xeꞌel-e pa bey y xebe. Y cuando je-benak chic jubaꞌ, ri Pedro xutzuꞌ chi 
ruyon yan chic cꞌo can, roma ri ángel man benak ta chic riqꞌuin. 11 Cꞌajariꞌ 
ri Pedro xunaꞌ y xuꞌij: Cami wetaꞌn chi ri ángel can ketzij-wi chi takon-pe 
roma ri Ajaf chi xirucol pa rukꞌaꞌ ri Herodes y chech ronojel ri quinojin 
niquiꞌen chue ri nuwinak israelitas, xcha-ka pa ránima ri Pedro.

12  Rajaꞌ nunojij anchique ri xtuꞌon, y cuando runojin chic, xbe chirocho 
ri María ri ruteꞌ ri Juan ri niꞌix chukaꞌ Marcos che. Y chupa ri jay riꞌ 
je qꞌuiy kachꞌalal quimolon-quiꞌ chi niquiꞌen orar. 13  Y cuando ri Pedro 
xapon chirocho ri María, xucꞌojcꞌa-apo ri puerta, ja xbeꞌel-pe jun xten 
rubinan Rode. 14 Pero cuando ri xten xucꞌoxaj chi ja ri Pedro ri nichꞌoꞌn-
apo, yalan xquicot. Pero roma yalan xquicot, man xujak ta can ri puerta 
chech ri Pedro, xa junanin xoc chic apo pa jay chi xberuꞌij chi ri Pedro cꞌo 
chuchiꞌ puerta. 15 Pero ri quimolon-quiꞌ pa jay man xquinimaj ta ri nuꞌij ri 
Rode chique. Xa xquiꞌij che ri xten: Xa xachꞌujir laꞌ, xechaꞌ che.

Y ri xten nuꞌij chi can ja-wi ri Pedro ri xucꞌoxaj rajaꞌ.
Y xquiꞌij che ri xten: Riꞌ man jaꞌ ta ri Pedro, xa ja ri ru-ángel ri nichajin 

richi, xechaꞌ.
16  Pero ri Pedro cꞌa nucꞌojcꞌa-apo ri puerta. Y cuando xquijak ri puerta, 

xquitzuꞌ chi can ja-wi ri Pedro. Romariꞌ can anchique la xunaꞌ ri cánima 
ri kachꞌalal riꞌ, y xewolol-ka chiquiwech romariꞌ. 17 Pero rajaꞌ xuꞌon retal 
che ri rukꞌaꞌ chi quietane-ka. Y ja xutzijoj-ka chique ri xuꞌon ri Ajaf Dios 
chi xulesaj-pe pa cárcel, y xuꞌij chukaꞌ chique chi tiquiyaꞌ rutzijol che ri 
Jacobo y ri chꞌaka chic kachꞌalal. Y rajaꞌ xel-e y xbe pa jun chic lugar.

18  Y cuando xsakar-ka ri rucaꞌn kꞌij, ri soldados man niquiwil ta 
anchique niquiꞌen, roma man quietaꞌn ta anchique xuꞌon ri Pedro. 19 Y ri 
Herodes xutak rucanoxic ri Pedro, pero ri achiꞌaꞌ ri xebecanon richi, man 
xquiwil ta pe. Cꞌajariꞌ ri Herodes xeroyoj ri achiꞌaꞌ ri xecꞌueꞌ ri kꞌij riꞌ chi 
xquichajij, y xucꞌutuj chique anchique xuꞌon ri Pedro. Y roma can man 
jun etamayon anchique xuꞌon, xuꞌij chi quiecamises ri chajinel riꞌ. Y ri 
Herodes xel-e pa Judea, y xbecꞌueꞌ pa Cesarea.

Ri Herodes xcom-e pa quikꞌaꞌ jut
20 Ri rey Herodes can ruyowal chique ri aj-Tiro y aj-Sidón. Pero ri 

aj-Tiro y ri aj-Sidón xquiyaꞌ chiquiwech chi yebe riqꞌuin ri Herodes. Y 

xquibochiꞌj ri jun rusamajel ri Herodes rubinan Blasto, chi yerucꞌuaj 
chech ri rey chi niquiꞌij chi tiqꞌuis quiriꞌ ri ayowal chiquiwech, roma 
ja chiriꞌ pa Israel ntel-wi-pe ri ex ri nicꞌatzin chique ri pa caꞌiꞌ tenemit, 
Tiro y Sidón. 21 Y x-ix anchique kꞌij niquimol-quiꞌ. Y cuando xapon ri 
kꞌij riꞌ, ri rey Herodes can xerucusaj-e ri tziak ri can yerucusaj jun rey. 
Xbechꞌoquie-pe pa ruchꞌacat, y xbechꞌoꞌn-pe chiquiwech ri winak ri 
quimolon-quiꞌ chiriꞌ. 22  Y ri winak can riqꞌuin ronojel quichukꞌaꞌ yesiqꞌuin-
apo, y niquiꞌij: La nichꞌoꞌn-pe chake man ralic ta achi, rajaꞌ can jun dios, 
yecha-apo.

23  Y chupa ri misma hora riꞌ, jun ángel chi ri Ajaf xuyaꞌ jun yabil pa 
ruwiꞌ ri Herodes, roma rajaꞌ man xuꞌij ta chique ri winak chi can man 
tiquiyaꞌ rukꞌij, y man xuyaꞌ ta rukꞌij ri Dios. Ri Herodes xtej coma jut, y 
jariꞌ ri xoc-e che chi xcom.

24 Y ri rutzij ri Dios nuquiraj-riꞌ benak, y xabachique (xamaꞌanchique) 
lugar nitzijos-wi, y je qꞌuiy winak ri niquinimaj.

25 Ri Bernabé y ri Saulo xbequiyaꞌ pa Jerusalem ri quitakon-pe ri 
kachꞌalal aj-Antioquía, chupa ru-tiempo ri wayjal chiriꞌ pa Jerusalem. 
Rejeꞌ jaꞌ xetzolaj chic pa Antioquía, y xquicꞌuaj-e ri Juan ri niꞌix chukaꞌ 
Marcos che.

Cuando ri Dios xeruchaꞌ ri Bernabé y ri Saulo

13  1 Chiquicojol ri kachꞌalal ri niquimol-quiꞌ pa rubiꞌ ri Dios pa 
Antioquía, jecꞌo kachꞌalal ri niquikꞌalajij ri niꞌix chique roma 

ri Dios, y jecꞌo chukaꞌ maestros ri niquicꞌut ri rutzij ri Dios, ancheꞌl 
ri Bernabé, ri Simón ri niꞌix chukaꞌ Niger che, ri Lucio ri aj-Cirene, ri 
Manaén ri junan xeqꞌuiytises-pe riqꞌuin ri Herodes ri gobernador chiriꞌ pa 
Galilea, y ri Saulo. 2  Y jun kꞌij cuando niquiꞌen ayunar chi niquiyaꞌ rukꞌij 
ri Ajaf Dios, ri Espíritu Santo xuꞌij chique: Quieꞌichaꞌ ri Bernabé y ri Saulo 
chi niquiꞌen ri samaj ri nuyoꞌn yan ren chique, xchaꞌ.

3  Y cuando xquiꞌen yan ri ayuno y oración, jaꞌ xquiyaꞌ quikꞌaꞌ pa quiwiꞌ 
ri Bernabé y ri Saulo, chi neꞌquibanaꞌ ri samaj ri xuꞌij ri Espíritu Santo.

Ri Bernabé y ri Saulo niquitzijoj ri rutzij ri Dios pa Chipre
4 Y ri Espíritu Santo can ja xerutak-e ri Bernabé y ri Saulo; romariꞌ 

xebe pa Seleucia. Y chiriꞌ xeꞌoc-e pa jun barco chi xekꞌax-apo pa Chipre. 
5 Y cuando jecꞌo chic pa tenemit Salamina chiriꞌ pa Chipre, xquitzijoj-ka 
rutzij ri Dios pa tak sinagogas, ri jay anchiꞌ niquimol-wi-quiꞌ ri israelitas 
chi niquicꞌoxaj rutzij ri Dios. Ri Bernabé y ri Saulo quicꞌuan-e jun chi 
yerutoꞌ y riꞌ ja ri Juan ri niꞌix chukaꞌ Marcos che. 6  Ri Chipre jun rech-ulef 
coꞌl oc ri cꞌo chupa ri mar. Romariꞌ, cuando ri Bernabé, ri Saulo y ri Juan 
xekꞌax chupa ri rech-ulef riꞌ, xeꞌapon ri jucꞌan chic ruchiꞌ pa jun tenemit 
rubinan Pafos. Y chupa ri tenemit riꞌ cꞌo jun achi israelita rubinan 

Barjesús, jun achi aj-itz. Ri achi reꞌ jun tzꞌucuy-tzij, roma nuꞌij chi can 
nukꞌalajij ri niꞌix che roma ri Dios. 7 Y ri aj-itz achi riꞌ nisamaj riqꞌuin 
ri gobernador rubinan Sergio Paulo, ri gobernador riꞌ can cꞌo-wi runoꞌj 
(runaꞌoj). Rajaꞌ xutak coyoxic ri Bernabé y ri Saulo, roma nrojoꞌ nucꞌoxaj 
rutzij ri Dios. 8  Pero ri aj-itz, ri niꞌix chukaꞌ Elimas che, can nutaj rukꞌij 
yerukꞌat, roma can man nrojoꞌ ta chi ri Sergio Paulo nuyaꞌ ta ránima 
riqꞌuin ri Jesucristo. 9 Pero ri Saulo, ri rubinan chukaꞌ Pablo, can nojinak 
ránima riqꞌuin ri Espíritu Santo, xutzu-xutzuꞌ rech ri aj-itz, 10 y xuꞌij che: 
Ret xa nojinak awánima riqꞌuin ronojel rech tzꞌucun-tzij y riqꞌuin ronojel 
itzel tak ex. Xa jat jun ralcꞌual ri itzel, roma itzel natzuꞌ ronojel ri utz. Ret 
man choj ta naꞌan che ri rubey ri Ajaf Dios. ¿Anchique roma man namalij 
ta naꞌan quiriꞌ? 11 Cami, ri Ajaf Dios xcatruꞌon castigar; can xcamoyir, y 
jun tiempo ri man xcatiquier ta xtatzuꞌ rech ri kꞌij. Y can xe xuꞌij quiriꞌ 
ri Pablo, can jaꞌ xmoyir-ka ri achi aj-itz. Romariꞌ rajaꞌ nucanoj jun ri 
nicꞌuan chukꞌaꞌ, roma xcꞌueꞌ can pa kꞌekuꞌm. 12  Cuando ri Sergio Paulo 
ri gobernador xutzuꞌ ri xbanataj riqꞌuin ri aj-itz, man nril ta anchique 
nunojij chirij ri rutzij ri Ajaf. Y ja xunimaj rutzij ri Dios chupa ri kꞌij riꞌ.

Pablo y ri Bernabé niquitzijoj rutzij ri Dios pa jun 
chic tenemit rubinan chukaꞌ Antioquía

13  Y ri Pablo y ri je-benak riqꞌuin xquiyaꞌ can ri tenemit Pafos, xekꞌax-
apo paruiꞌ ri yaꞌ chi xebe pa tenemit Perge ri cꞌo pa Panfilia. Pero ri 
Juan, ri niꞌix chukaꞌ Marcos che, xerumalij can y xtzolaj pa Jerusalem. 
14 Y cuando ri Pablo y ri Bernabé xekꞌax yan pa Perge, xebe pa jun chic 
tenemit ri rubinan chukaꞌ Antioquía. Y ri tenemit reꞌ pa Pisidia cꞌo-wi. 
Y chupa ri kꞌij chi uxlanen, rejeꞌ xebe pa sinagoga, ri jay anchiꞌ nitzijos-
wi rutzij ri Dios, y xechꞌoquie-apo. 15 Y cuando x-an-ka leer ri ley chi ri 
Moisés y ri jequitzꞌiban can ri achiꞌaꞌ ri xekꞌalajin ri rutzij ri Dios ojer 
can, ri achiꞌaꞌ ri cꞌo quikꞌij chupa ri jay riꞌ, xquitak-apo jun riqꞌuin ri Pablo 
y ri Bernabé, chi xberuꞌij chique: Wachꞌalal, xa cꞌo jun chiwe rix ri cꞌo 
jujun tzij nrojoꞌ nuꞌij chique ri quimolon-quiꞌ weꞌ, utz nuꞌij, xchaꞌ ri xapon 
quiqꞌuin.

16  Y ri Pablo can jaꞌ xpaꞌeꞌ, y xuꞌon retal che rukꞌaꞌ chique ri winak 
chi quiriꞌ man quietzijon chic y xuꞌij-ka chique: Ticꞌoxaj rix nuwinak 
israelitas y ticꞌoxaj rix ri man jix israelitas ta ri can nixiꞌj-iwiꞌ niben imac 
chech ri Dios; ticꞌoxaj ri xtin-ij chiwe: 17 Ri ka-Dios roj israelitas can 
xeruchaꞌ ri ojer tak katiꞌt-kamamaꞌ, y xuꞌon chique chi xeꞌoc jun nimalaj 
tenemit f cuando jecꞌo pa Egipto, ri rech-ulef ri man quichi ta rejeꞌ. Cꞌajariꞌ 
ri Dios can riqꞌuin ri ruchukꞌaꞌ xerulesaj-pe chiriꞌ. g 18  Y ri jun laꞌk cuarenta 
junaꞌ ri xquiꞌen chupa ri tzꞌiran rech-ulef, ri Dios xucochꞌ ronojel ri 

xquiꞌen. h 19 Y xeruqꞌuis ri winak ri jecꞌo pa wukuꞌ tenemit chi ri rech-ulef 
Canaán, i y jariꞌ ri ulef ri xuyaꞌ can pa quikꞌaꞌ ri ojer tak katiꞌt-kamamaꞌ. j 
20 Cꞌajariꞌ ri Dios xeruyaꞌ jueces pa quiwiꞌ k chi yequiꞌen gobernar. Jun laꞌk 
cuatrocientos cincuenta junaꞌ xecꞌueꞌ ri jueces pa quiwiꞌ. Y ri ruqꞌuisbel 
juez ri xcꞌueꞌ, ja ri Samuel, ri jun ri xukꞌalajij chukaꞌ rutzij ri Dios. l 21 Pero 
rejeꞌ jun rey ri xquijoꞌ chi xeruꞌon gobernar. m Y ri Dios can xuya-wi 
qui-rey. Y cuarenta junaꞌ xeruꞌon gobernar ri katiꞌt-kamamaꞌ ri jun rey 
ri xubinaj Saúl. Ri Saúl riꞌ ralcꞌual ri achi xubinaj Cis, ru-familia can ri 
Benjamín. n 22  Y cuando ri Dios xrojoꞌ chi ri Saúl xel-e, xuyaꞌ can ri David 
chi xoc rey. Ri Dios can xuꞌij chirij ri rey David: Cꞌo jun ri xtuꞌon ronojel 
ri ninjoꞌ y can nika chinuech. o Ren can nintzuꞌ chi ri xtibano quiriꞌ ja ri 
David p ri ralcꞌual ri Isaí. Quiriꞌ xuꞌij ri Dios. 23  Y jun chique ri ru-familia ri 
rey David, ja ri Jesús. Y ja ri Jesús ri yoꞌn-pe roma ri Dios chi jojrucol roj 
israelitas, can ancheꞌl ri ruꞌin ri Dios chi nuꞌon. 24 Y cuando man jani toka 
ri Jesús, ri Juan Bautista xuꞌij chique ri kawinak israelitas chi tiquiyaꞌ can 
ri quimac y tiquibanaꞌ ri nrojoꞌ ri Dios, y quieꞌan bautizar. q 25 Y cuando ri 
Juan ya nuqꞌuis ri samaj ri xyoꞌx che roma ri Dios, rajaꞌ xuꞌij: ¿Jin ancuꞌx 
(anchique) ren niꞌij rix? Roma, man jaꞌ ta ren ri Cristo. r Roma ri Cristo 
man jani tisamaj-ka chiꞌicojol. Rajaꞌ can cꞌo rukꞌij, romariꞌ can man nucꞌul 
ta chi ja ren yisolo ri ruximbel ruxajab, s xchaꞌ ri Juan.

26 Rix nuwinak israelitas, ru-familia can ri Abraham, y rix ri man jix 
israelitas ta, ri can nixiꞌj-iwiꞌ niben imac chech ri Dios, nin-ij chiwe, chi 
ri rutzij ri Dios can iwichi rix yoꞌn-pe, y ri tzij riꞌ nuꞌij anchique modo 
jixcolotaj. 27 Xa ja ri winak ri jecꞌo pa Jerusalem y ri achiꞌaꞌ ri cꞌo quikꞌij 
jecꞌo chiquicojol, xa ja rejeꞌ ri man xenaꞌen ta anchique ri Jesús, y chukaꞌ 
man quibanon ta entender rutzij ri Dios ri tzꞌiban can coma ri achiꞌaꞌ ri 
xquikꞌalajij rutzij ojer can. Y can ronojel kꞌij chi uxlanen niꞌan leer ri pa 
tak sinagogas, ri jay anchiꞌ can nitzijos-wi rutzij ri Dios. Romariꞌ, cuando 
rejeꞌ xquiꞌij chi ticamises ri Jesús, can jaꞌ xetoꞌn chi xtzakon ri nuꞌij ri rutzij 
ri Dios. 28  Pero ri winak y ri achiꞌaꞌ ri cꞌo quikꞌij, más que man jun rumac 
ri Jesús xquiwil chi nicamises, rejeꞌ xquicꞌutuj che ri Pilato chi ticamises. t 
29 Y cuando xbanataj yan ronojel ri tzꞌiban can chupa rutzij ri Dios chirij ri 
rucamic ri Jesús, xbequikasaj-pe chech ri cruz, y cꞌajariꞌ xbequimukuꞌ can. u 
30 Pero ri Dios xuꞌon che ri Jesús chi xbecꞌastaj-pe. 31 Y ri Jesús qꞌuiy kꞌij 
xucꞌut-riꞌ v chiquiwech ri can xquitzeklebej cuando xel-e pa Galilea y xbe cꞌa 
pa Jerusalem. Y ri xetzꞌeto richi, jariꞌ ri yekꞌalajin ri Jesús chique ri winak.

32  Y roj nakatzijoj chiwe ri utzilaj rutzij ri Dios, ri nichꞌoꞌn chirij ri 
xuꞌij ri Dios chique ri katiꞌt-kamamaꞌ ojer can chi nuꞌon. 33  Roma xa ja 
chakawech roj ri joj qui-familia can rejeꞌ xbanataj ri ruꞌin ri Dios ojer 
can; roma rajaꞌ xuꞌon chi xcꞌastaj-pe ri Jesús chiquicojol ri caminakiꞌ, can 
ancheꞌl ri nuꞌij chupa ri rucaꞌn salmo: Ja ret jat Walcꞌual, romariꞌ cami 
ninyaꞌ acꞌaslen, w nichaꞌ. 34 Y ri rutzij ri Dios nuꞌij chukaꞌ: Y ri nuꞌin can 
che ri rey David chi ninyaꞌ, can ketzij-wi, y can ninyaꞌ chiwe rix, x nichaꞌ. 
Quiriꞌ xuꞌij ri Dios chi nucꞌut chakawech chi ri Jesús can xcꞌasos roma 
ri Dios chiquicojol ri caminakiꞌ, y manak chic xticom. 35 Y ri David nuꞌij 
chukaꞌ chupa ri Salmos: Man xtayaꞌ ta lugar che ri lokꞌolaj Awalcꞌual 
chi nikꞌey ri ruchꞌacul, y nichaꞌ. 36  Pero ri David, cuando can ruqꞌuison 
chic can ri samaj ri ruyoꞌn-pe ri Dios che, xcom, y xbemuk can ri anchiꞌ 
je-mukun-wi ri ratiꞌt-rumamaꞌ, y can xkꞌey-wi ri ruchꞌacul. 37 Pero ri 
ruchꞌacul ri Jesús man xkꞌey ta, roma ri Dios can xuꞌon che chi xcꞌastaj-
pe chiquicojol ri caminakiꞌ. 38  Romariꞌ nuwinak israelitas, titemaj cꞌa chi 
xe roma ri Jesús nitzijos chiwe chi cꞌo modo nicochꞌotaj (nicuyutaj) imac. 
Y ja ri rutzij rajaꞌ ri kacꞌamon-pe chiwe. 39 Roma ru-ley ri Moisés man 
nitiquier ta nuꞌon chiwe chi can man jun imac niwakalej chech ri Dios. 
Man ancheꞌl ta ri nuꞌon ri Jesús. Y conojel ri xquieniman richi, man jun 
quimac xtiquikalej chech ri Dios. 40 Can tibanaꞌ cuenta iwiꞌ, chi quiriꞌ 
man pa iwiꞌ ta rix xtika ri quitzꞌiban can ri achiꞌaꞌ ri xquikꞌalajij ri rutzij 
ri Dios ojer can. Chupa ri quitzꞌiban can rejeꞌ, ri Dios nuꞌij:
 41 Rix ri jixtzeꞌn chirij ri nutzij, titzuꞌ cꞌa ri nimalaj castigo ri xtika pa 

iwiꞌ y ticanoj anchiꞌ nito-iwiꞌ.
Roma ri nimalaj castigo ri xtinyaꞌ pa iwiꞌ, can jun nimalaj 

sufrimiento.
Y rix, can man xtinimaj ta, más que cꞌo jun niyoꞌn rutzijol chiwe, 

roma can yalan nim. z
Quiriꞌ ruꞌin can ri Dios, xchaꞌ ri Pablo chique ri winak.

42  Y cuando ri Pablo y ri Bernabé xeꞌel-pe chiriꞌ pa sinagoga, ri jay 
anchiꞌ niquimol-wi-quiꞌ ri israelitas chi niquicꞌoxaj rutzij ri Dios, ri winak 
ri man je israelitas ta xquiꞌij chique: Jixkayobej ri kubix apo, chi quiriꞌ 
nakacꞌoxaj jun mej (bey) chic ri tzij ri icꞌamon-pe.

43 Y cuando ri winak ri quimolon-quiꞌ chiriꞌ xquiquiraj-quiꞌ, je qꞌuiy 
ri xebe chiquij ri Pablo y ri Bernabé; jecꞌo israelitas, y jecꞌo ri man je 
israelitas ta ri can niquiꞌen chukaꞌ ri nuꞌij ru-ley ri Moisés, roma can 
niquiyaꞌ chukaꞌ rukꞌij ri Dios. Y x-ix chique coma ri Pablo y ri Bernabé, chi 
can man tiquiyaꞌ can ri Dios ri can jun nim favor xuꞌon chique chi xerucol.

44 Y chupa ri kꞌij chi uxlanen ri jun chic semana, jubaꞌ ta chic conojel 
winak chi ri tenemit ri xquimol-quiꞌ chi niquicꞌoxaj ri rutzij ri Dios. 

45 Romariꞌ, cuando ri winak israelitas ri man niquinimaj ta ri Jesús 
xquitzuꞌ chi je qꞌuiy winak xeꞌapon, itzel xquinaꞌ, y niquiꞌij chi ri nuꞌij 
ri Pablo xa man jaꞌ ta ri ketzij, y itzel xechꞌoꞌn chirij ri nuꞌij. 46  Pero ri 
Pablo y Bernabé man xquixiꞌj ta quiꞌ chiquiwech chi xquiꞌij chique: Can 
nicꞌatzin chi naꞌey chiwech rix jix kawinak nakatzijoj-wi ri rutzij ri Dios, 
pero rix xa man nika ta chiwech. Y roma quiriꞌ niben, can kꞌalaj chi 
can man utz ta chi niyoꞌx chiwe rix ri cꞌaslen ri man niqꞌuis ta. Romariꞌ 
quiqꞌuin ri winak ri man je israelitas ta jojbe-wi. 47 Y can ja ri Ajaf Dios 
x-in chake:

Jatnuyoꞌn chi jatoc sakil quichi ri winak chi ronojel rech-ulef, a
y awoma ret xquiecolotaj ri winak naj chi nakaj.

48  Y cuando ri winak ri man je israelitas ta xquicꞌoxaj ri tzij ri x-ix-
ka, can xequicot pa cánima, y xquiyaꞌ rukꞌij ri rutzij ri Ajaf Dios. Y can 
conojel ri can je-chaꞌon roma ri Dios chi niquiwil ri cꞌaslen ri man niqꞌuis 
ta, xquinimaj. 49 Y ri rutzij ri Ajaf Dios xbetzijos naj chinakaj, chupa ri 
rech-ulef riꞌ. 50 Y ri winak israelitas ri man niquinimaj ta ri Jesús, xquiyaꞌ 
quinoꞌj (quinaꞌoj) jujun utzilaj tak ixokiꞌ ri man je israelitas ta ri can cꞌo 
quikꞌij. Xebe chukaꞌ quiqꞌuin ri achiꞌaꞌ ri cꞌo quikꞌij chiquicojol ri winak, 
chi xbequiyaꞌ quinoꞌj (quinaꞌoj), chi yequikotaj-e ri Pablo y ri Bernabé pa 
quitenemit. Y can quiri-wi xquiꞌen chique. 51 Romariꞌ rejeꞌ xquitotaj can ri 
pokolaj ri cꞌo chicakan chiquiwech ri winak, b chi quiriꞌ tiquitemaj chi can 
man utz ta ri yeꞌajin. Y rejeꞌ xebe cꞌa pa jun chic tenemit rubinan Iconio. 
52  Y conojel ri can quiniman chic ri Jesucristo ri jecꞌo chiriꞌ pa Antioquía 
ri cꞌo pa Pisidia, can nojinak-wi cánima riqꞌuin ri Espíritu Santo, y can 
yequicot.

Cuando ri Pablo y ri Bernabé xecꞌueꞌ pa tenemit Iconio

14  1 Y ri Pablo y ri Bernabé xeꞌapon pa tenemit rubinan Iconio. Rejeꞌ 
xeꞌapon pa sinagoga, ri jay anchiꞌ niquimol-wi-quiꞌ ri israelitas 

chi niquicꞌoxaj rutzij ri Dios. Y ri rutzij ri Dios ri xquitzijoj rejeꞌ chique 
ri winak, can xuꞌon chique je qꞌuiy chi xquinimaj ri Jesucristo. Jecꞌo 
israelitas y jecꞌo ri man je israelitas ta. 2  Y ri israelitas ri man xquinimaj 
ta, itzel yequitzuꞌ ri xquinimaj ri Ajaf Jesucristo. Romariꞌ rejeꞌ xquiyaꞌ 
quinoꞌj (quinaꞌoj) ri man je israelitas ta, chi quiriꞌ itzel quiequitzuꞌ ri 
xquinimaj ri Ajaf Jesucristo. 3  Romariꞌ ri Pablo y ri Bernabé qꞌuiy kꞌij 
xecꞌueꞌ quiqꞌuin ri kachꞌalal. Y roma can quiyoꞌn cánima riqꞌuin ri Ajaf 
Jesucristo, can man niquixiꞌj ta quiꞌ niquitzijoj ri rutzij ri Dios chique 
ri winak, ri nukꞌalajij chi ri Dios yalan yerojoꞌ. Y ri Dios can nukꞌalajij 
chiquiwech ri winak, chi ri niquiꞌij ri Pablo y ri Bernabé can ketzij-wi. 
Romariꞌ qꞌuiy milagros yequiꞌen. 4 Romariꞌ ri tenemit caꞌiꞌ rubanon. Jujun 

yequitoꞌ ri israelitas ri man quiniman ta, y ri chꞌaka chic yequitoꞌ ri Pablo 
y ri Bernabé, ri apóstoles. 5 Y ri winak israelitas y ri man je israelitas ta 
y ri autoridades xquiyaꞌ chiquiwech chi niquiꞌen quitzelal chique ri Pablo 
y ri Bernabé y xquiequicamisaj che abaj. 6  Pero ri Pablo y ri Bernabé 
xquinaꞌej ronojel ri nojin chiquij; romariꞌ rejeꞌ xquiwewaj-e-quiꞌ y xebe 
cꞌa pa Listra y pa Derbe, ri tenemit ri jecꞌo pa Licaonia. Chukaꞌ xebe pa 
chꞌaka chic lugar ri jecꞌo-pe chiquinakaj ri caꞌiꞌ tenemit riꞌ. 7 Rejeꞌ ja ri pa 
tak tenemit y ri pa tak lugar riꞌ xquitzijoj-wi ri utzilaj rutzij ri Ajaf Dios.

Ri winak aj-Listra xa xjalataj quinoꞌj (quinaꞌoj) 
y romariꞌ xquiqꞌuiak che abaj ri Pablo

8  Y chiriꞌ pa tenemit rubinan Listra, cꞌo jun achi ri desde que xalex-pe 
man tiquirinak ta nibin. Can man jun mej (bey) bininak ta jubaꞌ. Y ri achi 
reꞌ chꞌocol chiriꞌ. 9 Rajaꞌ nucꞌoxaj ri nuꞌij ri Pablo. Y ri Pablo xutzuꞌ chi ri 
achi riꞌ can ruyoꞌn ránima riqꞌuin ri Dios chi can nicꞌachoj-wi. 10 Romariꞌ 
ri Pablo can riqꞌuin ruchukꞌaꞌ xchꞌoꞌn che ri achi, y xuꞌij che: Capaꞌeꞌ choj. 
Y ri achi can jaꞌ xropin, y xpaꞌeꞌ y utz xbin. 11 Cuando ri winak xquitzuꞌ 
ri xuꞌon ri Pablo, ri winak riꞌ xechꞌoꞌn pa Licaónica, ri quichꞌabel. Y can 
riqꞌuin quichukꞌaꞌ xquiꞌij: Ri achiꞌaꞌ ri yekatzuꞌ, can je ka-dios ri je-
kajinak-pe chikacojol cami.

12  Rejeꞌ niquiꞌij chi ri Bernabé jariꞌ ri qui-dios rubinan Júpiter, y ri 
Pablo jariꞌ ri qui-dios rubinan Mercurio, roma ja rajaꞌ ri ucꞌuayon ri 
tzij. 13  Ri Júpiter ri qui-dios ri winak riꞌ, cꞌo jun rusamajel, y ri dios riꞌ 
cꞌo ri rocho chuchiꞌ ri tenemit. Ri rusamajel ri Júpiter xerucꞌuaj pa tak 
puertas ri wacx ri je-wakon-pe riqꞌuin cotzꞌiꞌj. Rajaꞌ y ri winak niquijoꞌ 
niquiyaꞌ quikꞌij ri Pablo y ri Bernabé, romariꞌ jequicꞌamon-pe ri wacx 
chi yequicamisaj. 14 Pero cuando ri apóstol Bernabé y ri apóstol Pablo 
xquinaꞌej ri niquinojij ri winak, xebison-ka, romariꞌ xquiretzelaꞌ quitziak 
chiquij. Y jaꞌ xeꞌoc chiquicojol ri winak, y niquiꞌij chique: 15 ¿Anchique 
roma rix niben quiereꞌ? Roj joj winak ancheꞌl rix, y joj-petenak iwiqꞌuin 
chi nakaꞌij chiwe que man chic quieꞌiben ancheꞌl ri yeꞌiben-pe cami, ri 
man jun yecꞌatzin-wi, roma man jun utz nucꞌom-pe chiwe; pa ruqꞌuiexel 
riꞌ tinimaj ri cꞌaslic Dios ri banayon ronojel. Ri banayon ri rocaj y ri jecꞌo 
chupa, ri banayon ri rech-ulef y ri jecꞌo chech, ri banayon ri mar y ri jecꞌo 
chupa. 16  Y más que ri ojer can tiempo, ri Dios can xuya-wi lugar chique 
ri winak ri man je israelitas ta, chi xequicꞌuaj ri bey ri xeka chiquiwech. 
17 Pero can rukꞌalajin-wi-riꞌ chiquiwech riqꞌuin ri nuꞌon-pe job ri chicaj, 
nuyaꞌ ri ticoꞌn, y can nuya-pe ronojel ri nitej, chi quiriꞌ niquicot ri 
kánima. Can ruyoꞌn-wi-pe ri utz pa kawiꞌ konojel, xechaꞌ.

18  Y más que ri Pablo y ri Bernabé xquiꞌij quiriꞌ chique ri winak riꞌ, can 
cꞌaronaj xetiquier xequikꞌat ri winak chi quiriꞌ man xequicamisaj ta ri 
wacx chi niyoꞌx quikꞌij rejeꞌ.

19 Y chiriꞌ pa tenemit Listra jecꞌo israelitas ri xeꞌapon ri je-petenak 
cꞌa pa tenemit Antioquía y pa Iconio. Rejeꞌ xquiyaꞌ quinoꞌj (quinaꞌoj) ri 
winak aj-chiriꞌ pa Listra, y can xequichꞌec-wi, romariꞌ ri winak aj-chiriꞌ 
xquiqꞌuiak che abaj ri Pablo, y xquikirirej-e y xbequitorij can chuchiꞌ ri 
tenemit, roma xquinojij chi ri Pablo xcom yan. 20 Y cuando ri kachꞌalal 
quimolon-apo-quiꞌ chirij ri Pablo, rajaꞌ xa xbepaꞌe-pe, y xtzolaj chic pa 
tenemit. Y rucaꞌn kꞌij rajaꞌ y ri Bernabé xebe cꞌa pa jun tenemit rubinan 
Derbe.

21 Y chiriꞌ pa tenemit Derbe xquitzijoj ri utzilaj rutzij ri Dios. Y je 
qꞌuiy winak xquinimaj ri Jesús. Y cꞌajariꞌ xetzolaj. Y xebekꞌax chic pe ri 
pa Listra, ri pa Iconio y pa Antioquía. 22  Y ri tenemit anchiꞌ xebekꞌax-
pe, niquiyaꞌ can ruchukꞌaꞌ cánima ri kachꞌalal, y niquiꞌij can chique chi 
tiquiyaꞌ cánima riqꞌuin ri Jesucristo, roma nicꞌatzin chi qꞌuiy nakaꞌan 
sufrir pa kacꞌaslen chi jojoc anchiꞌ can ja ri Dios nibano gobernar. 23  Y 
xquiꞌen can ruꞌonic ri samaj chiquicojol ri kachꞌalal. Xequicanolaꞌ can 
achiꞌaꞌ ri yepaꞌeꞌ can chech ri samaj chiquicojol ri kachꞌalal. Quiriꞌ xquiꞌen 
can pa tak tenemit anchiꞌ xekꞌax-wi. Y can xquiꞌen ayuno y oración, y 
xequijach can pa rukꞌaꞌ ri Ajaf ri quiniman chic.

Cuando ri Pablo y ri Bernabé xetzolaj pa 
Antioquía ri cꞌo pa rech-ulef Siria

24 Y cꞌajariꞌ xebekꞌax-pe ri pa Pisidia, y xeꞌapon pa Panfilia. 25 Y 
xquitzijoj ri rutzij ri Dios chiriꞌ pa tenemit Perge. Y cꞌajariꞌ xebe ri pa 
tenemit Atalia. 26  Y chiriꞌ pa Atalia xeꞌoc-e pa jun barco chi yetzolaj cꞌa 
Antioquía, ri tenemit anchiꞌ ri kachꞌalal jequijachon-e pa rukꞌaꞌ ri Dios 
ri Pablo y ri Bernabé, chi quiriꞌ jaꞌ ta ri Dios yerutoꞌ chi neꞌquibanaꞌ ri 
samaj. Y cami ri samaj riꞌ xcꞌachoj yan can. 27 Y cuando ri Pablo y ri 
Bernabé xeꞌapon pa Antioquía, xequimol conojel kachꞌalal ri niquimol-
quiꞌ pa rubiꞌ ri Dios chiriꞌ, y cꞌajariꞌ xquitzijoj-ka chique ronojel ri xuꞌon 
ri Dios chique chi xerutoꞌ chi xquitzꞌuc can ri samaj, y xuyaꞌ lugar 
chukaꞌ chique ri winak ri man je israelitas ta, chi xquiyaꞌ cánima riqꞌuin 
ri Jesucristo y xecolotaj. 28  Y ri Pablo y ri Bernabé xecꞌue-ka qꞌuiy kꞌij 
quiqꞌuin ri kachꞌalal aj-Antioquía, ri tenemit cꞌo pa rech-ulef Siria.

Ri ru-ley ri Moisés ancheꞌl jun ekaꞌn (akaꞌn)

15  1 Y jecꞌo jujun achiꞌaꞌ ri je-petenak pa Judea xeꞌapon pa Antioquía, 
ri tenemit ri cꞌo pa rech-ulef Siria; rejeꞌ niquiꞌij chique ri kachꞌalal 

chi yecolotaj, pero can nicꞌatzin chi niꞌan ri circuncisión chique, c ri nuꞌij 
chupa ri ru-ley ri Moisés. 2  Y ri Pablo y Bernabé can xquichꞌojij chique 
ri yeꞌin quiriꞌ. Romariꞌ, ri kachꞌalal ri jecꞌo chiriꞌ xequichaꞌ ri Pablo y ri 

Bernabé y jujun chic kachꞌalal, chi yebe pa tenemit Jerusalem quiqꞌuin 
ri apóstoles ri jecꞌo chiriꞌ y ri achiꞌaꞌ ri je-paꞌl chech ri samaj chiquicojol 
ri kachꞌalal, chi yetzijon chirij riꞌ, xa niꞌan o man niꞌan ta ri circuncisión 
chique ri kachꞌalal achiꞌaꞌ man je israelitas ta.

3  Romariꞌ ri kachꞌalal ri niquimol-quiꞌ pa rubiꞌ ri Dios chiriꞌ, xequitak-e 
ri xequichaꞌ chi yebe cꞌa Jerusalem. Y cuando je-benak, xekꞌax pa tak 
tenemit ri jecꞌo pa Fenicia y pa Samaria, y niquitzijolaꞌ chique ri kachꞌalal 
chi je qꞌuiy winak ri man je israelitas ta ri xquinimaj ri Jesucristo y 
xjalataj quicꞌaslen. Y ri kachꞌalal ri xecꞌoxan, can yalan xquicot ri cánima.

4 Y cuando xeꞌapon pa Jerusalem ri je-takon-e, can xcꞌul-wi quiwech 
coma ri kachꞌalal ri aj-chiriꞌ, coma ri achiꞌaꞌ ri je-paꞌl chech ri samaj 
chiquicojol ri kachꞌalal y coma ri apóstoles ri jecꞌo chiriꞌ. Y ri Pablo y 
ri Bernabé xquitzijoj chique, chi ri Dios qꞌuiy jerutoꞌn rejeꞌ, y romariꞌ je 
qꞌuiy winak ri man je israelitas ta ri xquinimaj yan ri Jesucristo, xechaꞌ.

5 Y jecꞌo achiꞌaꞌ fariseos ri quiniman chic ri Jesucristo ri xebepaꞌe-pe y 
xquiꞌij: Can tiꞌix chique ri kachꞌalal ri man je israelitas ta, chi tiquibanaꞌ 
ri circuncisión y tiquibanaꞌ chukaꞌ ri nuꞌij chupa ru-ley ri Moisés, xechaꞌ.

6  Y romariꞌ ri apóstoles y ri achiꞌaꞌ ri je-paꞌl chech ri samaj chiquicojol 
ri kachꞌalal, xquimol-quiꞌ chi niquinojij xa niꞌan o man niꞌan ta ri 
circuncisión chique ri kachꞌalal ri man je israelitas ta. 7 Y cuando qꞌuiy 
yan quiꞌin chirij riꞌ, ri Pedro xpaꞌeꞌ y xuꞌij: Wachꞌalal, rix iwetaꞌn chi 
cꞌo yan jubaꞌ tiempo ri Dios xiruchaꞌ chiꞌicojol chi xintzijoj ri utzilaj 
rutzij ri Dios chiquiwech ri winak ri man je israelitas ta, d chi quiriꞌ 
tiquinimaj chukaꞌ rejeꞌ. 8  Ri Dios can xukꞌalajij chi yerojoꞌ chukaꞌ ri 
winak riꞌ. Romariꞌ xuya-pe ri Espíritu Santo pa quiwiꞌ, e roma xutzuꞌ 
ri cánima. Junan xuꞌon ri Dios chake roj israelitas y chique ri man je 
israelitas ta. 9 Can man jun kacojol xuꞌon. Rejeꞌ can xquiyaꞌ cánima 
riqꞌuin ri Jesucristo, romariꞌ ri Dios chꞌajchꞌoj xuꞌon che ri cánima. 10 Y 
rix ¿anchique roma nijoꞌ nitojtobej ri Dios? ¿Anchique roma nijoꞌ niyaꞌ 
jun ekaꞌn (akaꞌn) chiquij ri kachꞌalal ri man je israelitas ta? Roma ri ru-
ley ri Moisés xa ancheꞌl jun ekaꞌn (akaꞌn) ri man xetiquier ta xquicꞌuaj ri 
katiꞌt-kamamaꞌ, ni roj chukaꞌ man jojtiquier ta nakacꞌuaj. 11 Romariꞌ roj 
can kaniman-wi chi xojcolotaj, roma can quiriꞌ xrojoꞌ ri Ajaf Jesús, y can 
quiriꞌ chukaꞌ xecolotaj ri kachꞌalal ri man je israelitas ta, xchaꞌ ri Pedro.

12  Y romariꞌ conojel ri quimolon-quiꞌ chiriꞌ man xechꞌoꞌn ta chic apo, xe 
xquicꞌoxaj ri niquitzijoj ri Bernabé y ri Pablo. Rejeꞌ niquitzijoj ri milagros 
ri man jun mej (bey) je-tzꞌeton, ri xequiꞌen chiquiwech ri winak ri man je 
israelitas ta, roma rejeꞌ can ja ri Dios ri xyoꞌn quichukꞌaꞌ. Can xkꞌalajin-wi 
chi ja ri Dios ri takayon quichi. 13  Y cuando ri Bernabé y ri Pablo xetane-
ka, ri Jacobo xuꞌij: Quinicꞌoxaj cꞌa, wachꞌalal: 14 Ri Simón Pedro rutzijon 

chake chi ri Dios can xujoyowaj-wi quiwech ri winak ri man je israelitas 
ta. Can xeruchaꞌ chi yeꞌoc rutenemit chi quiriꞌ can niquiya-wi rukꞌij. 
15 Can ketzij xbeꞌel-wi ri quitzꞌiban can ri achiꞌaꞌ ri xekꞌalajin ri rutzij ri 
Dios ojer can. Ri quitzꞌiban can, nuꞌij:
 16 Cꞌajariꞌ xquitzolaj chic pe quiqꞌuin ri israelitas je ru-familia can ri 

rey David,
y xtin-en chique chi xquiecataj chic pe jun mej (bey) f chi quiriꞌ 

niquiyaꞌ chic nukꞌij, ancheꞌl cuando cꞌo ri David.
 17 Y ren ri Ajaf xtin-en quiriꞌ chique, chi quiriꞌ ri chꞌaka chic winak 

jinquicanoj.
Y conojel ri man je israelitas ta ri jenuchaꞌon chic, quiriꞌ ta xtiquiꞌen.

 18 Can quiriꞌ ri ruꞌin can ri Ajaf Dios ri ojer can.
Quiriꞌ nuꞌij ri rutzij, xchaꞌ ri Jacobo.

19 Y xuꞌij chukaꞌ: Romariꞌ ren nin-ij, más utz man quiekanak ri man 
je israelitas ta ri xquijal yan quicꞌaslen chech ri Dios, chi niꞌan ri 
circuncisión chique. 20 Xe ri más nicꞌatzin niquiꞌen kaꞌij-e chique chupa 
jun carta, que man quiequitaj ex ri man utz ta chi yetej roma je-yoꞌn 
chic chiquiwech dioses ri xa man je ketzij ta, g y ri achiꞌaꞌ y ri ixokiꞌ man 
tiquicanola-quiꞌ chi niquiꞌen mac, h y man tiquitaj tiꞌj chi jun chicop ri 
xcom roma xjikꞌ, ni man tiquitaj quicꞌ, i kojcha-e chupa ri carta. 21 Roma 
desde ojer can tiempo pa conojel tenemit, can jecꞌo ri niquicꞌut ru-ley 
ri Moisés pa tak sinagogas. Romariꞌ ketaꞌn anchique ri can man utz ta 
nakaꞌan. Roma can ronojel kꞌij chi uxlanen niꞌan leer chiquiwech conojel, 
xchaꞌ ri Jacobo.

22  Y ri apóstoles y ri achiꞌaꞌ ri je-paꞌl chech ri samaj chiquicojol ri kachꞌalal 
y conojel ri kachꞌalal chi ri iglesia, xquinojij chi can utz chi yequitak-e 
kachꞌalal chi yebe cꞌa pa Antioquía chiquij ri Pablo y ri Bernabé. Ri 
xequicha-e rejeꞌ ja ri Judas ri niꞌix chukaꞌ Barsabás che y ri Silas. Je caꞌiꞌ 
kachꞌalal ri can cꞌo quikꞌij chiquicojol ri chꞌaka chic kachꞌalal. 23 Y x-an-e 
jun carta y xjach-e chique chi niquicꞌuaj chique ri kachꞌalal. Y ri carta riꞌ 
nuꞌij: Roj ri apóstoles, roj ri joj-paꞌl chech ri samaj chiquicojol ri kachꞌalal, 
y conojel ri kachꞌalal chi ri iglesia, nakatak-e ruxnakil-iwech rix kachꞌalal 
ri man jix israelitas ta, ri jixcꞌo pa Antioquía y pa chꞌaka chic tenemit chi ri 
rech-ulef Siria y chukaꞌ pa rech-ulef Cilicia. 24 Roj xkanaꞌej chi jecꞌo xeꞌapon 
iwiqꞌuin, y weꞌ je-elenak-wi-e, pero man jaꞌ ta roj joj-takayon-e quichi. 
Rejeꞌ xa jun-wi chic ex xquiꞌij chiwe y romariꞌ jixquisukꞌ riqꞌuin ri iniman, 
roma rejeꞌ niquiꞌij chi can tiꞌan ri circuncisión chiwe, y can tibanaꞌ chukaꞌ 
ri chꞌaka chic ex ri nuꞌij chupa ru-ley ri Moisés. 25 Romariꞌ roj xkanojij 
xekachaꞌ caꞌiꞌ kachꞌalal chi yekatak-e chiꞌitzꞌetic. Y ri caꞌiꞌ reꞌ yebe quiqꞌuin 
ri Bernabé y ri Pablo ri can yalan yekajoꞌ. 26 Y can ketaꞌn-wi chi ri kachꞌalal 

Bernabé y ri Pablo can qꞌuiy sufrimientos quikꞌaxan pa quicꞌaslen roma 
niquitzijoj ri rutzij ri Kajaf Jesucristo. 27 Roj yekatak-e ri kachꞌalal Judas y 
ri kachꞌalal Silas chi xquiebechꞌoꞌn iwiqꞌuin, y xtiquiꞌij ri tzij ri katzꞌiban-e 
chiwe. 28 Y ri nrojoꞌ ri Espíritu Santo, ja chukaꞌ riꞌ nakajoꞌ roj chiwe, chi 
rix man titzeklebej ronojel ri cꞌo chupa ri ley; can xe ri más nicꞌatzin, jariꞌ 
tibanaꞌ. 29 Ri más nicꞌatzin jareꞌ: Man titaj tiꞌj chi jun chicop ri xcamises chi 
xsuj chech jun dios man ketzij ta, man titaj quicꞌ, man titaj tiꞌj chi jun chicop 
ri xcom roma xjikꞌ, y chukaꞌ ri achiꞌaꞌ y ri ixokiꞌ man tiquicanola-quiꞌ chi 
niquiꞌen mac. Xa ronojel reꞌ xtinimaj, utz nuꞌon chiwe. Dios xtichajin iwichi.

30 Y ja xetak-e. Y cuando rejeꞌ xeꞌapon pa tenemit Antioquía, xequimol 
ri kachꞌalal y xquijach ri carta chique. 31 Y cuando ri kachꞌalal xquitzuꞌ 
anchique nuꞌij ri carta, can xequicot, y xuyaꞌ ruchukꞌaꞌ cánima. 32  Y ri 
Judas y ri Silas qꞌuiy ex xquiꞌij chique ri kachꞌalal chi xquiyaꞌ ruchukꞌaꞌ 
cánima, roma ri caꞌiꞌ kachꞌalal reꞌ can niquikꞌalajij chukaꞌ ri niꞌix chique 
roma ri Dios. 33  Rejeꞌ xecꞌue-ka caꞌi-oxiꞌ kꞌij quiqꞌuin ri kachꞌalal chiriꞌ 
pa Antioquía. Y cuando xquinojij yetzolaj pa Jerusalem quiqꞌuin ri je-
takayon-e quichi, ri kachꞌalal aj-Antioquía xequiꞌen-e despedir, y xquiꞌij-e 
chique chi jaꞌ ta ri Dios tichajin quichi y nicꞌueꞌ ta uxlanen pa cánima.

34 Y cuando ya yetzolaj-pe, ri Silas man xpe ta, xa xunojij chi can 
más utz nicꞌueꞌ can chiriꞌ quiqꞌuin ri kachꞌalal. 35 Y chukaꞌ ri Pablo y ri 
Bernabé xecꞌue-ka chiriꞌ pa Antioquía. Rejeꞌ junan quiqꞌuin chꞌaka chic 
kachꞌalal xequitijoj ri kachꞌalal riqꞌuin ri rutzij ri Ajaf, xquitzijoj chukaꞌ ri 
utzilaj rutzij ri Dios.

Ri rucaꞌn mej (paj) nibe ri Pablo chi nuꞌon rusamaj ri Dios
36  Y cuando xkꞌax yan jubaꞌ tiempo, ri Pablo xuꞌij che ri Bernabé: Joꞌ, joꞌ 

chiquitzꞌetic ri kachꞌalal ri jecꞌo pa ronojel tenemit ri anchiꞌ katzijon-wi 
can ri rutzij ri Ajaf, xchaꞌ che.

37 Y ri Bernabé nrojoꞌ chi niquicꞌuaj chic e jun mej (bey) ri Juan ri niꞌix 
chukaꞌ Marcos che. 38 Pero ri Pablo man nrojoꞌ ta, roma cuando xquicꞌuaj ri 
naꞌey mej (paj), xerumalij can pa Panfilia, y man xbe ta quiqꞌuin chi xuꞌon 
ri samaj. j 39 Y xquichꞌolila-ka-quiꞌ chiquiwech; romariꞌ jaꞌ xquijach-quiꞌ. Ri 
Bernabé xucꞌuaj-e ri Marcos, y xeꞌoc-e pa jun barco chi xebe pa Chipre. 40 Y 
ri Pablo xuchaꞌ ri Silas chi xbe riqꞌuin. Y ri kachꞌalal aj-Antioquía xequijach-e 
pa rukꞌaꞌ ri Dios. 41 Cuando yekꞌax je-benak pa rech-ulef Siria y Cilicia, 
niquiyaꞌ ruchukꞌaꞌ cánima ri kachꞌalal ri niquimol-quiꞌ pa rubiꞌ ri Dios.

Ri Timoteo nibe chiquij ri Pablo y Silas

16  1 Y ri Pablo y Silas xeꞌapon pa Derbe y pa Listra. Y chiriꞌ pa 
tenemit Listra cꞌo jun kachꞌalal alaꞌ rubinan Timoteo, ral jun ixok 

israelita ri runiman chukaꞌ ri Jesucristo, pero ri rutataꞌ man israelita 
ta. 2  Y ri kachꞌalal ri jecꞌo pa Listra y ri pa Iconio can utz yechꞌoꞌn chirij 
ri Timoteo. 3  Ri Pablo nrojoꞌ chi ri Timoteo nibe quiqꞌuin chi nuꞌon ri 
rusamaj ri Dios. Y can quiri-wi xuꞌon, pero xuꞌon na ri circuncisión 
che, chi utz nitzꞌet coma ri israelitas ri jecꞌo pa tenemit Listra y ri jecꞌo 
chunakaj ri tenemit, roma can conojel jeꞌetamayon chi ri rutataꞌ ri 
Timoteo man israelita ta. 4 Y ri tenemit anchiꞌ yekꞌax-wi ri Pablo y ri je-
benak riqꞌuin, niquiꞌij can chique ri kachꞌalal ri man je israelitas ta, chi 
can tiquibanaꞌ ri niquiꞌij ri apóstoles y ri achiꞌaꞌ ri je-paꞌl chech ri samaj 
chiquicojol ri kachꞌalal ri jecꞌo pa Jerusalem. Y man nicꞌatzin ta chi can 
niquiꞌen ronojel ri nuꞌij chupa ru-ley ri Moisés. 5 Romariꞌ ri kachꞌalal 
ri niquimol-quiꞌ pa rubiꞌ ri Dios pa tak tenemit chiriꞌ, can xquiyaꞌ más 
cánima riqꞌuin ri Dios, y kꞌij-kꞌij jecꞌo ri yeꞌoc-apo quiqꞌuin chi niquinimaj 
ri Jesucristo.

Cuando x-ix che ri Pablo chi tikꞌax pa Macedonia
6  Y ri Espíritu Santo man xuyaꞌ ta lugar chique ri Pablo chi xebe pa 

rech-ulef rubinan Asia, chi niquitzijoj rutzij ri Dios chiriꞌ. Romariꞌ rejeꞌ 
xekꞌax pa Galacia y pa Frigia. 7 Y xeꞌapon anchiꞌ cꞌo-wi ri mojón chi ri 
rech-ulef Misia. Y xquinojij chi yebe pa rech-ulef Bitinia, pero ri Espíritu 
Santo man xuyaꞌ ta lugar chique chukaꞌ. 8  Y xquitzeklebej ri mojón richi ri 
Misia, y xeꞌapon-ka pa tenemit rubinan Troas. 9 Y chakꞌaꞌ ri Pablo xutzuꞌ 
pa jun ancheꞌl achicꞌ, chi cꞌo jun achi aj-Macedonia ri paꞌl-apo chech, y 
ri achi riꞌ nuꞌij che: Tabanaꞌ favor cakꞌax kaqꞌuin pa Macedonia, y kojatoꞌ, 
xchaꞌ che, xutzuꞌ ri Pablo. 10 Y cuando ri Pablo rutzꞌeton yan ri jun ancheꞌl 
achicꞌ riꞌ, konojel xkanaba-kiꞌ chi jojbe cꞌa Macedonia, roma xkaꞌan 
entender ri xkꞌalajix chech ri Pablo, nuꞌij chi ri Dios nrojoꞌ chi jojbe cꞌa 
quiqꞌuin ri aj-Macedonia chi nakatzijoj ri utzilaj rutzij ri Dios chique.

Ri Pablo y ri Silas xecꞌueꞌ pa Filipos
11 Y ja xojoc-e pa jun barco, y xkayaꞌ can ri tenemit Troas. Y choj xojbe 

cꞌa pa Samotracia. Y rucaꞌn kꞌij xojel chic e chiriꞌ, y xojapon pa tenemit 
rubinan Neápolis. 12  Y cuando xkayaꞌ can ri tenemit Neápolis, xojapon pa 
tenemit Filipos. Y ri Filipos jun nimalaj tenemit ri cꞌo chupa ri rech-ulef 
rubinan Macedonia. Y ri winak ri jecꞌo chupa ri tenemit riꞌ je romanos. 
Cuando xojapon ri pa tenemit riꞌ, xojcꞌue-ka jun janiꞌ kꞌij chiriꞌ. 13  Y pa jun 
kꞌij chi uxlanen, roj xojel-e chuchiꞌ ri tenemit y xojbe chuchiꞌ jun rakan-
yaꞌ, jun lugar ri can nicuses-wi chi niꞌan orar. Y xojbechꞌoquieꞌ chiriꞌ, y 
xkatzijoj-ka rutzij ri Ajaf Jesucristo chique ri ixokiꞌ ri xquimol-quiꞌ chiriꞌ. 
14 Jun chique ri ixokiꞌ ri xquimol-quiꞌ chiriꞌ, rubinan Lidia. Y ri Lidia reꞌ 
aj-tenemit Tiatira. Rajaꞌ nucꞌayij jun rech tziak ri morado nitzuꞌn, ri niꞌix 
púrpura che. Y ri Lidia reꞌ can nuyaꞌ rukꞌij ri Dios. Rajaꞌ can xucꞌoxaj ri 

nuꞌij ri Pablo. Ri Ajaf Dios can xchꞌoꞌn-wi pa ránima, romariꞌ rajaꞌ can 
xunimaj ri Jesús. 15 Rajaꞌ y conojel ri jecꞌo pa rocho, xeꞌan bautizar; 
cꞌajariꞌ ri Lidia xuꞌij chake: Xa can yinitzuꞌ chi ren can ketzij xinnimaj 
ri Ajaf, joꞌ chiwocho, y quixcꞌueꞌ chiwocho, xchaꞌ. Ri ixok riꞌ can xuꞌon 
chake chi xojbe-wi chirocho y chiriꞌ xojcꞌue-wi-ka.

16  Y jun mej (bey) cuando katzꞌamon bey joj-benak chupa ri lugar ri 
anchiꞌ niꞌan-wi oración, xkacꞌul jun xten. Y ri xten reꞌ cꞌo jun itzel espíritu 
riqꞌuin, y jariꞌ ri nibano che chi nitiquier nuꞌij anchique ri xtibanataj pa 
quicꞌaslen ri winak. Ri xten reꞌ jun esclava, y ri rajaf can yalan qui-mero 
niquiꞌen chirij. 17 Y ri xten reꞌ xojrutzeklebej roj y ri Pablo, y can riqꞌuin 
ruchukꞌaꞌ nichꞌoꞌn y nuꞌij chakij: Ri achiꞌaꞌ reꞌ je rusamajel ri nimalaj Dios 
ri cꞌo chilaꞌ chicaj, y niquitzijoj chiwe anchique nicꞌatzin niben rix chi 
quiriꞌ jixcolotaj chech ri imac, nichaꞌ.

18  Y ri xten reꞌ, qꞌuiy kꞌij ri quiriꞌ xuꞌon. Y jun kꞌij ri Pablo man 
xucochꞌ ta chic. Romariꞌ rajaꞌ xutzalmayij-riꞌ y xuꞌij che ri itzel espíritu 
ri cꞌo riqꞌuin ri xten: Pa rubiꞌ ri Jesucristo nin-ij chawe chi catel-e 
riqꞌuin ri xten, xchaꞌ ri Pablo. Y ri itzel espíritu riꞌ can jaꞌ xuyaꞌ can 
ri xten. 19 Cuando ri rajaf ri xten xquitzuꞌ chi can manak-wi chic 
xtiquiꞌen qui-mero chirij, roma man cꞌo ta chic ri itzel espíritu riqꞌuin, 
xebequitzꞌama-pe ri Pablo y ri Silas, y xequicꞌuaj pa juzgado chiquiwech ri 
achiꞌaꞌ ri niquiꞌen juzgar. 20 Y cuando xebequipobaꞌ chiquiwech ri achiꞌaꞌ, 
xquiꞌij: Ri achiꞌaꞌ reꞌ je israelitas y niquiyuj quinoꞌj (quinaꞌoj) ri winak weꞌ 
pa tenemit. 21 Y niquicꞌut jun chic costumbre chakawech, ri man utz ta chi 
nakanimaj y nakaꞌan, roma roj can joj winak romanos, xechaꞌ.

22  Y can je qꞌuiy winak ri xebecataj-pe chiquij ri Pablo y ri Silas. Ri 
achiꞌaꞌ ri niquiꞌen juzgar xquichꞌil-e ri quitziak ri Pablo y ri Silas y xquiꞌij 
chi quiechꞌay che cheꞌ. 23  Y cuando je-chꞌayon chic utz, xebetzꞌapis pa 
cárcel, y x-ix che ri chajinel chi can quieruchajij utz. 24 Romariꞌ rajaꞌ, can 
xe x-ix quiriꞌ che, can ja ri más pa dentro xerucusaj-apo ri Pablo y ri Silas. 
Y ri cakan xeruyalaꞌ can chucojol ri cheꞌ niꞌix cepo che.

25 Y pa nicꞌaj-akꞌaꞌ laꞌk riꞌ ri Pablo y ri Silas yebixan niquiyaꞌ rukꞌij ri 
Dios, y chukaꞌ niquiꞌen orar. Y ri chꞌaka chic ri jecꞌo pa cárcel yequicꞌoxaj-
apo. 26  Y cꞌajaꞌ xquinaꞌ xyiquiyoꞌ jun nimalaj silonel (cab-rakan), xusiloj 
ri cárcel y can xsilon ri ruxeꞌ ri xan. Ri ruchiꞌ ri cárcel xejakataj, y ri 
cadenas ri je-cusan chi je-ximon can ri jecꞌo pa cárcel, xquiskꞌopij-quiꞌ. 
27 Ri achi ri chajiy quichi ri jecꞌo pa cárcel, xunaꞌ rech roma ri silonel 
(cab-rakan). Y cuando rajaꞌ xutzuꞌ chi ri ruchiꞌ ri cárcel je-jakal, xulesaj 
ru-espada chi nucamisaj-ka-riꞌ, roma rajaꞌ xuꞌij-ka pa ránima chi xebe yan 
conojel ri jecꞌo pa cárcel. 28  Pero ri Pablo riqꞌuin ruchukꞌaꞌ xchꞌoꞌn-apo che 
y xuꞌij: Man tacamisaj-awiꞌ, weꞌ jojcꞌo-wi konojel, xchaꞌ.

29 Y ri achi chajinel xucꞌutuj jun luz. Y cuando rucꞌuan chic ri luz 
riꞌ, junanin xoc-apo pa cárcel, pero can nibarbot roma ruxiꞌn-riꞌ. Rajaꞌ 

xbexuquieꞌ chiquiwech ri Pablo y ri Silas. 30 Cꞌajariꞌ xerulesaj-pe pa 
cárcel, y xucꞌutuj chique: ¿Anchique ri nicꞌatzin nin-en chi quiriꞌ 
yicolotaj? xchaꞌ rajaꞌ.

31 Y ri Pablo y ri Silas xquiꞌij che: Tanimaj ri Ajaf Jesucristo ret y 
conojel ri jecꞌo pa awocho, y can xquixcolotaj.

32  Y Pablo y ri Silas xquitzijoj rutzij ri Ajaf che rajaꞌ y chique chukaꞌ 
conojel ri jecꞌo pa rocho. 33  Y más que chakꞌaꞌ chic, rajaꞌ xuchꞌajlaꞌ rech 
ri anchiꞌ je-socotajnak ri Pablo y ri Silas. Y x-an bautizar rajaꞌ y conojel 
ri jecꞌo pa rocho. 34 Y cꞌajariꞌ xerucꞌuaj chirocho chi xerutzuk. Y rajaꞌ y ri 
jecꞌo pa rocho can niquicot cánima, roma xquinimaj ri Dios.

35 Y nisakar rucaꞌn kꞌij ri achiꞌaꞌ ri niquiꞌen juzgar xequitak jujun 
chajinel chi xbequiꞌij che ri achi ri yeruchajij ri jecꞌo pa cárcel, chi 
quierulesaj-pe ri Pablo y ri Silas. 36  Y ri achi chajinel chi ri cárcel xberuꞌij 
che ri Pablo: Ri achiꞌaꞌ ri niquiꞌen juzgar xquitak-pe rubixic chue chi 
jixinlesaj-e. Cami quixel-pe. Utz jixbe y can ticꞌueꞌ uxlanen pa tak 
iwánima, xchaꞌ.

37 Pero ri Pablo xuꞌij chique ri chajinel ri xetak-pe coma ri achiꞌaꞌ ri 
niquiꞌen juzgar: Roj joj achiꞌaꞌ romanos. Y can chꞌanin xquitak kachꞌayic 
chiquiwech ri winak y cꞌa man jani koj-an juzgar. Y xojquitzꞌapij pa 
cárcel. Y cami niquijoꞌ jojquilesaj-e y can man jun ninaꞌen chi jojel-e. Ri 
ka-ley man quiriꞌ ta nuꞌij. Tiꞌij chique ri je-takayon-pe iwichi, chi ja rejeꞌ 
quiepe y kojquilesaj-e weꞌ, xchaꞌ ri Pablo chique.

38  Y ri chajinel riꞌ ja xbequiꞌij chique ri achiꞌaꞌ ri niquiꞌen juzgar ronojel 
ri xuꞌij-e ri Pablo chique. Romariꞌ ri achiꞌaꞌ ri niquiꞌen juzgar xquixiꞌj-quiꞌ, 
roma xquitemaj chi ri caꞌiꞌ achiꞌaꞌ je romanos chukaꞌ. 39 Y ri yebano juzgar 
xeꞌapon quiqꞌuin ri Pablo y ri Silas chiriꞌ pa cárcel, y xquicꞌutuj chi ticochꞌ 
(ticuy) quimac roma ri xquiꞌen chique. Cꞌajariꞌ xequilesaj-pe pa cárcel y 
xquiꞌij chique chi quieꞌel-e chiriꞌ pa tenemit. 40 Y cuando ri Pablo y ri Silas 
xeꞌleses-e pa cárcel, xebe pa rocho ri Lidia, y xquiyaꞌ ruchukꞌaꞌ cánima ri 
kachꞌalal. Y cuando xetzijon yan chique conojel, rejeꞌ xebe.

Ri xbanataj pa Tesalónica

17  1 Ri Pablo y ri Silas quitzꞌamon bey. Xekꞌax pa tenemit Anfípolis 
y Apolonia, cꞌajariꞌ xeꞌapon pa tenemit rubinan Tesalónica. Y ri 

winak israelitas ri jecꞌo chiriꞌ, cꞌo jun qui-sinagoga anchiꞌ niquimol-wi-
quiꞌ chi niquicꞌoxaj rutzij ri Dios. 2  Y ri Pablo, can ancheꞌl rubanon-pe pa 
chꞌaka chic tenemit, naꞌey napon pa tak sinagogas anchiꞌ niquimol-wi-
quiꞌ ri israelitas, can quiriꞌ chukaꞌ xuꞌon chiriꞌ pa Tesalónica; xapon pa 
sinagoga. Oxiꞌ semanas ri can quiriꞌ xuꞌon chupa ri kꞌij chi uxlanen. Rajaꞌ 
xtzijon quiqꞌuin ri israelitas chirij ri rutzij ri Dios. 3  Y can ja ri rutzij ri 
Dios ri xucusaj chi xukꞌalajij chiquiwech ri winak chi ri Cristo can qꞌuiy 
sufrimiento xtiꞌan che coma ri winak, can xticom y can xticꞌastaj chic pe. 

Y ri Pablo xuꞌij chukaꞌ chique ri winak: Ri Jesús ri nintzijoj ren chiwe, ja 
rajaꞌ ri Cristo ri xtak-pe roma ri Dios, xchaꞌ chique.

4 Y can jecꞌo jujun winak israelitas ri xquinimaj ri Ajaf Jesucristo. Can 
je qꞌuiy ri man je israelitas ta ri can niquiya-wi rukꞌij ri Dios xquinimaj. 
Y je qꞌuiy chukaꞌ ixokiꞌ ri cꞌo quikꞌij ri xquinimaj. Y conojel rejeꞌ 
xquitzeklebej ri niquiꞌij ri Pablo y ri Silas. 5 Romariꞌ ri winak israelitas ri 
man niquinimaj ta ri Jesucristo, itzel xequitzuꞌ ri Pablo y ri Silas. Romariꞌ 
rejeꞌ xebequimolo-pe achiꞌaꞌ ri je itzel y je kꞌoraꞌ. Can qꞌuiy-wi ri winak ri 
xequimol, y can xquiyec-wi chukaꞌ ri tenemit. Y rejeꞌ riqꞌuin quichukꞌaꞌ 
xebeꞌoc-pe pa rocho ri jun achi rubinan Jasón, chiquicanoxic ri Pablo y ri 
Silas chi yequilesaj-pe pa jay y yequiyaꞌ pa quikꞌaꞌ ri winak. 6  Pero roma 
man xequiwil ta ri Pablo y ri Silas, xa ja yan chic ri Jasón y chꞌaka chic 
kachꞌalal ri xequicꞌuaj-e chiquiwech ri achiꞌaꞌ ri yebano juzgar ri winak 
pa tenemit. Y can riqꞌuin quichukꞌaꞌ yechꞌoꞌn-apo, y niquiꞌij: Ri achiꞌaꞌ 
quibinan Pablo y Silas niquisukꞌ quinoꞌj (quinaꞌoj) conojel winak chi ri 
rech-ulef y xeloka yan weꞌ chupa ri katenemit. 7 Y ja ri Jasón xcꞌamo-ka 
quiwech pa rocho. Conojel ri yetzekleben quichi ri Pablo y ri Silas, man 
jaꞌ ta ri nuꞌij ri ley chi ri karech-ulef ri yeꞌajin. Rejeꞌ xa man niquinimaj 
ta ri nuꞌij ri rey César, roma xa niquiꞌij chi cꞌo jun chic qui-rey rubinan 
Jesús, xechaꞌ.

8  Y cuando ri winak y ri achiꞌaꞌ ri yebano juzgar pa tenemit Tesalónica 
xquicꞌoxaj ri sujunic riꞌ, xquixiꞌj-quiꞌ y man niquiwil ta anchique niquiꞌen. 
9 Y roma quiriꞌ x-ix chiquij ri Jasón y ri chꞌaka chic kachꞌalal, ri achiꞌaꞌ 
ri yebano juzgar xquinojij chi yequiskꞌopij-e, pero tiquiyaꞌ can mero pa 
quiqꞌuiexel. Y ri Jasón y ri chꞌaka chic kachꞌalal xquiyaꞌ can ri mero y ja 
xeꞌel.

Pablo y ri Silas niquitzijoj rutzij ri Dios pa Berea
10 Ri kachꞌalal riꞌ, can chꞌanin xequitak-e ri Pablo y ri Silas pa tenemit 

Berea. Chakꞌaꞌ xequitak-e. Y cuando ri Pablo y ri Silas jecꞌo chic chiriꞌ pa 
Berea, xebe pa sinagoga, ri jay anchiꞌ niquimol-wi-quiꞌ ri israelitas chi 
niquicꞌoxaj rutzij ri Dios. 11 Y ri israelitas riꞌ más utz quinoꞌj (quinaꞌoj) 
chiquiwech ri israelitas ri jecꞌo pa Tesalónica, roma rejeꞌ can utz 
xquicꞌoxaj ri rutzij ri Dios. Y ronojel ri tzij ri xquicꞌoxaj-e quiqꞌuin ri Pablo 
y ri Silas, niquicanoj chupa ri rutzij ri Dios ri tzꞌiban can, chi niquitzuꞌ xa 
ketzij ri niquiꞌij o xa man ketzij ta. Ri winak riꞌ can kꞌij-kꞌij quiriꞌ niquiꞌen. 
12  Y can je qꞌuiy ri xquinimaj ri Ajaf Jesucristo chiquicojol ri israelitas. Y 
chukaꞌ chiquicojol ri winak ri man je israelitas ta, jecꞌo ixokiꞌ ri can cꞌo 
quikꞌij ri xquinimaj y je qꞌuiy achiꞌaꞌ. 13  Pero ri israelitas ri man quiniman 
ta rutzij ri Dios ri jecꞌo pa tenemit Tesalónica, xquicꞌoxaj chi ri Pablo cꞌo 
pa tenemit Berea nutzijoj rutzij ri Dios chique ri winak chiriꞌ. Romariꞌ 
rejeꞌ xebe chukaꞌ cꞌa Berea. Y chiriꞌ xquiyaꞌ quinoꞌj (quinaꞌoj) ri winak 

chi quiecataj chirij ri Pablo. 14 Y ri kachꞌalal ri jecꞌo pa Berea, can jaꞌ 
xquitak-e ri Pablo chuchiꞌ ri mar. Y ri Silas y ri Timoteo xecꞌueꞌ can pa 
Berea quiqꞌuin ri kachꞌalal. 15 Y cuando ri kachꞌalal ri je-benak-e riqꞌuin 
ri Pablo, jecꞌo chic chuchiꞌ ri mar, xquicꞌuaj-e ri Pablo pa jun tenemit 
rubinan Atenas. Y ri kachꞌalal riꞌ xetzolaj-pe, y x-ix-pe chique roma ri 
Pablo chi quieꞌapon chꞌanin ri Silas y ri Timoteo pa Atenas, roma chiriꞌ 
yeruyobej-wi rajaꞌ.

Ri Pablo xcꞌueꞌ pa Atenas
16  Y cuando ri Pablo jeruyoben ri Silas y ri Timoteo pa tenemit Atenas, 

rajaꞌ can pokon nunaꞌ, roma ri tenemit riꞌ nojinak quiqꞌuin dioses ri man 
je ketzij ta. 17 Romariꞌ ri Pablo napon pa sinagoga, ri jay anchiꞌ nitzijos-
wi rutzij ri Dios chupa ri tenemit riꞌ, y yetzijon chirij ri nuꞌij ri rutzij ri 
Dios quiqꞌuin ri israelitas y chꞌaka chic winak ri can niquiya-wi rukꞌij ri 
Dios. Y can quiriꞌ chukaꞌ nuꞌon kꞌij-kꞌij pa cꞌayibel. Yetzijon chirij ri rutzij 
ri Dios quiqꞌuin ri yeꞌapon chiriꞌ. 18  Y chiriꞌ pa Atenas jecꞌo chukaꞌ achiꞌaꞌ 
ri niquijoꞌ niquitemaj más noꞌj (naꞌoj), jecꞌo ri niꞌix filósofos epicúreos 
chique y chꞌaka chic ri niꞌix estoicos chique; jecꞌo chique rejeꞌ yebetzijon 
riqꞌuin ri Pablo. Pero jecꞌo jujun ri niquiꞌij: ¿Anchique como nrojoꞌ nuꞌij 
chake ri jun achi reꞌ, xe niwolol? yechaꞌ. Y chꞌaka chic niquiꞌij: Ri achi reꞌ 
ancheꞌl xa yerutzijoj chꞌaka chic dioses quichi chꞌaka chic winak ri man 
je richi ta weꞌ, yechaꞌ. Y quiriꞌ ri niquiꞌij ri winak riꞌ, roma ri nutzijoj ri 
Pablo chique, ja ri utzilaj rutzij ri Jesús y nuꞌij chukaꞌ chique chi ri Jesús 
xcꞌastaj-pe chiquicojol ri caminakiꞌ. 19 Y ri winak riꞌ xquicꞌuaj ri Pablo pa 
Areópago, ri anchiꞌ niquimol-wi-quiꞌ ri can cꞌo quikꞌij ri jecꞌo chiquicojol 
rejeꞌ. Y cuando xeꞌapon, rejeꞌ xquicꞌutuj che ri Pablo: ¿Utz como nuꞌon 
chawech chi natzijoj chake chirij ri cꞌacꞌacꞌ noꞌj (naꞌoj) ri nakꞌalajij? 
20 Roma roj can man kacꞌoxan ta ri natzijoj ret, y roj nakajoꞌ chi ret naꞌij 
chake y nacꞌut utz chakawech, anchique ntel chi tzij riꞌ, xechaꞌ che.

21 Y quiriꞌ xquiꞌij, roma conojel ri winak aj-Atenas y ri je-petenak pa 
chꞌaka chic rech-ulef y chiriꞌ jecꞌo-wi, can yalan nibe cánima niquicꞌoxaj 
o niquitzijoj jun chic noꞌj (naꞌoj) ri can cꞌacꞌacꞌ chiquiwech rejeꞌ.

22  Y cuando ri Pablo xbepaꞌe-pe chiquiwech ri winak chiriꞌ pa 
Areópago, xuꞌij: Rix ri jixcꞌo weꞌ pa Atenas, ren nintzuꞌ chi can iyoꞌn-wi 
quikꞌij ri i-dioses. 23  Roma cuando xikꞌax ri anchiꞌ niya-wi quikꞌij conojel 
i-dioses, xintzuꞌ jun altar ri anchiꞌ nuꞌij-wi: Richi ri jun Dios ri man ketaꞌn 
ta rech, nichaꞌ. Y ja Dios riꞌ ri man iwetaꞌn ta rech rix y can niyaꞌ chukaꞌ 
rukꞌij, jariꞌ ri ninkꞌalajij ren chiwech ri cami.

24 Ja Dios riꞌ ri banayon ri rech-ulef y ronojel ri cꞌo chech. Ja rajaꞌ 
ri Rajaf ri rocaj y ri rech-ulef. k Y rajaꞌ can Dios-wi, y man jun winak 

nitiquier nuꞌon jun jay chi nicꞌueꞌ ta rajaꞌ chupa. 25 Chukaꞌ ri winak man 
yetiquier ta niquitoꞌ ri Dios, xa ja ri Dios ri nitoꞌn quichi ri winak, roma 
can ja rajaꞌ ri niyoꞌn kacꞌaslen, nuyaꞌ kuxlaꞌ y ronojel ex. l

26  Chukaꞌ can rubanon chake konojel ri jojcꞌo chech-ulef chi xe riqꞌuin 
jun winak joj-petenak-wi, y kaquiran-kiꞌ chech-ulef, y ruꞌin chukaꞌ janiꞌ 
tiempo ri yecꞌueꞌ ri naciones y ri lugar anchiꞌ jecꞌo-wi, 27 chi nakacanoj 
ri Dios, y anchiꞌ na xtakawil-wi. Y rajaꞌ xa man naj ta cꞌo-wi. 28  Y roma 
rajaꞌ cꞌo kacꞌaslen, roma rajaꞌ jojsilon, y roma chukaꞌ rajaꞌ jojcꞌo, can 
ancheꞌl quiꞌin jujun achiꞌaꞌ poetas ri chiꞌicojol, chi roj can joj ralcꞌual 
chukaꞌ ri Dios. 29 Y xa can joj ralcꞌual ri Dios, man xkojtiquier ta xtakaꞌij 
Dios che jun ex ri xa achiꞌaꞌ je-banayon. Y riꞌ más que riqꞌuin oro o plata 
o riqꞌuin abaj banon-wi, roma xa rusamaj jun winak. 30 Ri winak ri ojer 
can, xequiꞌen qui-dioses chi xquiyaꞌ quikꞌij, y ri Dios can xerucochꞌ, roma 
man quietaꞌn ta ancuꞌx (anchique) ri utz ri niquiyaꞌ rukꞌij. Pero cami ri 
Dios nuꞌij chi conojel winak tiquiyaꞌ can ri quimac y tiquibanaꞌ ri nrojoꞌ 
rajaꞌ. 31 Roma rajaꞌ can ruchaꞌon jun kꞌij chi yeruꞌon juzgar conojel winak. 
Ruchaꞌon chic Jun ri can utz-wi chi jojruꞌon juzgar. Y ri Dios xukꞌalajij 
chi ketzij chi ri Jun riꞌ jojruꞌon juzgar, roma xuꞌon che chi xbecꞌastaj-pe 
chiquicojol ri caminakiꞌ, xchaꞌ ri Pablo.

32  Y cuando ri winak xquicꞌoxaj chi cꞌo Jun ri xcꞌastaj-pe chiquicojol 
ri caminakiꞌ, xa xetzeꞌn-apo chirij ri Pablo. Y jecꞌo xeꞌin che: Roj nakajoꞌ 
jatkacꞌoxaj jun mej (bey) chic chirij ri natzijoj, xechaꞌ.

33  Y ri Pablo xel-pe chiquicojol. 34 Y jecꞌo jujun winak ri xquinimaj ri 
Ajaf Jesucristo. Ri winak riꞌ can xebe chirij ri Pablo. Chiquicojol ri winak 
ri xeniman, cꞌo jun achi rubinan Dionisio, jun achi ri cꞌo quiqꞌuin ri can 
niquiꞌen-wi juzgar ri pa Areópago. Y cꞌo chukaꞌ jun ixok rubinan Dámaris 
ri xunimaj ri Ajaf Jesucristo. Y jecꞌo chukaꞌ chꞌaka chic ri xquinimaj.

Pablo napon pa Corinto

18  1 Y cꞌajariꞌ ri Pablo xuyaꞌ can ri tenemit Atenas, y xbe pa tenemit 
Corinto. 2  Chiriꞌ cꞌo jun achi israelita rubinan Aquila, rajaꞌ 

alaxinak pa rech-ulef Ponto. Rajaꞌ y ri Priscila ri raxayil, xa cꞌajaꞌ jubaꞌ 
tiempo quiecꞌue-ka pa Corinto. Rejeꞌ pa rech-ulef Italia xecꞌue-wi naꞌey; 
pero xeꞌel-pe chiriꞌ, roma ri Claudio ri emperador xuꞌij chi ri winak 
israelitas quieꞌel-e chiriꞌ pa tenemit Roma. Y ri Pablo xapon chiquitzꞌetic. 
3  Y roma xa can junan quisamaj chi je oxiꞌ, ri Pablo xcꞌue-ka quiqꞌuin. 
Je oxiꞌ je banoy-jay che tziak, y junan xesamaj. 4 Y pa tak uxlanen kꞌij, 
ri Pablo nibe chupa ri sinagoga, ri jay anchiꞌ nitzijos-wi rutzij ri Dios, 
nukꞌalajij ri Jesús chiquiwech ri winak israelitas y ri man je israelitas ta. 
Can nutaj rukꞌij quiqꞌuin, chi niquinimaj ri rutzij ri Dios.

5 Y cuando ri Silas y ri Timoteo je-elenak-pe pa Macedonia y jecꞌo chic 
riqꞌuin ri Pablo pa Corinto, ri Pablo más xujach-riꞌ chi nutzijoj ri rutzij 
ri Dios. Y can man nrewaj ta jubaꞌ nukꞌalajij chique ri israelitas ri jecꞌo 
chiriꞌ, chi ri Jesús can ja-wi ri Cristo. 6  Pero ri israelitas riꞌ can man nika 
ta chiquiwech ri nuꞌij ri Pablo, y qꞌuiy itzel tak tzij ri yequiꞌij. Romariꞌ 
ri Pablo xutotaꞌ can ri rutziak, chi quiriꞌ tiquinaꞌej chi can man utz ta ri 
xquiꞌen. Y xuꞌij chukaꞌ chique: Ja rix cꞌo imac xa xtika pa iwiꞌ ri castigo ri 
xtuyaꞌ ri Dios; ren xinel yan chech, roma can xinyaꞌ yan ri rutzijol chiwe. 
Y jixinyaꞌ can, chi yibe quiqꞌuin ri winak ri man je israelitas ta, xchaꞌ 
chique.

7 Y can xel-pe ri Pablo chiriꞌ chupa ri sinagoga, ri jay anchiꞌ nitzijos-wi 
rutzij ri Dios, y xbe chirocho ri jun achi rubinan Justo. Ri achi riꞌ can 
nuya-wi rukꞌij ri Dios, y ri rocho can junan cꞌo-apo riqꞌuin ri sinagoga. 
8  Y jun chic achi rubinan Crispo, ri encargado chiriꞌ chupa ri sinagoga, 
xunimaj ri Ajaf Jesucristo y chukaꞌ ri jecꞌo pa rocho. Y jecꞌo chukaꞌ chꞌaka 
chic winak aj-Corinto, xquinimaj ri Jesucristo cuando xquicꞌoxaj ri rutzij 
ri Dios. Y xeꞌan bautizar. 9 Y ri Ajaf xchꞌoꞌn che ri Pablo chakꞌaꞌ pa jun 
ancheꞌl achicꞌ, y xuꞌij che: Man taxiꞌj-awiꞌ y man cataneꞌ natzijoj ri nutzij 
chique ri winak. 10 Ren can xcatinchajij weꞌ, y can man jun anchique 
xtacꞌulumaj pa quikꞌaꞌ ri winak. Roma weꞌ pa tenemit Corinto je qꞌuiy 
winak ri can je wichi chic ren, roma can xquinquinimaj, xchaꞌ ri Ajaf.

11 Romariꞌ jun junaꞌ y nicꞌaj xcꞌueꞌ ri Pablo chiriꞌ pa Corinto, rajaꞌ can 
nucꞌut-wi ri rutzij ri Dios.

12  Y chupa ri tiempo riꞌ, ja ri jun achi rubinan Galión ri gobernador 
chiriꞌ pa rech-ulef rubinan Acaya, anchiꞌ cꞌo-wi ri tenemit Corinto. Ri 
tiempo riꞌ ri israelitas xquimol-quiꞌ chi xecataj chirij ri Pablo. Y xquicꞌuaj 
pa tribunal, 13  y xbequiꞌij che ri Galión: Ri jun achi reꞌ nuꞌij chique ri 
winak chi tiquiyaꞌ rukꞌij ri Dios, pero man ancheꞌl ta ri nuꞌij ru-ley ri 
Moisés.

14 Ri Pablo xrojoꞌ xchꞌoꞌn ta, pero xa ja ri Galión ri xchꞌoꞌn-pe naꞌey 
y xuꞌij chique ri israelitas: Man jun anchique tiꞌij-pe chue. Roma xa ta 
camic o jun ta chic chꞌaꞌoj rubanon ri achi reꞌ, utz niꞌij-pe chue. Pero xa 
man quiriꞌ ta. 15 Roma ri rumac ri achi reꞌ xa chiwech ka rix cꞌo-wi. Xa 
chirij tzij, ri i-ley y ri biꞌaj Jesús. Ren man ninjoꞌ ta nin-en juzgar. Xa 
tibana-ka juzgar chiwech rix, xchaꞌ.

16  Y xerulesaj-pe chiriꞌ pa tribunal. 17 Y ri winak xquitzꞌom ri Sóstenes 
chech ri Galión ri cꞌo pa tribunal y xquichꞌey. Ri Sóstenes jun encargado 
chiriꞌ chupa ri sinagoga, ri jay anchiꞌ nitzijos-wi rutzij ri Dios. Pero ri 
Galión can xuꞌon ancheꞌl man xutzuꞌ ta ri xbanataj.

18  Ri Pablo qꞌuiy kꞌij ri xcꞌue-ka chiriꞌ quiqꞌuin ri kachꞌalal pa Corinto, 
cꞌajariꞌ xeruꞌon can despedir ri kachꞌalal, y xbe pa Cencrea chi ntoc-e pa 
jun barco chi nibe pa rech-ulef rubinan Siria. Y ri Priscila y ri Aquila 

xebe chukaꞌ riqꞌuin. Y ri Pablo cꞌo ruꞌin che ri Dios chi nuꞌon. Romariꞌ 
cuando xeꞌapon pa Cencrea, ri Pablo xujuk-e ri rusmal-ruwiꞌ, m retal chi 
rajaꞌ xuqꞌuis yan ri ruꞌin che ri Dios chi nuꞌon. 19 Y cuando xekꞌax jucꞌan-
yaꞌ, ja xeꞌapon pa tenemit Éfeso. Ri Pablo xeruyaꞌ can ri Priscila y ri 
Aquila, y rajaꞌ xbe pa sinagoga, ri jay anchiꞌ nitzijos-wi rutzij ri Dios. 
Rajaꞌ nitzijon quiqꞌuin ri israelitas chirij ri rutzij ri Jesucristo. 20 Y ri 
israelitas riꞌ xquiꞌij che chi ticꞌue-ka jubaꞌ quiqꞌuin chiriꞌ pa Éfeso, pero 
rajaꞌ man xrojoꞌ ta. 21 Xa xuꞌij chique chi can nicꞌatzin chi nicꞌueꞌ pa 
Jerusalem ri kꞌij chi ri nimakꞌej ri petenak. Pero xquitzolaj chic pe jun 
mej (bey) iwiqꞌuin, xa quiriꞌ nrojoꞌ ri Dios. Quiriꞌ xuꞌij ri Pablo cuando 
xeruꞌon despedir conojel ri winak riꞌ, y ja xoc chic e pa barco y xuyaꞌ can 
ri tenemit Éfeso.

Pablo xtzolaj pa Antioquía y chiriꞌ xel-pe chi xbe ri 
rox mej (paj) chi xberuꞌonaꞌ rusamaj ri Dios

22  Y cuando xapon pa Cesarea, can choj xbe pa Jerusalem, chi 
xeberuꞌonaꞌ saludar ri kachꞌalal ri niquimol-quiꞌ pa rubiꞌ ri Dios chiriꞌ. 
Cꞌajariꞌ rajaꞌ xbe pa Antioquía. 23  Y xcꞌue-ka jubaꞌ chiriꞌ; cꞌajariꞌ xtzolaj 
chic jun mej (bey) chi nuyaꞌ ruchukꞌaꞌ cánima ri kachꞌalal ri jecꞌo pa rech-
ulef Galacia y ri jecꞌo chukaꞌ pa Frigia.

Ri Apolos nutzijoj ri rutzij ri Dios pa Éfeso
24 Y chiriꞌ pa tenemit Éfeso ri tiempo riꞌ, xapon jun achi israelita 

rubinan Apolos, jun achi aj-tenemit Alejandría. Y can utz retaꞌn ri rutzij 
ri Dios ri tzꞌiban can, y chukaꞌ retaꞌn utz nichꞌoꞌn chiquiwech ri winak, 
romariꞌ utz rubixic nuꞌon che. 25 Y can utz-wi tijon chupa rutzij ri Ajaf 
Jesús. Y can riqꞌuin ronojel ránima nutzijoj ri rutzij ri Ajaf chique ri 
winak. Can utz-wi yerutijoj. Y rajaꞌ xe ri bautismo chi ri Juan Bautista 
retaꞌn. 26  Y can man nuxiꞌj ta riꞌ nutzijoj chiquiwech ri winak pa sinagoga, 
ri jay anchiꞌ nitzijos-wi rutzij ri Dios. Y cuando ri Priscila y ri Aquila 
xquicꞌoxaj, rejeꞌ xechꞌoꞌn riqꞌuin cuando ruyon cꞌo can, y xquiyaꞌ más pa 
ruchojmil ri rutzij ri Dios chech. 27 Y can xurayij rajaꞌ xbe pa rech-ulef 
Acaya. Romariꞌ ri kachꞌalal ri jecꞌo pa Éfeso xquiꞌij che chi utz ri nunojij, 
y xquiꞌen chukaꞌ jun carta chi nuyaꞌ chique ri quiniman ri Jesús ri jecꞌo 
pa Acaya. Ri carta riꞌ nuꞌij chi utz tiquicꞌuluꞌ rech ri Apolos. Y cuando 
ri Apolos xapon, yalan xuyaꞌ ruchukꞌaꞌ cánima ri kachꞌalal chiriꞌ. Rejeꞌ 
quiniman ri Jesús roma ri Dios can xerutoꞌ chi xquinimaj y xecolotaj 
chech quimac. 28  Y ri Apolos can chiquiwech conojel xukꞌalajij chi ri 
israelitas ri man quiniman ta ri Jesucristo, man utz ta quibanon. Y ri 
israelitas riꞌ man jun anchique yetiquier niquiꞌij, roma ri Apolos can 

n 19:4 Mt 3:11; Mr 1:4, 7-8; Lc 3:4, 16; Jn 1:26-27 

nucusaj ri rutzij ri Dios ri tzꞌiban can, chi nukꞌalajij chi ri Jesús can ja-wi 
ri Cristo ri xtak-pe roma ri Dios.

Ri Pablo xapon chic pa Éfeso

19  1 Y cuando ri Apolos cꞌo pa tenemit Corinto, ri Pablo xkꞌax pa 
tak tenemit ri jecꞌo-e paruiꞌ juyuꞌ pa rech-ulef Galacia y Frigia. Y 

cꞌajariꞌ xapon pa tenemit Éfeso, y chiriꞌ xeberilaꞌ jujun kachꞌalal. 2  Romariꞌ 
rajaꞌ xucꞌutuj chique: Cuando xinimaj, ¿xka-pe ri Espíritu Santo pa 
iwiꞌ? xchaꞌ chique. Y ri kachꞌalal riꞌ xquiꞌij che: Can manak ketaꞌn xa cꞌo 
Espíritu Santo, xechaꞌ che.

3  Y ri Pablo xucꞌutuj chique: ¿Anchique bautismo ri x-an chiwe? xchaꞌ 
chique. Y ri kachꞌalal xquiꞌij: Roj ja ri bautismo ri rucꞌutun can ri Juan 
Bautista ri x-an chake, xechaꞌ.

4 Y ri Pablo xuꞌij chique: Ri bautismo ri xuꞌon ri Juan, nukꞌalajij chi ri 
winak xquiyaꞌ can ri quimac y niquiꞌen ri nrojoꞌ ri Dios. Pero xuꞌij chukaꞌ 
chi cꞌo Jun ri xtipe, y jariꞌ tiquinimaj. Y riꞌ ja ri Jesús, roma ja rajaꞌ ri 
Cristo ri xtak-pe roma ri Dios, n xchaꞌ ri Pablo.

5 Y cuando xquicꞌoxaj quiriꞌ, xeꞌan bautizar pa rubiꞌ ri Ajaf Jesús. 6  Y 
cuando ri Pablo xuyaꞌ rukꞌaꞌ pa quiwiꞌ, xka-pe ri Espíritu Santo pa quiwiꞌ, 
y ja xechꞌoꞌn pa chꞌaka chic chꞌabel ri xuyaꞌ ri Espíritu Santo chique, y 
xquikꞌalajij ri x-ix chique roma ri Dios. 7 Y jecꞌo jun je cablajuj achiꞌaꞌ 
chiconojel.

8  Ri Pablo oxiꞌ icꞌ xapon chupa ri sinagoga, ri jay anchiꞌ nitzijos-
wi rutzij ri Dios. Can man nuxiꞌj ta riꞌ nutzijoj ri rutzij ri Jesucristo 
chique ri winak, y yetzijon chirij ri ru-gobierno ri Dios. Rajaꞌ can 
nutaj rukꞌij quiqꞌuin chi quiriꞌ jecꞌo ta niquinimaj. 9 Pero jecꞌo chꞌaka 
ri can cof xquiꞌen che ri cánima, y man xquinimaj ta. Xa itzel yechꞌoꞌn 
chiquiwech conojel chirij ri Ajaf Jesús, ri utzilaj Bey. Romariꞌ ri Pablo 
xbe chiquiwech, y xerucꞌuaj chukaꞌ ri can quiniman yan ri Ajaf. Y pa 
jun jay anchiꞌ yetijox-wi winak chi ri achi rubinan Tiranno xquimol-wi-
quiꞌ, y can kꞌij-kꞌij xetzijon chirij ri rutzij ri Dios. 10 Y caꞌiꞌ junaꞌ ri quiriꞌ 
xuꞌon ri Pablo. Romariꞌ can conojel ri israelitas y ri man je israelitas ta pa 
rech-ulef rubinan Asia, xquicꞌoxaj rutzij ri Ajaf Jesús. 11 Y ri Dios xucusaj 
ri Pablo chi xeruꞌon nimalaj tak milagros. 12  Romariꞌ hasta ri tziak ri 
nucusaj chi nusuꞌ ruwoꞌl y chukaꞌ ri rutziak ri nucusaj, xecꞌuax quiqꞌuin 
yawaꞌiꞌ y ri yawaꞌiꞌ riꞌ can xecꞌachoj riqꞌuin ri tziak riꞌ. Chukaꞌ ri winak 
ri jecꞌo itzel tak espíritus quiqꞌuin, ri itzel tak espíritus can xeꞌel-e, roma 
xecꞌuax chukaꞌ ri tziak quiqꞌuin.

13  Y jecꞌo achiꞌaꞌ israelitas ri yeplakin, ri can yequilesaj itzel tak 
espíritus. Jujun chique rejeꞌ can niquijoꞌ niquicusaj ri rubiꞌ ri Ajaf Jesús 

chi niquiꞌen quiriꞌ. Romariꞌ rejeꞌ niquiꞌij chique ri itzel tak espíritus: Pa 
rubiꞌ ri Ajaf Jesús ri nutzijoj ri Pablo nakaꞌij chiwe chi quixel-e, yechaꞌ 
chique.

14 Y can quiriꞌ chukaꞌ niquijoꞌ niquiꞌen ri je wukuꞌ ralcꞌual ri achi 
israelita rubinan Esceva, ri jun nimalaj sacerdote. 15 Pero jun mej (bey) 
rejeꞌ xquicusaj ri rubiꞌ ri Jesús chi niquilesaj jun itzel espíritu ri cꞌo 
riqꞌuin jun achi, ri espíritu riꞌ xchꞌoꞌn-pe y xuꞌij: Ren wetaꞌn rech ri Jesús 
y chukaꞌ wetaꞌn rech ri Pablo. Pero rix ¿jix ancuꞌx (anchique)? xchaꞌ 
chique.

16  Y ri achi ri cꞌo ri itzel espíritu riqꞌuin, xuqꞌuiak-riꞌ chiquij ri achiꞌaꞌ 
riꞌ, y man jun chic yetiquier niquiꞌen pa rukꞌaꞌ, xa can xeruchꞌec. Xuretz 
ri quitziak chiquij, y quiriꞌ, can man jun quitziak chiquij y je-socotajnak 
xelumaj-e (xenimaj-e) chupa ri jay riꞌ. 17 Y ri xbanataj xnaꞌex coma 
conojel. Can xnaꞌex coma ri israelitas y ri man je israelitas ta ri jecꞌo 
chupa ri tenemit Éfeso. Rejeꞌ can xquixiꞌj-quiꞌ roma ri xbanataj. Y ri Ajaf 
Jesús xyoꞌx rukꞌij.

18  Y je qꞌuiy chique ri winak ri can quiniman chic ri Ajaf Jesús, yeloka 
chi niquikꞌalajij ri itzel tak quinoꞌj (quinaꞌoj) ri quibanon-pe. 19 Y je qꞌuiy 
chique rejeꞌ, je aj-itzaꞌ ri rubanon can. Romariꞌ xequicꞌom-pe ri qui-libros 
chi itzibel, y can chiquiwech ri winak xequiporoj-wi. Y ri rajil ronojel 
ri libros ri xeporox, cꞌo cincuenta mil monedas de plata. 20 Y roma ri 
xbanataj, xkꞌalajin ri ruchukꞌaꞌ ri rutzij ri Ajaf Dios, y je qꞌuiy winak 
yeniman rubiꞌ ri Dios.

21 Y ri Pablo xpe pa ránima chi nibe pa Macedonia y pa Acaya 
chiquitzꞌetic ri kachꞌalal. Y chukaꞌ xpe pa ránima chi nibe Jerusalem, y 
nicꞌatzin chi nibe cꞌa Roma chukaꞌ. 22  Romariꞌ xerutak-e pa Macedonia ri 
Timoteo y ri Erasto ri yetoꞌn richi, y rajaꞌ xcꞌueꞌ chic can jubaꞌ pa rech-
ulef Asia.

Ri xquicꞌulumaj ri Gayo y ri Aristarco pa Éfeso
23  Y pa tenemit Éfeso ri tiempo riꞌ, ri winak can yalan catajinak 

quiyowal, romariꞌ xecataj chirij ri utzilaj rutzij ri Dios. 24 Y ja ri jun achi 
samajiy-plata ri rubinan Demetrio, xyaco quichi ri winak. Roma chiriꞌ 
pa Éfeso cꞌo ri rocho ri dios ri niꞌix Diana che, y ja ri ruwachibel ri jay 
riꞌ ri yeruꞌon rajaꞌ che plata, y yerucꞌayij. Ri achi riꞌ y ri je rusamajel, can 
qꞌuiy mero niquichꞌec chiquij ri tak ruwachibel jay ri yequiꞌen. 25 Romariꞌ 
ri achi riꞌ xeroyoj ri rusamajel, y xerumol chukaꞌ ri chꞌaka chic banoy 
ruwachibel ri jay chi ri Diana, y xuꞌij chique: Rix iwetaꞌn chi ri jun samaj 
reꞌ can qꞌuiy chꞌacoj nuyaꞌ chake. 26  Pero rix itzꞌeton y chukaꞌ icꞌoxan chic 
chi ri achi ri niꞌix Pablo che, nuꞌij chique ri winak chi ri dioses je-banon 
coma achiꞌaꞌ man je dios ta. Y can je qꞌuiy ri rujalon yan quinoꞌj (quinaꞌoj) 
y quiniman chic, man xe ta weꞌ pa Éfeso, xa can pa ronojel ri rech-ulef 

HECHOS 19  

El Nuevo Testamento en Cakchiquel sur de Sacatepéquez, de Guatemala, 2a ed., © 2013, Wycliffe Bible Translators, Inc.



337

Asia. 27 Y man xe ta che ri kasamaj ri man utz ta xtuꞌon, xa can man utz 
ta chukaꞌ xtuꞌon che ri rocho ri ka-dios Diana, roma man jun rukꞌij xtiꞌan 
can che. Y xa quiriꞌ xtiꞌan che, can man jun rakalen chukaꞌ xtiꞌan che ri 
nimalaj ka-dios, jun dios ri can niquiyaꞌ rukꞌij ri winak ri jecꞌo pa ronojel 
tenemit chi ri Asia y ronojel rech-ulef, xchaꞌ.

28  Cuando xquicꞌoxaj ri xuꞌij ri Demetrio chique, ri achiꞌaꞌ riꞌ xcataj 
quiyowal. Y can junan xechꞌoꞌn riqꞌuin ronojel quichukꞌaꞌ y xquiꞌij: ¡Nim ri 
Diana ri ka-dios roj aj-Éfeso! xechaꞌ.

29 Y can conojel ri winak chi ri tenemit Éfeso xebecataj-pe, más que 
man quietaꞌn ta anchique roma. Rejeꞌ xa ja ri caꞌiꞌ achiꞌaꞌ ri aj-Macedonia, 
ri je-petenak riqꞌuin ri Pablo ri xequitzꞌom. Ri caꞌiꞌ achiꞌaꞌ riꞌ quibinan 
Gayo y Aristarco. Y xequicꞌuaj-e ri anchiꞌ niquimol-wi-quiꞌ ri winak. 
30 Y ri Pablo can xrojoꞌ xoc ta apo anchiꞌ quimolon-wi-quiꞌ chi nichꞌoꞌn 
chiquiwech ri winak, pero ri kachꞌalal man xquiyaꞌ ta lugar che. 31 Chukaꞌ 
jecꞌo achiꞌaꞌ cꞌo quikꞌij ri jecꞌo pa rech-ulef Asia ri jecꞌo chiriꞌ pa Éfeso, 
ri xquitak rubixic che ri Pablo que man ntoc-apo ri anchiꞌ quimolon-wi-
quiꞌ ri winak. Xquiꞌen quiriꞌ ri achiꞌaꞌ riꞌ, roma can niquijo-quiꞌ riqꞌuin 
ri Pablo. 32  Y anchiꞌ quimolon-wi-quiꞌ, ri winak can yalan pa quichiꞌ 
niquiꞌen. Jecꞌo jujun jun-wi ri niquiꞌij, y chꞌaka chic jun-wi chic niquiꞌij. 
Y je qꞌuiy ni man quietaꞌn ta anchique roma quimolon-apo-quiꞌ quiqꞌuin. 
Can satzinak quinoꞌj (sachinak quicꞌuꞌx) ri winak ri quimolon-quiꞌ. 33  Y 
chiquicojol ri winak ri quimolon-quiꞌ chiriꞌ, jecꞌo israelitas ri can chiriꞌ pa 
tenemit jecꞌo-wi, y rejeꞌ chi niquito-quiꞌ chi quiriꞌ man jun ta anchique 
nipe chiquij, xquiyaꞌ runoꞌj (runaꞌoj) jun achi ri quiwinak, ri rubinan 
Alejandro, y can xquiꞌen che chi tichꞌoꞌn-pe chiquiwech ri winak. Y 
cuando ri Alejandro cꞌo yan chiquiwech ri winak, xuꞌon retal che ri rukꞌaꞌ 
chi quietane-ka. 34 Pero ri winak riꞌ roma xa itzel yequitzuꞌ ri israelitas, 
cuando xquitzuꞌ ri Alejandro y xquinaꞌej chi israelita, jun laꞌk caꞌiꞌ 
horas ri xquiꞌij: ¡Nim ri Diana ri ka-dios roj aj-Éfeso! Can riqꞌuin ronojel 
quichukꞌaꞌ yechꞌoꞌn, y junan yechꞌoꞌn conojel.

35 Y ri jun achi secretario pa tribunal chi ri tenemit riꞌ, xtiquier xerukꞌat 
ri winak riqꞌuin ri yequiꞌen; rajaꞌ xuꞌij chique: Achiꞌaꞌ chi ri tenemit 
Éfeso, ¿cꞌo como jun winak ri man retaꞌn ta chi iwiqꞌuin rix aj-Éfeso 
cꞌo-wi ri rocho ri Diana y ri ruwachibel ri nimalaj dios Diana ri kajinak-
pe chilaꞌ chicaj riqꞌuin ri dios Júpiter chi nichajij? 36  Y man jun xtiꞌin 
chi can man quiriꞌ ta. Romariꞌ quixtane-ka y man tiben ri man utz ta. 
37 Roma ri achiꞌaꞌ ri jeꞌicꞌamon-pe, man jun ex itzel quibanon o quiꞌin ta 
chirij ri Diana, ri i-dios. 38  Y xa ri Demetrio y ri je rusamajel cꞌo niquijoꞌ 
niquichꞌojij chirij jun, romariꞌ jecꞌo achiꞌaꞌ chi niquiꞌen juzgar, jecꞌo 
tribunales chi yeꞌan arreglos chi nilitaj ri cꞌo rumac. 39 Y xa cꞌo jun chic 
ex nijoꞌ niꞌij, kachaꞌ jun kꞌij chi nakamol-kiꞌ konojel y nakaꞌan arreglar, 
ancheꞌl ri nuꞌij ri ka-ley. 40 Roma cami xa choj quiriꞌ kamolon-kiꞌ; y xa ta 

nicꞌutux chake anchique roma kamolon-kiꞌ y anchique roma je-catajinak-
pe ri winak, man jun anchique xkojtiquier xtakaꞌij. Y xa xtiꞌix-ka chakij 
chi kamolon-kiꞌ chi jojcataj chirij ri gobierno, man utz ta nuꞌon chake.

41 Y ri achi secretario chi ri tenemit can xe xuꞌij ri tzij riꞌ, xuꞌij chique ri 
winak chi utz yebe chi tak cocho.

Ri Pablo xkꞌax pa rech-ulef Grecia, pa rech-
ulef Macedonia y xapon pa tenemit Troas

20  1 Y cuando xtaneꞌ ri ayowal y conojel ri winak quiquiran chic 
quiꞌ, ri Pablo xerumol conojel ri kachꞌalal aj-Éfeso, y xtzijon 

chique chi nuyaꞌ ruchukꞌaꞌ cánima. Y xerukꞌetej chijujun y jaꞌ xutzꞌom 
bey chi xbe pa rech-ulef Macedonia. 2  Y xeberutzuꞌ ri kachꞌalal ri jecꞌo pa 
ronojel lugar chiriꞌ pa Macedonia, y xtzijon quiqꞌuin chi xuyaꞌ ruchukꞌaꞌ 
cánima y qꞌuiy tzij ri xuꞌij chique. Y cꞌajariꞌ xbe pa rech-ulef Grecia. 3  Y 
xcꞌueꞌ oxiꞌ icꞌ chiriꞌ. Y cuando rajaꞌ xunojij nutzꞌom chic e bey chi napon 
pa rech-ulef Siria, xunaꞌej chi ri ruwinak israelitas ri man quiniman ta 
ri Jesús cꞌo ri quinojin niquiꞌen che cuando xtoc-e pa barco. Romariꞌ 
rajaꞌ xujal ri runojin, y xtzolaj chic pa Macedonia. 4 Y jecꞌo jujun ri xebe 
riqꞌuin ri Pablo cꞌa pa Asia; y ri xebe ja ri Sópater aj-Berea, ri Aristarco 
y ri Segundo je aj-Tesalónica, ri Gayo aj-Derbe, ri Tíquico y ri Trófimo ri 
je aj-Asia, y chukaꞌ ri Timoteo. 5 Y ri kachꞌalal riꞌ xenaꞌey-e chakawech, 
y xojquiyobej chiriꞌ pa tenemit Troas. 6  Y cuando xkꞌax yan ri nimakꞌej 
chi nitej ri pan ri manak levadura riqꞌuin, cꞌajariꞌ xojoc-e pa jun barco y 
xkayaꞌ can ri tenemit Filipos. Y woꞌoꞌ kꞌij ri xkaꞌan chi xojapon quiqꞌuin 
chiriꞌ pa Troas. Y wukuꞌ kꞌij ri xojcꞌue-ka chiriꞌ.

Ri xuꞌon ri Eutico cuando ri Pablo nuyaꞌ can ri tenemit Troas
7 Y chupa ri naꞌey kꞌij chi ri semana, xkamol-kiꞌ quiqꞌuin ri kachꞌalal ri 

jecꞌo chupa ri tenemit riꞌ chi nakataj ri pan ri nunataj chake ri rucamic 
ri Ajaf Jesucristo. Y ri Pablo xchꞌoꞌn chiquiwech ri kachꞌalal, y xapon 
cꞌa pa nicꞌaj-akꞌaꞌ riqꞌuin ri rutzij, roma rucaꞌn kꞌij nibe rajaꞌ. 8  Y pa rox 
piso chi ri jay anchiꞌ kamolon-wi-kiꞌ, can sakil rubanon roma qꞌuiy luz 
je-tzajon. 9 Pero cꞌo jun alaꞌ rubinan Eutico, ri chꞌocol pa ru-ventana ri 
jay. Y roma ri Pablo xa xbe rakan ri rutzij, ri alaꞌ can jumul xka-ka che 
waran, romariꞌ xwer y xtzak-ka, y cꞌa chech-ulef xbeka-wi-ka. Y cuando 
xbequiyaca-pe, xquitzuꞌ chi xa caminak chic. 10 Y ri Pablo xka-ka y xjupeꞌ 
chirij ri ruchꞌacul ri alaꞌ, y xukꞌetej. Y xuꞌij chique ri kachꞌalal: Man tixiꞌj-
iwiꞌ. Ri alaꞌ xa xcꞌastaj yan pe.

11 Y ri Pablo y ri chꞌaka chic xejoteꞌ chic e. Rajaꞌ xuper ri pan, y xquitaj. 
Y xutzꞌom chic tzij jun mej (bey) y cꞌa xsakar-ka xtaneꞌ. Y jaꞌ xutzꞌom bey 
chi xbe. 12  Y ri kachꞌalal can xequicot y xquinaꞌ chi xcꞌueꞌ más ruchukꞌaꞌ 
cánima roma can qꞌues ri alaꞌ xquicꞌuaj.

Pablo xapon pa Mileto
13  Y ri Pablo chirakan xbe pa tenemit Asón. Pero roj xojnaꞌey-e pa 

barco, chi quiriꞌ neꞌkacꞌama-pe ri Pablo ri chiriꞌ pa Asón, roma quiriꞌ 
ruꞌin rajaꞌ chake. 14 Y cuando xbekacꞌulu-kiꞌ chiriꞌ pa tenemit Asón, rajaꞌ 
xbe kaqꞌuin pa barco chi xojbe pa tenemit Mitilene. 15 Xojel-e chic chiriꞌ 
pa Mitilene, y rucaꞌn kꞌij xojkꞌax chech ri ulef ri cꞌo pa yaꞌ rubinan Quío. 
Pa rox kꞌij xojkꞌax ri pa Samos, y pa tenemit Trogilio xojuxlan-wi. Y jun 
chic kꞌij xojapon pa tenemit Mileto. 16  Y man xojbe ta pa tenemit Éfeso, 
roma ri Pablo man nrojoꞌ ta chi qꞌuiy kꞌij nicꞌue-ka pa rech-ulef Asia. Xa 
can nrojoꞌ napon yan pa Jerusalem, roma rajaꞌ nrojoꞌ nicꞌueꞌ chiriꞌ chi ri 
nimakꞌej rubinan Pentecostés.

Ri Pablo yeroyoj ri achiꞌaꞌ ri je-paꞌl chech rusamaj 
ri Dios chiquicojol ri kachꞌalal aj-Éfeso

17 Y chiriꞌ pa tenemit Mileto jojcꞌo-wi, cuando ri Pablo xutak coyoxic ri 
achiꞌaꞌ ri je-paꞌl chech ri rusamaj ri Dios chiquicojol ri kachꞌalal ri jecꞌo 
pa Éfeso. 18  Cuando xeloka ri kachꞌalal riꞌ, ri Pablo xuꞌij chique: Rix jabel 
iwetaꞌn anchique nucꞌaslen xincꞌuaj chiwech cuando xicꞌueꞌ chiꞌicojol weꞌ 
pa rech-ulef Asia. 19 Ren can manak oc nukꞌij xin-en chech ri Ajaf Dios 
chi xin-en ri rusamaj. Más que cꞌo okꞌej, can xin-en ri rusamaj. Más que 
ri nuwinak itzel xinquitzuꞌ y xinquiyaꞌ pa sufrimiento, pero xin-en ri 
rusamaj rajaꞌ. 20 Can manak-wi xinmalij chi xintzijoj rutzij ri Dios ri utz 
nuꞌon che ri icꞌaslen. Y xixintijoj riqꞌuin ri rutzij ri Dios cuando xkamol-
kiꞌ y chukaꞌ ri pa tak iwocho. 21 Y chique ri nuwinak israelitas y chique ri 
winak ri man je israelitas ta, nukꞌalajin chukaꞌ chi tiquiyaꞌ can ri quimac 
y tiquibanaꞌ ri nrojoꞌ ri Dios, y tiquiyaꞌ cánima riqꞌuin ri Kajaf Jesucristo. 
22  Y cami, ri Espíritu Santo nuꞌon chue chi yibe pa Jerusalem, y man 
wetaꞌn ta anchique ri xtiꞌan chue chiriꞌ. 23  Ri wetaꞌn ren, xe ri rukꞌalajin 
ri Espíritu Santo chue, chi xquitzꞌapis pa cárcel y xtinkꞌaxaj sufrimiento 
cuando xquinapon pa Jerusalem. Roma quiriꞌ ri rukꞌalajin ri Espíritu 
Santo chue pa ronojel tenemit anchiꞌ xikꞌax yan. 24 Pero man jaꞌ ta riꞌ 
ri más ninnojij, ni man jaꞌ ta chukaꞌ ri nucꞌaslen ri ninnojij más; ri más 
ninnojij, ja chi riqꞌuin ronojel wánima ninqꞌuis can ri samaj ri ruyoꞌn ri 
Ajaf Jesús chue, o y chukaꞌ chi can xquiquicot xtinqꞌuis rutzijoxic chique 
ri winak ri utzilaj rutzij ri Dios, ri nukꞌalajij chakawech chi ri Dios yalan 
jojrojoꞌ.

25 Y ren wetaꞌn chic chi ja ruqꞌuisbel mej (paj) reꞌ ri xitzuꞌ nuech. 
Rix ri xicꞌoxaj cuando xintzijoj ri ru-gobierno ri Dios chiwe, rix xa can 
man xquinitzuꞌ ta chic. 26  Romariꞌ cami nin-ij can chiwe, chi can man 

numac ta ren xa jecꞌo ri xquiebeka chupa ri castigo. 27 Roma can man 
jun anchique ri xinwewaj y man ta xin-ij chiwe, xa can ronojel ri runoꞌj 
(runaꞌoj) ri Dios xin-ij chiwe. 28  Can tibanaꞌ cuenta ri icꞌaslen y chukaꞌ 
quicꞌaslen conojel ri kachꞌalal, roma jariꞌ ri samaj ri ruyoꞌn ri Espíritu 
Santo chiwe, chi nichajij utz quicꞌaslen ri kachꞌalal, roma rejeꞌ can je richi 
chic ri Ajaf Jesús, roma quiniman rajaꞌ, roma can ja rajaꞌ ri xcolo quichi, 
riqꞌuin ri ruquiqꞌuiel ri xbin chech ri cruz cuando xcamises. 29 Roma can 
wetaꞌn chi cuando man xquipe ta chic, can xquiepe winak ri ancheꞌl je 
utif. Roma ri utif, can xe yeꞌoc chiquicojol ri ovejas, yequitaj y yequiqꞌuis. 
Can quiriꞌ xtiquiꞌen ri winak ri xquieꞌoc iwiqꞌuin. 30 Y chiꞌicojol rix jecꞌo 
chukaꞌ ri xquiecataj ri man jaꞌ ta rubixic xtiquiꞌen che ri rutzij ri Dios, 
roma xtiquijoꞌ chi ri kachꞌalal yequitzeklebej. 31 Romariꞌ can tichajij utz 
iwiꞌ. Toka pa iwiꞌ chi ren oxiꞌ junaꞌ ri xicꞌueꞌ iwiqꞌuin, y can pakꞌij chi 
chakꞌaꞌ xixinwokꞌej y xinyaꞌ inoꞌj (inaꞌoj).

32  Y cami wachꞌalal, jixinjach can pa rukꞌaꞌ ri Dios y pa rutzij chukaꞌ; ri 
tzij ri nukꞌalajij chakawech chi ri Dios yalan jojrojoꞌ, y can nuꞌon chake 
chi ri kacꞌaslen niqꞌuiy y chukaꞌ chi junan ri xtakawil ri herencia quiqꞌuin 
ri chꞌaka ri can chꞌajchꞌoj chic quicꞌaslen y je richi chic ri Dios. 33  Y ren 
man roma ta xinrayij ri i-mero, ni man roma ta chukaꞌ xinrayij ri itziak, 
man roma ta riꞌ xintzijoj ri rutzij ri Dios chiwe, man quiriꞌ ta. 34 Roma 
rix can jabel iwetaꞌn chi ren can xisamaj, chi quiriꞌ cꞌo xincusaj ren y cꞌo 
chukaꞌ xquicusaj ri jecꞌo wiqꞌuin. 35 Ren can xincꞌut chiwech chi nicꞌatzin 
chi jixsamaj chi nichꞌec i-mero, chi quiriꞌ yeꞌitoꞌ ri winak riqꞌuin ri 
nicꞌatzin chique. Y toka pa iwiꞌ ri ruꞌin can ri Ajaf Jesús. Rajaꞌ ruꞌin can: 
Más tiquicot ránima ri winak ri nisipan que chech ri jun ri cꞌo nisipes 
che.

36  Y cuando rajaꞌ ruꞌin yan ronojel reꞌ chique, xxuquieꞌ xuꞌon orar 
quiqꞌuin conojel ri kachꞌalal ri xquimol-quiꞌ chiriꞌ. 37 Y rejeꞌ can xeꞌokꞌ, 
xquikꞌetej y xquitzꞌubaj chukaꞌ ri Pablo. 38  Y can xebison roma ri Pablo, 
roma rajaꞌ xuꞌij chique chi can manak chic xtiquitzuꞌ rech weꞌ chech-ulef. 
Y xebe riqꞌuin, chi xbequijachaꞌ can pa barco.

Pablo nibe pa Jerusalem

21  1 Y cuando kajachon chic kiꞌ, ri kachꞌalal xecꞌueꞌ can, y roj xojoc-e 
pa barco, y choj xojbe pa jun rech-ulef coꞌl oc ri rubinan Cos ri 

pa yaꞌ cꞌo-wi. Y rucaꞌn kꞌij xojel-e chiriꞌ, xojapon pa jun chic rech-ulef cꞌo 
chukaꞌ pa yaꞌ rubinan Rodas. Y cuando xojel-e chiriꞌ, xojapon pa tenemit 
Pátara. 2  Y chiriꞌ xbekilaꞌ jun barco ri nibe cꞌa Fenicia. Xojoc-e chupa, y 
xkatzꞌom bey. 3  Y xkatzuꞌ ri rech-ulef Chipre ri cꞌo pa yaꞌ, pa izquierda 
ri xcꞌue-wi can, roma ri barco ri ucꞌuayon kachi, xa choj benak cꞌa Siria. 
Y pa tenemit Tiro xojapon-wi, roma ri barco rucꞌuan-e ekaꞌn (akaꞌn) chi 
nuyaꞌ can chiriꞌ. 4 Y xekacanoj ri kachꞌalal ri jecꞌo chiriꞌ. Y wukuꞌ kꞌij 

ri xojcꞌueꞌ chiriꞌ quiqꞌuin. Y ri kachꞌalal riꞌ man niquijoꞌ ta chi ri Pablo 
nibe pa Jerusalem, roma ri Espíritu Santo rukꞌalajin chiquiwech chi cꞌo 
anchique xtiꞌan che ri Pablo pa Jerusalem. 5 Y cuando xekꞌax ri kꞌij riꞌ, 
jaꞌ xkanaba-kiꞌ chi jojbe. Y conojel ri kachꞌalal, ri quixaylal y ri calcꞌual, 
xojbequijachaꞌ cꞌa chuchiꞌ ri yaꞌ. Y chiriꞌ chuchi-yaꞌ, xojxuquieꞌ y xkaꞌan 
orar. 6  Y chi xkajach-kiꞌ, xkakꞌetej-kiꞌ; roj xojoc-e pa barco, y ri kachꞌalal 
xetzolaj chi tak cocho.

7 Y cuando xojel-pe pa Tiro chi xojbe pa Tolemaida, jariꞌ ri ruqꞌuisbel 
kꞌij ri xkaꞌan parui-yaꞌ. Chiriꞌ pa Tolemaida xekaꞌan-wi saludar ri kachꞌalal 
y xojcꞌueꞌ jun kꞌij quiqꞌuin. 8  Y rucaꞌn kꞌij, ri Pablo y ri joj-benak riqꞌuin 
xojel-pe pa Tolemaida, y xkatzꞌom bey chi xojbe pa tenemit Cesarea. 
Cuando xojapon, xojbe chirocho ri Felipe p ri nutzijoj ri utzilaj rutzij ri 
Dios. Rajaꞌ jun chique ri wukuꞌ diáconos ri xeꞌilin quichi ri malcaꞌn tak 
ixokiꞌ pa Jerusalem. Y xojcꞌueꞌ chirocho ri Felipe. 9 Y rajaꞌ jecꞌo quiejiꞌ 
rumiꞌal ri cꞌa je xtaniꞌ ri niquikꞌalajij ri niꞌix chique roma ri Dios. 10 Y 
cꞌo yan jun janiꞌ kꞌij kojcꞌue-ka chiriꞌ pa tenemit, cuando xapon jun achi 
rubinan Agabo q ri nukꞌalajij ri niꞌix che roma ri Dios y pa Judea petenak-
wi. 11 Y cuando rajaꞌ xapon chikatzꞌetic, xberucꞌama-pe jun ruximbel-rupa 
ri Pablo, y riqꞌuin riꞌ xuximila-ka rukꞌa-rakan rajaꞌ mismo, y xuꞌij: Ri 
Espíritu Santo ruꞌin chue chi ri rajaf ri ximbel reꞌ, quiereꞌ xtiꞌan che coma 
ri israelitas cuando xtapon pa Jerusalem, xtiquijach pa quikꞌaꞌ winak ri 
man je israelitas ta, xchaꞌ.

12  Y cuando xkacꞌoxaj quiriꞌ, roj y ri kachꞌalal aj-Cesarea yalan 
xkacꞌutuj che ri Pablo chi can man tibe pa Jerusalem. 13  Pero ri Pablo 
xuꞌij chake: ¿Anchique roma rix niya-pe bis pa wánima roma jixokꞌ? Ren 
man ninpokonaj ta wiꞌ xa xquixim pa Jerusalem, chukaꞌ man ninpokonaj 
ta wiꞌ xa yicamises roma nintzijoj rutzij ri Ajaf Jesús, xchaꞌ ri Pablo.

14 Y roma man xojtiquier ta xkaꞌan che chi can man tibe pa Jerusalem, 
xe xkaꞌij: Jaꞌ ta ri nrojoꞌ ri Ajaf jariꞌ ta ri nibanataj, xojchaꞌ.

15 Y can xkaꞌan kabanic, chi xojbe-e pa Jerusalem. 16  Y can jecꞌo 
kachꞌalal aj-Cesarea ri xebe kaqꞌuin. Y chiquicojol rejeꞌ benak jun 
kachꞌalal ri aj-Chipre, rubinan Mnasón. Rajaꞌ cꞌo yan tiempo runiman-pe 
ri Ajaf Jesús, y cꞌo jun rocho pa Jerusalem, y chiriꞌ xojbecꞌue-wi.

Pablo napon riqꞌuin ri Jacobo
17 Y cuando xojapon pa Jerusalem, ri kachꞌalal can yequicot xquicꞌul 

kawech. 18  Y rucaꞌn kꞌij xojbe riqꞌuin ri Pablo chi xbekabanaꞌ visitar ri 
Jacobo. Cuando xojapon riqꞌuin ri Jacobo, conojel ri achiꞌaꞌ ri je-paꞌl 
chech ri samaj chiquicojol ri kachꞌalal, quimolon-quiꞌ chiriꞌ. 19 Ri Pablo 
xuyaꞌ ruxnakil-quiwech conojel, y chijujun-chijujun xutzijoj ronojel 

ri xuꞌon ri Dios chiquicojol ri winak ri man je israelitas ta, roma rajaꞌ 
xutzijoj rutzij ri Dios chique ri winak riꞌ. 20 Y cuando xquicꞌoxaj ri xuꞌij 
ri Pablo chique, rejeꞌ xquiyaꞌ rukꞌij ri Dios romariꞌ, y xquiꞌij che ri Pablo: 
Kachꞌalal, can niquicot ri kánima roma ri xatzijoj chake. Ret awetaꞌn chi 
can je miles israelitas ri quiniman ri Jesucristo, y ja rejeꞌ yeꞌin chi can 
nicꞌatzin niꞌan ri nuꞌij chupa ru-ley ri Moisés. 21 Y rejeꞌ x-ix chique, chi 
ret naꞌij chique ri israelitas ri jecꞌo pa chꞌaka chic rech-ulef, chi can man 
tiquiꞌen ri nuꞌij ru-ley ri Moisés, que man tiquiꞌen ri circuncisión chique 
ri cꞌajolaꞌ, y chukaꞌ man tiquiꞌen ri chꞌaka chic ex ri ruꞌin can ri Dios che 
ri Moisés. 22  ¿Anchique xtakaꞌan cami? Roma cuando rejeꞌ xtiquinaꞌej 
chi jatcꞌo-pe, jaꞌ xquieloka. 23  Más utz tabanaꞌ ri xtakaꞌij chawe: Jecꞌo 
quiejiꞌ kachꞌalal achiꞌaꞌ ri cꞌo quiꞌin che ri Dios chi niquiꞌen, y chuaꞌk-
cabij nitzakon ri kꞌij. 24 Quieꞌacꞌuaj-e, tachꞌajchꞌojij-awiꞌ junan quiqꞌuin 
rejeꞌ y tiyaꞌ che ri Dios ri nuꞌij ri ru-ley ri Moisés. Y tatojoꞌ ret ronojel ri 
nicꞌatzin chique, cꞌajariꞌ rejeꞌ xtiquijuk-e ri rusmal-quiwiꞌ. r Xa ret xtaꞌan 
ronojel ri xkaꞌij chawe, ri winak xtiquitzuꞌ chi can man ketzij ta ri nitzijos 
chawij chi ret man naꞌan ta ri nuꞌij ri ru-ley ri Moisés, xa xtiquiꞌij chi 
can nanimaj-wi ri ley. 25 Y chique ri man je israelitas ta ri quiniman ri 
Jesucristo, xkatak yan e jun carta quiqꞌuin anchiꞌ xkaꞌij-e chi can man 
nicꞌatzin ta niquiꞌen ronojel ri nuꞌij ri ru-ley ri Moisés. Chupa ri carta 
xkaꞌij-e xe ri anchique más nicꞌatzin niquiꞌen, que man tiquitaj tiꞌj chi jun 
chicop ri xcamises chi xsuj chech jun dios ri man ketzij ta, man tiquitaj 
quicꞌ, man tiquitaj tiꞌj chi jun chicop ri xcom roma xjikꞌ, chukaꞌ ri achiꞌaꞌ 
y ri ixokiꞌ man tiquicanola-quiꞌ chi niquiꞌen mac, s xechaꞌ che.

26  Y ri Pablo xerucꞌuaj-e ri quiejiꞌ achiꞌaꞌ riꞌ, y rucaꞌn kꞌij 
xquichꞌajchꞌojij-quiꞌ, y xebe pa rocho ri Dios ri cꞌo chiriꞌ pa 
Jerusalem, chi xbequiꞌij anchique kꞌij nitzakon chi quichꞌajchꞌojin 
chic quiꞌ. Y cꞌajariꞌ chiquijunal niquiyaꞌ ri can quiꞌin chi niquiya-wi 
che ri Dios.

27 Y cuando nitzakon yan ri wukuꞌ kꞌij, ri Pablo cꞌo chiriꞌ pa rocho 
ri Dios, y xtzꞌet coma jujun israelitas ri aj-Asia. Y ri israelitas reꞌ 
xquiyaꞌ quinoꞌj (quinaꞌoj) ri chꞌaka chic israelitas chi niquitzꞌom 
ri Pablo. 28  Y cuando xquitzꞌom, can yesiqꞌuin niquiꞌij: ¡Kojitoꞌ! 
¡Kojitoꞌ, rix kawinak israelitas! ¡Ja achi reꞌ ri can pa ronojel tenemit 
yerutijoj ri winak chi quiriꞌ man niquiꞌen ta ri nuꞌij chupa ru-ley ri 
Moisés, y itzel chukaꞌ nichꞌoꞌn chirij ri rocho ri Dios ri cꞌo weꞌ pa 
Jerusalem. Qꞌuiy chukaꞌ ri nuꞌij chakij roj ri joj israelitas, y cami 
ancheꞌl xa man rocho ta ri Dios nuꞌon che ri lokꞌolaj jay reꞌ, roma 
jerucusan-pe winak ri man je israelitas ta y rejeꞌ man utz ta yeꞌoc-
pe weꞌ!

29 Quiriꞌ niquiꞌij ri winak riꞌ, roma quitzꞌeton ri Pablo junan benak 
riqꞌuin ri Trófimo t chiriꞌ pa tenemit, y ri Trófimo xa aj-Éfeso, y rejeꞌ 
xquiꞌij chi ri Pablo rucꞌuan chukaꞌ ri Trófimo pa rocho ri Dios.

30 Y conojel winak pa tenemit xebecataj-pe, y junanin xepe; y 
xquikirirej ri Pablo, xquilesaj-pe chiriꞌ pa rocho ri Dios, y xequitzꞌapij can 
ri ruchiꞌ ri rocho ri Dios. 31 Ya niquicamisaj ri Pablo. Pero ri comandante 
quichi ri soldados chꞌanin x-ix che chi conojel ri winak chi ri Jerusalem 
je-catajinak. 32  Romariꞌ ri achi riꞌ can chꞌanin xerumol ri achiꞌaꞌ ri jecꞌo pa 
rukꞌaꞌ, ri soldados y ri capitanes, y junanin xebe anchiꞌ quimolon-wi-quiꞌ 
ri winak. Y cuando ri winak xequitzuꞌ, xquimalij ruchꞌayic ri Pablo. 33  Y 
ri comandante xtiquier xapon-apo cꞌa riqꞌuin ri Pablo, xberutzꞌama-pe, y 
xuꞌij chi tixim che caꞌiꞌ cadenas. Y cꞌajariꞌ xucꞌutuj anchique achi rajaꞌ, y 
anchique rumac. 34 Y roma ri winak xabachique (xamaꞌanchique) yequiꞌij-
apo, ri comandante man jun xuꞌon entender. Can je qꞌuiy ri winak y can 
yesiqꞌuin yechꞌoꞌn-apo. Romariꞌ ri comandante xuꞌij chi ticꞌuax-apo ri 
Pablo pa cuartel. 35 Y cuando je-benak chech ri gradas chi ri cuartel, ri 
soldados xquitzekej ri Pablo chicaj, roma ri winak más xcataj quiyowal. 
36  Y conojel ri winak riꞌ can je-tzakal-e chiquij, y yalan pa quichiꞌ niquiꞌen 
y niquiꞌij: ¡Ticamises ri Pablo! yechaꞌ.

Pablo nichꞌoꞌn chiquiwech ri winak
37 Y cuando nicuses-apo ri Pablo pa cuartel, rajaꞌ xuꞌij che ri 

comandante: ¿Cꞌo modo yichꞌoꞌn jubaꞌ awiqꞌuin? xchaꞌ. Y ri achi xuꞌij 
che ri Pablo: ¿Jachꞌoꞌn chukaꞌ ret pa chꞌabel griego? 38  ¿Man ja ret ta cꞌa 
ri achi aj-Egipto ri cꞌo yan jun tiempo xcataj chirij ri gobierno y quiejiꞌ 
mil achiꞌaꞌ camisanel ri xerumol, ri xquimol-quiꞌ pa tzꞌiran rech-ulef? 
xucheꞌx.

39 Pero ri Pablo xuꞌij: Ren jin jun israelita ri xinalex pa Tarso, ri jun 
nimalaj tenemit ri cꞌo pa rech-ulef Cilicia. Y nincꞌutuj favor chawe chi 
tayaꞌ lugar chue chi yichꞌoꞌn chique ri winak.

40 Y ri comandante xuyaꞌ lugar che chi xchꞌoꞌn. Y ri Pablo xpaꞌeꞌ chiriꞌ 
pa tak gradas, y xuꞌon-pe retal che rukꞌaꞌ chique ri winak chi quietane-
ka. Y cuando man jun chic nichꞌoꞌn, rajaꞌ xbechꞌoꞌn-pe chiquiwech pa 
chꞌabel hebreo, ri quichꞌabel ri israelitas, y xuꞌij:

22  1 Nuwinak israelitas y rix nimalaj tak achiꞌaꞌ chupa ri katenemit, 
can ticꞌoxaj ri tzij ri xquienbij chiwe cami, chi ninto-wiꞌ, xchaꞌ.

2  Y cuando ri winak xquicꞌoxaj chi ri Pablo xa pa hebreo, ri quichꞌabel 
rejeꞌ nichꞌoꞌn-pe chique, can man jun chic xchꞌoꞌn. Y ri Pablo xutzꞌom 
tzij y xuꞌij: 3  Ren can jin israelita. Y xinalex pa tenemit Tarso ri cꞌo pa 
rech-ulef Cilicia, pero weꞌ pa Jerusalem xiqꞌuiy-wi. Y ja ri Gamaliel, u ri 

jun nimalaj achi ri xtijon wichi. Y xirutijoj riqꞌuin ronojel ri nuꞌij chupa 
ri ley ri yoꞌn can chique ri ojer tak katiꞌt-kamamaꞌ. Roma ren can ninjo-
wi nin-en rusamaj ri Dios, ancheꞌl chukaꞌ ri nijoꞌ niben chiꞌiwonojel rix 
cami. 4 Roma ren xenyaꞌ pa sufrimiento ri winak ri quitzekleben ri Ajaf 
Jesucristo, ri utzilaj Bey. Xentzꞌom chi xenyaꞌ pa cárcel. Xencꞌuaj pa 
camic. Ixokiꞌ chi achiꞌaꞌ quiriꞌ xin-en chique. v 5 Y ri sacerdote ri más cꞌo 
rukꞌij y conojel ri rijilaj tak achiꞌaꞌ ri cꞌo quikꞌij quietaꞌn utz, roma can ja 
rejeꞌ ri xeyoꞌn-e uchukꞌaꞌ pa nukꞌaꞌ, w y xquitzꞌibaj pa tak cartas chi ninjach 
pa quikꞌaꞌ ri kawinak ri jecꞌo pa tenemit Damasco. Y xibe chi yentzꞌom 
ri winak ri yetzekleben ri Jesucristo, chi yenxim y yencꞌom-pe weꞌ pa 
Jerusalem, chi yeꞌan castigar.

Ri Pablo nutzijoj anchique xuꞌon cuando rajaꞌ xunimaj ri Jesucristo
6  Pero pa jun nicꞌaj-kꞌij joj-benak y xe jubaꞌ chic nrojoꞌ chi jojapon pa 

tenemit Damasco, cuando jun nimalaj sakil xpe chicaj y xraparoꞌ pa 
nuwiꞌ. 7 Y can xitzak pa ulef romariꞌ. Y jaꞌ xincꞌoxaj chi cꞌo Jun ri xchꞌoꞌn-
pe chue, y xuꞌij: Saulo, Saulo, ¿anchique roma jat-catajinak chuij? xchaꞌ. 
8  Y ren xin-ij: ¿Jat ancuꞌx (anchique) ret cꞌa? xichaꞌ. Y rajaꞌ xuꞌij chue: Ja 
ren ri Jesús aj-Nazaret ri anchok chij jat-catajinak-wi, xchaꞌ chue. 9 Y ri 
je-benak wiqꞌuin xquixiꞌj-quiꞌ, roma xquitzuꞌ ri sakil, pero man xquicꞌoxaj 
ta ri xuꞌij ri Jun ri xchꞌoꞌn-pe chue. 10 Y ren xin-ij: Ajaf, ¿anchique najoꞌ 
chi nin-en? xichaꞌ. Y ri Ajaf xuꞌij chue: Cacataj, y jat (cabin) pa tenemit 
Damasco, y chiriꞌ xtiꞌix chawe ri anchique nicꞌatzin naꞌan, xinucheꞌx. 11 Y 
roma ri ruchukꞌaꞌ ri sakil ri xintzuꞌ, can ximoyir jumul. Romariꞌ xa ja yan 
chic ri je-benak wiqꞌuin xecꞌuan wichi chinukꞌaꞌ chi xojbe pa Damasco.

12  Y chiriꞌ pa Damasco cꞌo jun achi rubinan Ananías, jun achi ri can 
nuꞌon-wi ri nuꞌij chupa ru-ley ri Moisés. Y conojel kawinak israelitas ri 
jecꞌo chiriꞌ, utz yechꞌoꞌn chirij ri Ananías riꞌ. 13  Y rajaꞌ xapon wiqꞌuin y 
xberuꞌij chue: Wachꞌalal Saulo, catzuꞌn cꞌa, xchaꞌ. Y ren can jaꞌ xitiquier 
xitzuꞌn, y xintzuꞌ rech ri Ananías. 14 Y rajaꞌ xuꞌij chukaꞌ chue: Ri Dios 
quichi ri katiꞌt-kamamaꞌ xatruchaꞌ chi nanaꞌej ri anchique nrojoꞌ rajaꞌ 
y chukaꞌ chi xatzuꞌ ri Ajaf Jesucristo ri can chojmilaj rucꞌaslen, y chi 
xacꞌoxaj ri rutzij. 15 Y ja ret ri xcakꞌalajin chique ri winak ri xatzuꞌ y 
xacꞌoxaj. 16  Y cami ¿anchique ayoben? Cacataj y tacꞌutuj che ri Ajaf chi 
tucochꞌoꞌ (tucuyuꞌ) ri amac y tabanaꞌ bautizar awiꞌ, xchaꞌ chue.

Ri Pablo nutzijoj anchique roma xutzꞌom samaj 
chiquicojol ri winak man je israelitas ta

17 Y cuando xitzolaj-pe y xinoka weꞌ pa Jerusalem, xibe pa rocho ri Dios 
chi nin-en orar. Y cuando yinajin riqꞌuin ri oración, xin-en jun ancheꞌl 

achicꞌ, 18  roma ri Kajaf Jesucristo xucꞌut-riꞌ chinuech y xuꞌij chue: Chꞌanin 
catel-e weꞌ pa Jerusalem, roma ri winak ri jecꞌo weꞌ man xtiquinimaj ta 
ri xtakꞌalajij chuij ren, xchaꞌ chue. 19 Romariꞌ ren xin-ij che: Ajaf, rejeꞌ 
quietaꞌn chi ren xinapon pa tak sinagogas anchiꞌ nitzijos-wi rutzij ri Dios, 
chi yentzꞌom-e ri jatquiniman, xencꞌuaj pa cárcel y xenchꞌey. 20 Y cuando 
xcamises ri Esteban ri xukꞌalajij ri abiꞌ, can xka-wi chinuech ri x-an che, 
can jincꞌo chukaꞌ quiqꞌuin ri camisanel, nuchajin ri quitziak ri xquichꞌil can 
chiquij, x xichaꞌ. 21 Pero ri Ajaf Jesucristo xuꞌij chue: Jat (Cabin) roma can 
jatintak pa tak tenemit ri jecꞌo naj, chi natzijoj ri nutzij chique ri winak ri 
man je israelitas ta, xchaꞌ chue, xchaꞌ ri Pablo chique ri ruwinak israelitas.

Pablo cꞌo chic pa rukꞌaꞌ ri comandante
22  Y ri winak riꞌ man xquijoꞌ ta chic xquicꞌoxaj ri Pablo. Romariꞌ riqꞌuin 

ronojel quichukꞌaꞌ xquiꞌij: ¡Ticamises la achi laꞌ, roma man utz ta nicꞌaseꞌ 
más! yechaꞌ.

23  Ri winak can riqꞌuin ronojel quichukꞌaꞌ yechꞌoꞌn y niquiqꞌuiakalaꞌ ri 
quitziak ri yequichꞌil-e chiquij, y niquiqꞌuiak ulef chicaj roma quiyowal. 
24 Romariꞌ ri comandante xuꞌij chi ticuses-apo ri Pablo chupa ri cuartel 
y tichꞌay, chi tukꞌalajij anchique roma ri winak can yalan pa quichiꞌ 
niquiꞌen chirij. 25 Y cuando ximon chic ri Pablo chi nichꞌay, ri Pablo xuꞌij 
che ri capitán: Ren jin jun achi romano. Man utz ta yinichꞌey, xa man jani 
quiꞌan juzgar, xchaꞌ.

26  Cuando ri capitán xucꞌoxaj quiriꞌ, xberuꞌij che ri comandante: Tanojij 
ri anchique naꞌan cami, roma ri Pablo xa jun achi romano, xchaꞌ che.

27 Y cuando ri comandante xucꞌoxaj riꞌ, xbe riqꞌuin ri Pablo y 
xberucꞌutuj che: ¿Ketzij chi ret jat jun achi romano? xchaꞌ che. Y ri Pablo 
xuꞌij chi can quiri-wi.

28  Y ri comandante xuꞌij: Ren can qꞌuiy mero xinyaꞌ chi quiriꞌ xinoc jun 
achi romano, xchaꞌ. Y ri Pablo xuꞌij: Ren man quiriꞌ ta xin-en, ren desde 
que xinalex, can jin jun achi romano, xchaꞌ ri Pablo.

29 Y roma xquinaꞌej chi ri Pablo jun achi romano, ri achiꞌaꞌ ri jecꞌo chic 
apo chi niquichꞌey, xebe chiquij. Y ri comandante xuxiꞌj-riꞌ chukaꞌ, roma 
xuxim ri Pablo.

Cuando ri Pablo xucꞌuax chiquiwech ri achiꞌaꞌ 
je autoridad quichi ri israelitas

30 Y rucaꞌn kꞌij, ri comandante nrojoꞌ nunaꞌej anchique rumac ri 
Pablo chiquiwech ri israelitas, romariꞌ rajaꞌ xutak coyoxic ri nimalaj 
tak sacerdotes y ri achiꞌaꞌ ri je autoridad quichi ri israelitas. Y cꞌajariꞌ 
xberulesaj-pe ri Pablo, y xupoba-pe chiquiwech.

23  1 Y Pablo xerutzuꞌ ri autoridad riꞌ y xuꞌij chique: Achiꞌaꞌ ri jix 
nuwinak, ren can man jun anchique nunaꞌ ri wánima, roma ri 

nucꞌaslen chech ri Dios can choj cꞌo, xchaꞌ.
2  Romariꞌ ri Ananías ri sacerdote ri más cꞌo rukꞌij, xuꞌij chique ri jecꞌo-

apo chunakaj ri Pablo, chi tiquiyaꞌ jubic-kꞌaꞌ xerey. 3  Pero ri Pablo chꞌanin 
xuꞌij-apo che ri Ananías: ¡Ri xtibano quiereꞌ chawe ret ja ri Dios! ¡Ret jat 
jun achi ri caꞌiꞌ apalaj! y Roma ret jat-chꞌocol-pe chiriꞌ chi yinaben juzgar 
ancheꞌl nuꞌij ru-ley ri Moisés, ¿pero anchique roma ret naꞌij chi quichꞌay? 
Ri ru-ley ri Moisés man quiriꞌ ta nuꞌij, xchaꞌ ri Pablo.

4 Y ri jecꞌo chiriꞌ xquiꞌij che ri Pablo: ¿Anchique roma itzel jachꞌoꞌn-apo 
che ri ru-sacerdote ri Dios, ri sacerdote más cꞌo rukꞌij? xechaꞌ che.

5 Y ri Pablo xuꞌij: Nuwinak israelitas, ren man wetaꞌn ta xa ja rajaꞌ ri 
sacerdote ri más cꞌo rukꞌij, roma xa ta wetaꞌn man ta xin-ij-apo ri tzij riꞌ, 
roma chupa ri rutzij ri Dios nuꞌij: Man itzel cachꞌoꞌn chirij jun ri nibano 
gobernar ri atenemit, z nichaꞌ, xchaꞌ ri Pablo.

6 Y ri Pablo xoka pa ruwiꞌ chi chiquicojol ri autoridad riꞌ jecꞌo achiꞌaꞌ saduceos y 
jecꞌo chukaꞌ fariseos. Romariꞌ rajaꞌ riqꞌuin ruchukꞌaꞌ xchꞌoꞌn-apo y xuꞌij: Nuwinak 
israelitas, ren jin fariseo, a y chukaꞌ ri nataꞌ. Y cami rix yiniben juzgar, roma ren 
can wetaꞌn y ninnimaj chi ri caminakiꞌ can xquiecꞌastaj-wi, xchaꞌ ri Pablo.

7 Y cuando ri achiꞌaꞌ fariseos y saduceos xquicꞌoxaj ri xuꞌij ri Pablo, xquichꞌojila-
ka chiquiwech y caꞌiꞌ quiwech xquiꞌen-ka. 8 Roma ri saduceos man niquinimaj 
ta chi ri caminakiꞌ xquiecꞌastaj, b ni man niquinimaj ta chukaꞌ chi jecꞌo ángeles 
y espíritus, pero ri achiꞌaꞌ fariseos can niquinimaj-wi riꞌ. 9 Y can yalan pa quichiꞌ 
niquiꞌen. Y ri maestros chi ri ley ri jecꞌo quiqꞌuin ri achiꞌaꞌ fariseos xecataj y 
xquiꞌij: Ri jun achi reꞌ man jun itzel rubanon. Y xa jubaꞌ jun espíritu o jun ángel 
ri biyon che ri yerukꞌalajij chakawech. Y xa quiriꞌ, man utz ta chi nakachꞌojij 
anchique chirij ri Dios, xechaꞌ.

10 Ri quimolon-quiꞌ xa xquijach-ka-quiꞌ y caꞌiꞌ quiwech xquiꞌen-ka y 
niquichꞌojilaꞌ chiquiwech, y can yalan pa quichiꞌ niquiꞌen. Romariꞌ ri 
comandante xeroyoj ri soldados chi xbequilesaj-pe ri Pablo y tiquicꞌuaj-e 
pa cuartel, roma xunojij chi ri winak riꞌ niquiꞌen pedazos che ri Pablo.

11 Y chupa ri jun chic nokꞌokꞌaꞌ, ri Ajaf Jesucristo xucꞌut-riꞌ chech ri 
Pablo, y xuꞌij che: Man taxiꞌj-awiꞌ, xa tayaꞌ ruchukꞌaꞌ awánima, roma 
can ancheꞌl ri xinakꞌalajij weꞌ pa Jerusalem, can nicꞌatzin chi can quiriꞌ 
chukaꞌ naꞌan pa tenemit Roma, xchaꞌ che.

Jecꞌo achiꞌaꞌ niquijoꞌ niquicamisaj ri Pablo
12  Y rucaꞌn kꞌij chi tichꞌoꞌn ri Ajaf Jesucristo riqꞌuin ri Pablo, jecꞌo 

chique ri israelitas pa alakꞌal xquinojij ri anchique niquijoꞌ niquiꞌen che 

ri Pablo. Y can xquiꞌij chi can man xquiewaꞌ ta ni man jun anchique 
xtiquikum, xa man xquietiquier ta xtiquicamisaj ri Pablo. Y jaꞌ ta ri Dios 
ri xtiyoꞌn ri castigo pa kawiꞌ, xa manak xtakaꞌan quiriꞌ, xechaꞌ. 13  Y ri xeꞌin 
chi pa alakꞌal niquiꞌen quiriꞌ, jecꞌo más je cuarenta achiꞌaꞌ israelitas. 14 Ri 
achiꞌaꞌ riꞌ xeꞌapon quiqꞌuin ri nimalaj tak sacerdotes y ri rijilaj tak achiꞌaꞌ 
ri cꞌo quikꞌij, y xbequiꞌij chique: Roj kanojin chic nakacamisaj ri Pablo, 
y can kaꞌin chi can man xkojwaꞌ ta ni man jun anchique xtakakum cꞌa 
takacamisaj na, y xa man xtakaꞌan ta quiriꞌ, jaꞌ ta ri Dios xtiyoꞌn-pe ri 
castigo pa kawiꞌ. 15 Y cami nakajoꞌ cꞌa chi rix y ri chꞌaka chic iwaxbil ri 
je autoridad chukaꞌ, niꞌij che ri comandante chi rix nijoꞌ chi ticꞌuax-apo ri 
Pablo chiwech ri chuaꞌk roma cꞌo más anchique nijoꞌ nicꞌutuj che. Y roj 
xtakakꞌelebej pa bey, y xtakacamisaj ri Pablo, xechaꞌ.

16  Pero ronojel reꞌ xa xcꞌoxex roma jun alaꞌ ral ri ranaꞌ ri Pablo. Romariꞌ 
ri alaꞌ riꞌ xbe y xoc-apo chupa ri jay anchiꞌ jecꞌo-wi ri soldados, roma chiriꞌ 
cꞌo-wi ri Pablo, y xberuꞌij che ri Pablo ronojel ri rucꞌoxan. 17 Y cuando ri 
Pablo xucꞌoxaj riꞌ, xroyoj jun capitán y xuꞌij che: Tacꞌuaj jubaꞌ ri alaꞌ reꞌ 
chech ri comandante, roma cꞌo anchique nrojoꞌ nuꞌij che, xchaꞌ che.

18  Ri capitán xucꞌuaj ri alaꞌ chech ri comandante, y xberuꞌij che: Ri 
Pablo ri cꞌo pa cárcel xiroyoj, y xucꞌutuj favor chue chi xincꞌom-pe ri alaꞌ 
reꞌ chawech, roma cꞌo nrojoꞌ nuꞌij chawe, xchaꞌ.

19 Y ri comandante xucꞌuaj chukꞌaꞌ ri alaꞌ y cꞌajariꞌ xucꞌutuj che: 
¿Anchique ri najoꞌ naꞌij chue? xchaꞌ che.

20 Y ri alaꞌ xuꞌij che: Jecꞌo jujun nuwinak israelitas xquiyaꞌ chiquiwech 
chi xtoquicꞌutuj jun favor chawe, chi chuaꞌk tacꞌuaj ri Pablo chiquiwech 
ri achiꞌaꞌ ri je autoridad, roma xtoquiꞌij chawe chi cꞌo más niquijoꞌ 
niquicꞌutuj che. 21 Pero ret man tanimaj riꞌ, roma jecꞌo más je cuarenta 
achiꞌaꞌ ri xquiekꞌeleben richi pa bey, y ri achiꞌaꞌ riꞌ can quiꞌin chi manak 
xquiewaꞌ y man jun anchique xtiquikum, xa man xquietiquier ta 
xtiquicamisaj ri Pablo, y jaꞌ ta ri Dios ri xtiyoꞌn ri castigo pa quiwiꞌ, xa 
man xtiquiꞌen ta ri quiꞌin. Quiriꞌ quiꞌin-ka, y cami xe chic quiyoben ri 
anchique xtaꞌij ret, xchaꞌ ri alaꞌ.

22  Y ri comandante xuꞌij che ri alaꞌ chi titzolaj, y man tutzijoj chi 
xberuꞌij yan riꞌ che rajaꞌ.

Ri Pablo xucꞌuax pa Cesarea chech jun gobernador rubinan Félix
23  Y ri comandante xeroyoj caꞌiꞌ capitanes, y xuꞌij chique chi a las nueve 

chupa ri akꞌaꞌ riꞌ, nrojoꞌ chi jequinaban yan ta setenta soldados ri yebe 
chirij quiej y caꞌiꞌ ciento soldados ri yebe chicakan. Y caꞌiꞌ ciento chic 
niquicꞌuaj lanzas. Chi yebe pa tenemit Cesarea. 24 Y chukaꞌ quieꞌinabaꞌ 
jujun quiej chi nichꞌoquie-e ri Pablo, roma ren ninjoꞌ chi rix nicꞌuaj-e 
ri Pablo chech ri gobernador rubinan Félix. Y ninjoꞌ chi can man jun 
anchique tucꞌulumaj pa bey.

25 Y xutzꞌibaj-e jun carta chi niquijach pa rukꞌaꞌ ri gobernador, y chupa 
ri carta riꞌ ruꞌin-e: 26  Ren Claudio Lisias, nintak-e ruxnakil-awech ret 
nimalaj gobernador Félix. 27 Ri jun achi ri ucꞌuan-apo chawech, tzꞌamon 
coma ri israelitas y jubaꞌ ta chic xquicamisaj. Pero ren y ri soldados 
xojapon y xkacol pa quikꞌaꞌ ri winak, roma xinnaꞌej chi rajaꞌ jun achi 
romano. 28  Y roma xinjoꞌ xinnaꞌej anchique rumac rubanon chi niquisujuj, 
chꞌanin xincꞌuaj chiquiwech ri qui-autoridades. 29 Y xinnaꞌej chi niquisujuj 
roma man nuꞌon ta ri nuꞌij ri qui-ley. Pero man utz ta chi nitzꞌapis pa 
cárcel o nicamises. 30 Romariꞌ xintak-e ri achi reꞌ awiqꞌuin, roma xoꞌix 
chue chi ri winak israelitas quikꞌeleben ri achi reꞌ chi niquicamisaj. Y xin-
ij chukaꞌ chique ri winak ri yesujun richi, chi cꞌa awiqꞌuin ret teꞌquiꞌij-wi 
anchique ri jerubanon. Tabanaꞌ cuenta awiꞌ, quiriꞌ nuꞌij ri carta riꞌ.

31 Y ri soldados can xquiꞌen-wi ri x-ix chique. Xquicꞌuaj-e ri Pablo pa jun 
tenemit rubinan Antípatris ri akꞌaꞌ riꞌ. 32  Rucaꞌn kꞌij xquitzꞌom chic bey. Y 
xe chic ri setenta soldados ri je-benak chirij quiej ri xebe riqꞌuin ri Pablo, 
y ri quiejiꞌ ciento soldados xetzolaj can. 33  Y cuando xeꞌapon pa Cesarea ri 
je-ucꞌuayon-e ri Pablo, xquijach ri carta pa rukꞌaꞌ ri Félix ri gobernador, y 
xquijach chukaꞌ ri Pablo che. 34 Y cuando rutzꞌeton chic ri nuꞌij ri carta, ri 
gobernador riꞌ xucꞌutuj che ri Pablo anchique tenemit petenak-wi. Cuando 
rucꞌoxan chic chi pa Cilicia petenak-wi, 35 xuꞌij che: Cuando xquieloka 
ri yesujun awichi, xtincꞌoxaj chukaꞌ ri tzij ri xtaꞌij chi nato-awiꞌ, xchaꞌ ri 
gobernador. Y chukaꞌ xuꞌij chi ticꞌuax ri Pablo pa ru-palacio ri Herodes, y 
tichajix coma soldados.

Ri Pablo y ri yesujun chirij je-paꞌl-apo chech ri gobernador Félix

24  1 Woꞌoꞌ yan kꞌij ticꞌue-ka ri Pablo chiriꞌ pa Cesarea, cuando 
xapon-ka ri Ananías ri sacerdote ri más cꞌo rukꞌij y chukaꞌ jujun 

chique ri rijilaj tak achiꞌaꞌ ri cꞌo quikꞌij, y chukaꞌ jun abogado rubinan 
Tértulo. Rejeꞌ xeꞌapon-ka chech ri gobernador Félix, chi xbequisujuj 
ri Pablo. 2  Y cuando xwoyox ri Pablo chech ri gobernador, jaꞌ cuando 
ri Tértulo xutzꞌom-apo ri sujunic chirij ri Pablo. Ri Tértulo quiereꞌ ri 
xeruꞌij-apo che ri Félix: Nimalaj gobernador, roj nakayaꞌ matiox chawe, 
roma pa katenemit jojquicot, y manak ayowal; quiriꞌ kabanon roma 
cꞌo anoꞌj (anaꞌoj), y riqꞌuin riꞌ jojacꞌuan-wi. 3  Nakayaꞌ matiox chawe 
ret nimalaj achi, roma ronojel ri abanon kaqꞌuin siempre xabachique 
(xamaꞌanchique) lugar. 4 Y man nakajoꞌ ta nakalesaj qꞌuiy tiempo chawe, 
pero xe roma ketaꞌn chi ret can jabel anoꞌj (anaꞌoj), romariꞌ nakajoꞌ chi 
nacꞌoxaj jubaꞌ ri jun janiꞌ oc tzij ri nakajoꞌ nakaꞌij chawe. 5 Roma ri jun 
achi reꞌ, can ketaꞌn chi jun itzel achi. Ja rajaꞌ ri nibano chi ri israelitas 
yecataj pa ronojel lugar. Rajaꞌ cꞌo rukꞌij chiquicojol ri winak ri quiniman 
rubiꞌ ri Jesús aj-Nazaret. 6  Y ja rajaꞌ chukaꞌ ri xrojoꞌ ta xuꞌon chi can 
man jun rukꞌij ri rocho ri Dios ri cꞌo pa Jerusalem. Romariꞌ roj xkatzꞌom 

chi nakaꞌan juzgar ancheꞌl nuꞌij ri ka-ley. 7 Pero ri comandante rubinan 
Lisias xoc chikacojol, y riqꞌuin ruchukꞌaꞌ xumaj chikakꞌaꞌ. 8  Y xuꞌij chi ri 
yeꞌin chi ri Pablo cꞌo rumac, quiepe cꞌa chawech ret. Y cuando xtacꞌutuj 
ri rumac ri jerubanon, xtatemaj chi can ketzij ri nakaꞌij chawe chirij ri 
Pablo, xchaꞌ ri Tértulo.

9 Y ri winak ri jecꞌo riqꞌuin ri Tértulo, can niquiꞌij chi ketzij ri xuꞌij. 
10 Y ri gobernador Félix xuꞌon-pe retal riqꞌuin ri rukꞌaꞌ che ri Pablo chi 
tichꞌoꞌn. Y rajaꞌ xchꞌoꞌn-apo, y xuꞌij: Ren wetaꞌn chi ret cꞌo yan junaꞌ ri 
abanon juzgar ri tenemit reꞌ. Romariꞌ man xtinxiꞌj ta wiꞌ xquichꞌoꞌn-apo, 
chi ninkꞌalajij chi ren can man jun ex itzel ri nubanon. 11 Y ret jatiquier 
natzuꞌ xa ketzij ri niquiꞌij chuij o manak. Roma ren xa cꞌajaꞌ cablajuj 
kꞌij quinoka chic jun mej (bey) pa Jerusalem, y xipe chi nonyaꞌ rukꞌij 
ri Dios. 12  Y cuando xinquiwil, man jun ayowal yinajin riqꞌuin tzij, ni 
man jenuyacon ta chukaꞌ ri winak chi niquiꞌen ayowal chiriꞌ pa rocho 
ri Dios, ni pa tak sinagogas anchiꞌ nitzijos-wi rutzij ri Dios. Ni man jun 
chukaꞌ ex itzel yinajin pa tenemit. 13  Y ri winak ri yeꞌin chi ja numac riꞌ ri 
jenubanon, man xquietiquier ta xtiquiꞌij chi can ketzij, xa ta can nicꞌutux 
chique chi tiquikꞌalajij. 14 Pero ri can nubanon-wi y can ninkꞌalajij-apo 
chawe, ja chi ren can nutzekleben-wi ri Jesús, ri utzilaj Bey, ri niquiꞌij 
rejeꞌ chi can man utz ta. Y roma nutzekleben ri Jesús, can ja ri rusamaj 
ri Dios nin-en, ri qui-Dios chukaꞌ ri ojer tak katiꞌt-kamamaꞌ roj israelitas. 
Can ninnimaj-wi ronojel ri tzꞌiban can chupa ru-ley ri Moisés, y chupa 
chukaꞌ ri quitzꞌiban can ri achiꞌaꞌ ri xquikꞌalajij rutzij ri Dios ojer can. 
15 Y ren can wetaꞌn y ninyaꞌ wánima riqꞌuin ri Dios chi ri caminakiꞌ cꞌo 
na jun kꞌij ri xquiecꞌastaj-pe. Can xquiecꞌastaj-pe ri choj y ri man choj ta 
quicꞌaslen ri xquiꞌen weꞌ chech-ulef. Y ri nuwinak chukaꞌ jariꞌ ri quiyoben. 
16  Y romariꞌ ren can nintaj nukꞌij chi quiriꞌ man jun ex itzel nin-en chech 
ri Dios y chiquiwech ri winak. Y quiriꞌ ri wánima can utz nunaꞌ.

17 Ren cꞌo yan junaꞌ ri man jin-okaninak ta weꞌ. Y cami xinoka, 
nucꞌamon-pe ri sipan-pe chi nonyaꞌ chique ri nuwinak ri can nicꞌatzin 
chique, y chukaꞌ nucꞌamon-pe ri nu-ofrenda ren chi pa rocho ri Dios. 
18  Jariꞌ yinajin chiriꞌ pa rocho ri Dios, cuando ri nuwinak israelitas ri je 
aj pa rech-ulef Asia xinquitzuꞌ. Ren nuchꞌajchꞌojin chic wiꞌ, ancheꞌl nuꞌij 
ru-ley ri Moisés, pero man jun winak jenumolon, ni man jun chukaꞌ 
ayowal yinajin. c Xa ja ri jujun israelitas riꞌ ri xetzꞌucu-ka ronojel. 19 Y 
jaꞌ ta rejeꞌ jecꞌo ta pe weꞌ chawech cami y niquiꞌij-apo chawe xa cꞌo ri 
niquijoꞌ niquikꞌalajij chuij, xa cꞌo numac ri nubanon chiquiwech. 20 Y 
roma man jecꞌo ta pe rejeꞌ, ja ri jecꞌo-pe weꞌ quieꞌin xa cꞌo numac xquiwil 
cuando xipobex-apo chiquiwech ri autoridades quichi ri israelitas. 21 O tal 
vez rejeꞌ niquinojij chi mac ri xin-en cuando xichꞌoꞌn riqꞌuin wuchukꞌaꞌ 

chiriꞌ chiquicojol y xin-ij: Yiniben juzgar cami roma ren ninnimaj chi ri 
caminakiꞌ can xquiecꞌastaj-wi-pe, d xichaꞌ. Quiriꞌ xuꞌij ri Pablo.

22  Ri gobernador Félix can retaꞌn-wi anchique rubanon ri quicꞌaslen ri 
niquitzeklebej ri Jesucristo ri utzilaj Bey. Romariꞌ, cuando xucꞌoxaj ri tzij 
ri xuꞌij ri Pablo, ja xupobaꞌ ri sujunic y xuꞌij chique conojel: Cꞌa xtipe na ri 
Lisias ri comandante, cꞌajariꞌ xtintemaj más chirij ri jun sujunic ri niben.

23  Y ri Félix xuꞌij che ri capitán chi tuchajij utz ri Pablo, pero chukaꞌ 
man titzꞌapeꞌ jumul, xa tuyaꞌ jubaꞌ lugar che chi ntel jubaꞌ. Y man 
quierukꞌat ri yeꞌapon riqꞌuin ri cꞌo anchique niquijoꞌ niquiyaꞌ che o 
neꞌquitzꞌetaꞌ.

24 Y cuando xkꞌax yan jun janiꞌ kꞌij, xpe chic ri gobernador Félix y ri 
Drusila ri raxayil, jun ixok israelita, ja xutak royoxic ri Pablo, roma rajaꞌ 
nrojoꞌ nunaꞌej anchique modo nayaꞌ awánima riqꞌuin ri Jesucristo. 25 Y ri 
Pablo xapon quiqꞌuin, y xutzꞌom rubixic chique anchique modo nuꞌon jun 
winak chi nucꞌuaj jun chojmilaj cꞌaslen, y anchique modo nitiquier nukꞌil-
riꞌ chi quiriꞌ man nuꞌon ta mac. Chukaꞌ xuꞌij chique chi pa ruqꞌuisbel kꞌij 
ri Dios xquieruꞌon juzgar ri winak. Y ri Félix xuxiꞌj-riꞌ roma ri xucꞌoxaj, 
y xuꞌij che ri Pablo: Cami cꞌo modo jabe. Y cuando xtijamataj chic jubaꞌ 
nuech, xcatinwoyoj chic, xchaꞌ ri Félix.

26  Y ri gobernador riꞌ qꞌuiy mej (bey) xroyoj ri Pablo chi nichꞌoꞌn riqꞌuin, 
roma xuyobej chi ri Pablo xusuj ta mero che chi nucol-e. Pero ri Pablo 
man jun xusuj che. 27 Y caꞌiꞌ junaꞌ ticꞌueꞌ ri Pablo chiriꞌ pa cárcel, cuando 
ri Félix ri gobernador xjal-e y xpe ri Porcio Festo pa ruqꞌuiexel. Y ri Félix 
xe chi utz nitzꞌet coma ri winak israelitas, cꞌa xuyaꞌ can pa cárcel ri Pablo.

Cuando ri Pablo cꞌo-apo chech ri Festo

25  1 Y ri Festo xoka cꞌa pa Cesarea chi nutzꞌom ri rusamaj, roma ja 
rajaꞌ ri ntoc can gobernador. Y pa rox kꞌij chi tutzꞌom ri rusamaj, 

rajaꞌ xbe-e pa tenemit Jerusalem. 2  Y cuando cꞌo chic chiriꞌ pa Jerusalem, 
ri nimalaj tak sacerdotes y ri winak israelitas ri más cꞌo quikꞌij, xeꞌapon 
riqꞌuin, y xbequisujuj ri Pablo, y can xquicꞌutuj jun nimalaj favor che. 3  Ri 
favor ri xquicꞌutuj che ri Festo, ja chi ticꞌamer-pe ri Pablo pa Jerusalem, 
roma rejeꞌ can quinojin chi cuando xticꞌamer-pe, ja niquikꞌelebej pa bey, 
y niquicamisaj. 4 Pero ri Festo xa xuꞌij chique: Ri Pablo tzꞌapel pa cárcel 
chilaꞌ pa Cesarea, y ren xa yitzolaj yan ka jun mej (bey) chic chilaꞌ. 5 Más 
utz yeꞌicha-e ri winak ri más cꞌo quikꞌij chiꞌicojol, y jojbe-ka pa Cesarea, 
chi quiriꞌ chilaꞌ tiquiꞌij-wi chue ri rumac rubanon ri achi riꞌ, xchaꞌ ri Festo 
chique.

6  Y rajaꞌ xe jun wakxakiꞌ o lajuj kꞌij ri xcꞌueꞌ pa Jerusalem, y xxule-ka pa 
Cesarea. Rucaꞌn kꞌij rajaꞌ xbechꞌoquie-pe pa tribunal, y xuꞌij chi ticꞌamer-

pe ri Pablo. 7 Y cuando ri Pablo xoc-apo, ri winak israelitas ri je-petenak 
pa Jerusalem xquimol-quiꞌ chirij, y niquisujuj-apo riqꞌuin qꞌuiy y nimaꞌk 
tak mac. Pero man xetiquier ta xquikꞌalajij xa can ketzij chi jerubanon ri 
mac riꞌ, cuando xcꞌutux chique. 8  Romariꞌ ri Pablo, chi nuto-riꞌ, xchꞌoꞌn-
apo y xuꞌij: Ren man jun numac nubanon chech ri ka-ley roj israelitas, ni 
man jun chukaꞌ ex itzel nubanon ri pa rocho ri Dios ri cꞌo pa Jerusalem, y 
man jun numac nubanon chukaꞌ che ri ley ri yoꞌn roma ri César, xchaꞌ ri 
Pablo.

9 Y roma ri Festo nrojoꞌ chi utz nitzꞌet coma ri israelitas, xucꞌutuj che 
ri Pablo: ¿Najoꞌ chi jojbe pa Jerusalem chi nakaꞌan arreglar ri sujunic ri 
najin chawij? xchaꞌ ri Festo.

10 Pero ri Pablo xuꞌij che: Ren jin romano chukaꞌ, y romariꞌ can ja 
ri ru-gobierno ri César tibano juzgar wichi, ancheꞌl ri anchiꞌ jincꞌo-wi 
cami chawech ret. Y chukaꞌ ret jabel awetaꞌn chi ren man jun ex itzel 
ri nubanon chique ri nuwinak israelitas. 11 Y xa ta jecꞌo nuchꞌaꞌoj ri 
jenubanon y roma ta riꞌ nicꞌatzin yicamises, ren man nin-ij ta chukaꞌ que 
man quicamises. Pero xa man jun anchique ri niquiꞌij chuij ri nubanon, 
man jun cꞌo rukꞌaꞌ chue chi yirujach chique ri yeꞌin chi cꞌo numac. 
Romariꞌ ninjoꞌ chi can ja ri César ri tibano juzgar wichi, xchaꞌ ri Pablo 
che ri Festo ri gobernador chiriꞌ pa Cesarea.

12  Romariꞌ ri Festo xtzijon quiqꞌuin ri yetoꞌn richi, y cꞌajariꞌ xuꞌij che ri 
Pablo: Ja ret xacꞌutun chi ja ri César tibano juzgar awichi; romariꞌ cami 
jabe cꞌa pa tenemit Roma chech ri César, xucheꞌx ri Pablo.

Ri rey Agripa nrojoꞌ nucꞌoxaj ri Pablo
13  Y cuando xkꞌax yan jun janiꞌ kꞌij, ri rey Agripa y ri Berenice xeꞌapon 

pa Cesarea chi niquiꞌen saludar ri Festo. 14 Y roma ri rey Agripa y ri 
Berenice qꞌuiy kꞌij ri xecꞌue-ka chiriꞌ, ri Festo xutzijoj che ri rey ri rubanon 
ri Pablo. Y xuꞌij: Weꞌ cꞌo jun achi ri yoꞌn can pa cárcel roma ri Félix ri 
cꞌajaꞌ ntel-e. 15 Y cuando ren xinapon-e ri pa Jerusalem, ri nimalaj tak 
sacerdotes y ri rijilaj tak achiꞌaꞌ israelitas ri cꞌo quikꞌij, xeꞌapon wiqꞌuin 
y xbequiꞌij chue ri mac ri jerubanon ri achi reꞌ, y xquicꞌutuj chue chi 
can tiꞌan chi nika ronojel ri ley pa ruwiꞌ. 16  Pero ren xin-ij chique chi ri 
ka-ley roj romanos man nuyaꞌ ta lugar chi xe quiriꞌ nicamises jun winak. 
Ri ka-ley roj nuꞌij chi ri tzꞌamon sujunic chirij, can tiyoꞌx lugar che chi 
nichꞌoꞌn quiqꞌuin ri yesujun chirij, chi quiriꞌ nitiquier nuto-riꞌ chiquiwech. 
17 Romariꞌ, can xe xeloka weꞌ pa tenemit, man xinyaꞌ ta más tiempo che, 
romariꞌ can ja rucaꞌn kꞌij xibechꞌoquieꞌ pa tribunal y xin-ij chi ticꞌamer-pe 
ri achi. 18  Y ri sujunel chirij ri achi, manak más anchique xquiꞌij chirij ri 
anchique ri jerubanon, man ancheꞌl ta ri nunojin ren. 19 Roma ri rumac 
ri xquiꞌij rejeꞌ ri jerubanon, xe chirij ri qui-religión, y xquinataj chukaꞌ 
jun Jesús. Pero ri Jesús riꞌ xa caminak chic e, y ri Pablo nuꞌij chi xcꞌastaj. 

20 Y roma ren man ninwil ta anchique nin-en riqꞌuin ri jun sujunic riꞌ, 
xincꞌutuj che ri Pablo: ¿Najoꞌ chi pa Jerusalem jojbe, chi nakaꞌan arreglar 
ri sujunic ri najin chawij? xichaꞌ che. 21 Y rajaꞌ xuꞌij: Ja ri César ri ninjoꞌ 
chi yiruꞌon juzgar. Y romariꞌ ren cꞌa nuyoꞌn pa cárcel, cꞌa xquitiquier 
xtintak-e pa tenemit Roma chech ri César, xchaꞌ ri Festo.

22  Y ri rey Agripa xuꞌij che ri Festo: Ren ninrayij nincꞌoxaj anchique ri 
nuꞌij ri jun achi riꞌ. Y ri Festo xuꞌij che ri rey Agripa: Chuaꞌk xtacꞌoxaj ri 
achi riꞌ, xchaꞌ.

23  Y rucaꞌn kꞌij, x-an jun nimakꞌej chique ri rey Agripa y ri Berenice. 
Rejeꞌ y ri achiꞌaꞌ ri je comandantes quichi ri soldados y ri achiꞌaꞌ ri cꞌo 
quikꞌij chiriꞌ pa Cesarea, xeꞌoc-apo chupa ri jay anchiꞌ niquimol-wi-quiꞌ. Y 
cꞌajariꞌ ri Festo xuꞌij chi ticꞌamer-pe ri Pablo. 24 Y ri Festo xuꞌij: Rey Agripa 
y chiꞌiwonojel rix ri imolon-pe-iwiꞌ kaqꞌuin cami, jareꞌ ri achi ri rubinan 
Pablo. Ri winak israelitas ri jecꞌo pa Jerusalem y ri jecꞌo chukaꞌ weꞌ, xepe 
wiqꞌuin y can riqꞌuin quichukꞌaꞌ xoquicꞌutuj chue chi ticamises. 25 Pero 
ren nintzuꞌ chi ri jun achi reꞌ man jun ex itzel rubanon chi nicamises. 
Y roma ja rajaꞌ xcꞌutun chue chi ja ri César tibano juzgar richi, romariꞌ 
ren nintak-e riqꞌuin ri César cꞌa pa tenemit Roma. 26  Y roma man wetaꞌn 
ta anchique nin-ij-e che ri wajaf ri rey César, romariꞌ nupoban chiwech 
cami, y chawech ret chukaꞌ rey Agripa, chi quiriꞌ nacꞌutuj che anchique 
rumac jerubanon, chi quiriꞌ jariꞌ ri nintzꞌibaj-e che ri César. 27 Roma 
chinuech ren, can man utz ta nintak-e jun ri cꞌo pa cárcel y man nintak 
ta e rubixic anchique rumac ri jerubanon, xchaꞌ ri Festo che ri rey Agripa.

Ri Pablo nichꞌoꞌn chech ri rey Agripa

26  1 Y ri rey Agripa xuꞌij che ri Pablo: Ninyaꞌ lugar chawe chi 
jachꞌoꞌn, xchaꞌ che. Y ri Pablo xutzekej rukꞌaꞌ, y jareꞌ ri tzij ri 

xerucusaj chi nukꞌalajij chi rajaꞌ man jun rumac, y xutzꞌom rubixic: 2  Ren 
can yalan yiquicot roma chawech ret rey Agripa jin-paꞌl-wi chi ninto-wiꞌ. 
Roma ri kawinak israelitas niquiꞌij chi qꞌuiy numac jenubanon. 3  Y ren 
más yiquicot roma ret can awetaꞌn ri anchique nuꞌon jun israelita chupa ri 
rucꞌaslen, ri anchique nicꞌatzin nuꞌon. Chukaꞌ can utz awetaꞌn anchique ri 
yebanataj chiquicojol ri kawinak israelitas. Romariꞌ ninjoꞌ chi yinacꞌoxaj 
jubaꞌ y nicꞌueꞌ ta jubaꞌ a-paciencia roma ri tzij ri ninjoꞌ nin-ij.

Ri Pablo nutzijoj ri rucꞌaslen cuando cꞌa man jani tunimaj ri Cristo
4 Ri kawinak israelitas can quietaꞌn-pe anchique rubanon ri nucꞌaslen 

cuando cꞌa jin acꞌual, pa nutenemit y chukaꞌ pa Jerusalem. 5 Y rejeꞌ 
quietaꞌn chukaꞌ chi cꞌa jin cꞌajol-alaꞌ cuando xicꞌue-pe quiqꞌuin ri achiꞌaꞌ 
fariseos. e Y ja roj ri achiꞌaꞌ fariseos ri más nakanimaj ri nuꞌij ri ru-ley 

ri Moisés. Y xa ta ri kawinak reꞌ niquijoꞌ niquikꞌalajij, can nikꞌalajin-pe 
chi can ketzij ri yenbij-apo chawe cami. 6  Pero cami jincꞌo weꞌ chi yiꞌan 
juzgar, xe roma ren can ninnimaj chi ri caminakiꞌ cꞌo jun kꞌij cuando 
xquiebecꞌastaj-pe, ancheꞌl ruꞌin ri Dios chique ri katiꞌt-kamamaꞌ ojer can. 
7 Y man xe ta ren ri nuyoben ri kꞌij cuando xquiecꞌastaj-pe ri caminakiꞌ, 
xa can quiriꞌ chukaꞌ ri kawinak israelitas. Roj ri joj qui-familia can ri 
cablajuj ralcꞌual ri achi Israel, nakanimaj chi ri caminakiꞌ xquiecꞌastaj-
pe, y romariꞌ can pakꞌij chi chakꞌaꞌ nakaꞌan rusamaj ri Dios. Rey Agripa, 
ren jariꞌ ri numac ri niquiꞌij. 8  ¿Anchique roma chiwech rix ri Dios man 
nitiquier ta nucꞌasoj jun caminak? xchaꞌ ri Pablo.

Pablo nutzijoj ri etzelal xuꞌon chique ri quiniman chic ri Cristo
9 Rubanon can, ren xinnojij chi can nicꞌatzin chi itzel yentzuꞌ ri winak 

ri quiniman ri Jesús aj-Nazaret, romariꞌ qꞌuiy xquiꞌen sufrir pa nukꞌaꞌ. 10 Y 
can quiriꞌ xin-en chique pa Jerusalem. Y roma ri nimalaj tak sacerdotes 
xquiyaꞌ uchukꞌaꞌ pa nukꞌaꞌ, ren je qꞌuiy chique ri lokꞌolaj tak winak riꞌ 
xenyaꞌ pa cárcel. Y cuando cꞌo jun chique nicamises, ren nin-ij chi utz ri 
niꞌan che. 11 Y can qꞌuiy mej (paj) can pokon xin-en chique, chi quiriꞌ itzel 
yechꞌoꞌn chirij ri rutzij ri Jesús. Quiriꞌ xin-en chique pa tak sinagogas, 
ri jay anchiꞌ nitzijos-wi rutzij ri Dios. Y can catajinak woyowal chiquij. 
Romariꞌ can xibe pa tak tenemit ri jecꞌo pa chꞌaka chic rech-ulef chi 
xencanoj ri quiniman ri Jesús, chi xenyaꞌ pa sufrimiento. f

Ri Pablo nutzijoj chic jun mej (bey) anchique 
xuꞌon cuando rajaꞌ xunimaj ri Jesús

12  Y chi nenbanaꞌ riꞌ xitak-e coma ri nimalaj tak sacerdotes ri pa 
tenemit Damasco, y can yoꞌn-e chukaꞌ uchukꞌaꞌ pa nukꞌaꞌ coma rejeꞌ. 
13  Pero pa nicꞌaj-kꞌij ¡a nu-rey! cuando jin-benak pa Damasco, xintzuꞌ jun 
sakil ri petenak chilaꞌ chicaj ri cꞌo más ruchukꞌaꞌ chech ri kꞌij ri xka-pe pa 
nuwiꞌ y pa quiwiꞌ chukaꞌ ri je-benak wiqꞌuin. 14 Y romariꞌ konojel xojtzak 
chech-ulef. Y xincꞌoxaj chukaꞌ chi cꞌo Jun ri xchꞌoꞌn-pe pa chꞌabel hebreo, 
ri kachꞌabel roj israelitas, y xuꞌij chue: Saulo, Saulo, ¿anchique roma jat-
catajinak chuij? Ayon ret naya-ka-awiꞌ pa sufrimiento, roma xa chuij ren 
jat-catajinak-wi, xchaꞌ chue. 15 Y jaꞌ xin-ij che: ¿Jat ancuꞌx (anchique) ret 
cꞌa? xichaꞌ che. Y rajaꞌ xuꞌij chue: Ja ren ri Jesús, y chuij ren jat-catajinak-
wi. 16  Pero cami capaꞌeꞌ. Xincꞌut-wiꞌ chawech roma jacꞌatzin chue, chi 
natzijoj chukaꞌ chique ri winak ri xatzuꞌ y ri xquiencꞌut chawech chupa 
ri kꞌij ri je-benak-apo. 17 Anchiꞌ xcatapon-wi, xcatintoꞌ chiquiwech ri 
awinak, y chukaꞌ chiquiwech ri winak ri man je israelitas ta. Y quiqꞌuin 
ri winak riꞌ jatintak-wi-e cami. 18  Jatintak-e quiqꞌuin, chi quiriꞌ rejeꞌ 

nijakataj quiwech, y yeꞌel-pe chupa ri kꞌekuꞌm y yecꞌueꞌ chupa ri sakil, 
yeꞌel-pe chukaꞌ chuxeꞌ rutzij ri Satanás y yeꞌoc chuxeꞌ rutzij ri Dios, chi 
nicochꞌ (nicuy) quimac, y ri Dios xtuyaꞌ ri herencia chique, junan quiqꞌuin 
ri chꞌaka chic ri chꞌajchꞌoj chic ri quicꞌaslen y je richi chic ri Dios, roma 
xquiyaꞌ cánima wiqꞌuin, xchaꞌ ri Jesús chue.

Ri Pablo nutzijoj chi can xunimaj-wi ri x-ix che 
chupa ri jun ancheꞌl achicꞌ ri xuꞌon

19 ¡A rey Agripa! Ren can xin-en ri xkꞌalajix chinuech, roma ri xkꞌalajix 
chinuech chupa ri jun ancheꞌl achicꞌ riꞌ, chicaj petenak-wi. 20 Romariꞌ 
can xintzꞌom rutzijoxic naꞌey chique ri winak ri jecꞌo pa Damasco, g 
cꞌajariꞌ chique ri winak ri jecꞌo pa Jerusalem h y chique ri winak ri 
jecꞌo pa ronojel tenemit weꞌ pa Judea, y chukaꞌ chique ri winak ri man 
je israelitas ta. Can chique conojel xin-ij chi tiquiyaꞌ can quimac y 
tiquibanaꞌ ri nrojoꞌ ri Dios, chi tiquijalaꞌ quicꞌaslen, y can tiquikꞌalajij-quiꞌ 
riqꞌuin ri quicꞌaslen chi je-jalatajnak chic. 21 Jariꞌ ri xin-en. Y xe romariꞌ 
ri kawinak israelitas xinquitzꞌom-pe chiriꞌ pa rocho ri Dios ri cꞌo pa 
Jerusalem, y xquijoꞌ ta xinquicamisaj. 22  Pero ri Dios can cꞌo-pe wiqꞌuin. 
Romariꞌ man jun anchique x-an chue coma ri winak. Can nuꞌin-pe ri 
rutzij ri Dios chique conojel ri winak, chique ri can cꞌo quikꞌij y chique 
chukaꞌ ri manak oc quikꞌij. Y xe ri quiꞌin can ri achiꞌaꞌ ri xekꞌalajin ri x-ix 
chique roma ri Dios ri ojer can y ri ruꞌin can ri Moisés, jariꞌ nintzijoj ren, 
roma ja rejeꞌ ri je-biyon can ri nibanataj. 23  Ja rejeꞌ ri je-biyon can chi ri 
Cristo qꞌuiy sufrimiento xtiꞌan che chi xticamises. Y ja rajaꞌ ri xticꞌastaj-
pe naꞌey chiquicojol conojel ri je-caminak-e. Y romariꞌ rajaꞌ can xtuya-wi 
sakil chique ri winak, i chique ri winak israelitas y chique chukaꞌ ri man 
je israelitas ta.

Nikꞌalajin chi ri Pablo man jun rumac
24 Y ja tzij riꞌ ri najin chubixic ri Pablo chi nukꞌalajij chi rajaꞌ man jun 

anchique rubanon, cuando ri Festo riqꞌuin ruchukꞌaꞌ xchꞌoꞌn y xuꞌij: Pablo, 
ret roma can qꞌuiy anoꞌj (anaꞌoj) cꞌo, cami xachꞌujir-ka, xchaꞌ che.

25 Pero ri Pablo xuꞌij che ri Festo: Nimalaj achi, ren man jin chꞌuꞌj ta, 
roma ronojel ri nin-ij, can ketzij-wi. 26  Weꞌ cꞌo ri rey Agripa, romariꞌ man 
ninxiꞌj ta wiꞌ yichꞌoꞌn-apo; roma ren nin-ij chi rajaꞌ can retaꞌn-wi ronojel 
ri xbanataj, roma xa can pa sakil xbanataj-wi. 27 ¡A rey Agripa! ¿Nanimaj 
ret ri quiꞌin can ri achiꞌaꞌ ri xekꞌalajin ri x-ix chique roma ri Dios chupa ri 
ojer can tiempo? Ren wetaꞌn chi can nanimaj.

28  Pero ri Agripa xuꞌij che ri Pablo: Ret nanojij chi chꞌanin naꞌan chue 
chi ninnimaj ri Cristo.

29 Y ri Pablo xuꞌij che: Chꞌanin o man chꞌanin ta xtanimaj, ri Dios xtuꞌon 
ta chawe ancheꞌl xuꞌon wiqꞌuin ren. Xuꞌon chue chi xinyaꞌ wánima riqꞌuin 
ri Ajaf Jesucristo. Y can quiriꞌ chukaꞌ ninrayij iwiqꞌuin rix ri jixcꞌoxan-pe 
wichi cami. Pero man ninrayij ta chi jixtzꞌapis pa cárcel, ancheꞌl banon 
chue ren, y jin-ximil che cadena, xchaꞌ ri Pablo.

30 Y can xe xtaneꞌ ri nichꞌoꞌn ri Pablo, ri rey Agripa y ri Berenice, ri 
Festo ri gobernador y ri chꞌaka chic ri can je-chꞌocol chukaꞌ quiqꞌuin, 
xecataj y xeꞌel-e. 31 Y cuando xbequimoloꞌ chic quiꞌ jucꞌan, niquiꞌij 
chiquiwech: Ri Pablo man utz ta chi cꞌo pa cárcel, y xa ta nicamises man 
utz ta, roma man jun ex itzel rubanon chi niꞌan quiriꞌ che.

32  Romariꞌ ri rey Agripa xuꞌij che ri Festo: Man ta ruꞌin chi ja ri César ri 
nibano juzgar richi, nakalesaj-e, xchaꞌ ri Agripa.

Ri Pablo xtak-e cꞌa pa tenemit Roma

27  1 Y cuando bin chic chi ri Pablo y chꞌaka chic ri jecꞌo pa cárcel 
yetak-e cꞌa Roma, ri tenemit ri cꞌo pa rech-ulef Italia, xejach-e 

pa rukꞌaꞌ jun achi rubinan Julio. Ri Julio, capitán quichi cien soldados, 
y ri soldados riꞌ je richi ri chꞌaka chic soldados ri je richi ri Augusto 
niꞌix chique. 2  Romariꞌ ren y ri kachꞌalal Aristarco ri petenak pa tenemit 
Tesalónica ri cꞌo pa Macedonia, xojbe riqꞌuin ri Pablo. Xojoc-e pa jun 
barco ri petenak cꞌa pa jun tenemit rubinan Adramitio, y nikꞌax pa chꞌaka 
chic tenemit ri jecꞌo chuchiꞌ ri mar pa rech-ulef Asia. 3  Rucaꞌn kꞌij xojapon 
pa tenemit rubinan Sidón. Y chiriꞌ, ri Julio ri capitán quichi ri soldados, 
xuꞌon jun favor che ri Pablo, roma xuyaꞌ lugar che chi xeberuꞌonaꞌ 
saludar ri kachꞌalal y chukaꞌ ri kachꞌalal riꞌ xquito-pe ri Pablo. 4 Xojoc 
chic e chupa ri barco, y xkayaꞌ can ri tenemit Sidón. Y cuando joj-benak, 
xbekacꞌuluꞌ jun nimalaj quiekꞌikꞌ ri petenak, y romariꞌ xojkꞌax chech 
ri Chipre ri jun rech-ulef ri cꞌo pa yaꞌ, roma chiriꞌ man can ta rubey 
quiekꞌikꞌ. Pa ka-izquierda xcꞌue-wi can ri Chipre. 5 Y cuando kakꞌaxan 
chic ronojel ri yaꞌ ri cꞌo-apo chiquiwech ri Cilicia y Panfilia, xojapon pa 
tenemit rubinan Mira, ri pa rech-ulef Licia cꞌo-wi.

6 Y chiriꞌ pa tenemit Mira, ri Julio ri capitán xberilaꞌ jun barco ri petenak 
pa jun tenemit rubinan Alejandría, y nibe cꞌa Italia. Y chupa chic ri barco 
riꞌ xojrucusaj-wi-e chi nakaꞌan ri chꞌaka chic bey ri cꞌo chakij. 7 Y qꞌuiy kꞌij ri 
can ekal (akal) xojbe. Cꞌajariꞌ xojapon chech ri tenemit rubinan Gnido, roma 
ri quiekꞌikꞌ can chakawech petenak-wi, y jojrutzolej chakij. Romariꞌ xojapon 
chech ri Salmón, y xbekasururej-pe rij ri Creta ri jun rech-ulef ri cꞌo chukaꞌ 
pa yaꞌ. 8 Y can cuesta joj-benak, kacꞌuan-e ri ruchiꞌ ri yaꞌ, y pa ka-derecha 
xcꞌueꞌ can ri Creta. Y cuando xbekilaꞌ ri lugar rubinan Buenos Puertos, chiriꞌ 
xojcꞌue-wi-ka. Ri lugar riꞌ cꞌo-apo chunakaj ri tenemit rubinan Lasea.

9 Y qꞌuiy yan tiempo xkꞌax, romariꞌ cuesta chic niꞌan binen paruiꞌ ri 
mar, roma jariꞌ ru-tiempo ri quiekꞌikꞌ. Y romariꞌ ri Pablo xuꞌij chique ri 

achiꞌaꞌ chi tiquinojij utz ri niquiꞌen. 10 Rajaꞌ xuꞌij chique: Ren ninnojij, 
xa nakatzꞌom chic bey parui-yaꞌ, niqꞌuis ri barco, ri ekaꞌn (akaꞌn) ri 
rucꞌuan-e, y xkojqꞌuis roj chukaꞌ, xchaꞌ.

11 Pero ri Julio ri capitán quichi ri soldados man xunimaj ta ri xuꞌij ri 
Pablo che. Xa ja ri xuꞌij ri rajaf ri barco y ri xuꞌij ri achi ri ucꞌuayon richi 
ri barco, xa jariꞌ ri x-an. 12  Roma chiriꞌ man utz ta chi yecꞌue-ka pa ru-
tiempo quiekꞌikꞌ, roma man utz ta ri lugar, romariꞌ can conojel xquinojij, 
más utz niquiyaꞌ can ri lugar riꞌ y niquitaj quikꞌij yeꞌapon pa Fenice, ri cꞌo 
chukaꞌ chiriꞌ pa Creta. Roma ri Fenice man pa rubey ta quiekꞌikꞌ cꞌo-wi.

Ri barco anchiꞌ benak-wi ri Pablo xucꞌul jun quiekꞌikꞌ paruiꞌ ri mar
13  Y cuando xpe ri quiekꞌikꞌ ri petenak pa sur, rejeꞌ xquinojij chi utz 

jojbe pa Fenice. Cuando xojel-e, xe chuchiꞌ ri yaꞌ richi ri Creta joj-benak-
wi. 14 Pero cꞌajaꞌ oc kojel-e chiriꞌ, xkacꞌul jun nimalaj quiekꞌikꞌ ri niꞌix 
Nordeste che, ri petenak paruiꞌ ri yaꞌ, jun quiekꞌikꞌ ri can qꞌuiy ruchukꞌaꞌ, 
y noruqꞌuiaka-riꞌ chech ri barco ri anchiꞌ joj-benak-wi. 15 Y roma yalan 
ruchukꞌaꞌ ri quiekꞌikꞌ, can xojrucꞌuaj y man jojtiquier ta jojbin chakawech, 
romariꞌ xkayaꞌ lugar che chi xojrucꞌuaj. 16  Xojkꞌax chirij jun rech-ulef 
ri cꞌo pa yaꞌ rubinan Clauda. Y chiriꞌ manak más ruchukꞌaꞌ ri quiekꞌikꞌ, 
pero cuesta xuꞌon chake chi xkajotoba-e ri lancha ri chiriren-e roma 
ri barco anchiꞌ joj-benak-wi. 17 Y cuando ri lancha cꞌo chic pa barco, ri 
achiꞌaꞌ ri yesamaj pa barco xquibolkotij nimaꞌk tak coloꞌ chirij ri barco 
chi xquixim chi xquitoꞌ jubaꞌ. Y roma jotoban ri nimalaj tak tziak chi ri 
barco, ri quiekꞌikꞌ nunim ri barco anchiꞌ man nim ta rupa ri yaꞌ ri rubinan 
Sirte, romariꞌ xepe ri yesamaj pa barco xequikasaj ri tziak, chi quiriꞌ 
man xebeka ta chiriꞌ. Roma rejeꞌ can quixiꞌn-quiꞌ xa ta yebeka chiriꞌ. 18  Y 
rucaꞌn kꞌij, roma ri quiekꞌikꞌ cꞌajaꞌ rech, xquiqꞌuiakalaꞌ can pa yaꞌ ri ekaꞌn 
(akaꞌn) ri rucꞌuan ri barco. 19 Y ri pa rox kꞌij, roma ri quiekꞌikꞌ can cꞌa nim 
ruchukꞌaꞌ, can xojtoꞌn roj chukaꞌ, roma qꞌuiy samaj ri cꞌo pa barco chi 
xkaqꞌuiak can ri yecꞌatzin che ri barco. 20 Y roma can cꞌa nim ri quiekꞌikꞌ 
ri nimiyon kachi, y qꞌuiy yan kꞌij ri man katzꞌeton ta ri kꞌij ni ri chꞌumil, 
romariꞌ xe chic kacamic kayoben; can man jojcolotaj ta chic xkanaꞌ.

21 Y roma qꞌuiy yan kꞌij ri man joj-waynak ta, ri Pablo xpaꞌeꞌ chiquicojol 
conojel, y xuꞌij chique: Xinimaj ta jubaꞌ ri xin-ij chiwe pa Creta, y man 
ta xojel-pe, manak ta niqꞌuis ri barco, ri yecꞌatzin che ri barco y ri 
ekaꞌn (akaꞌn) ri rucꞌamon-pe. 22  Pero cami nin-ij chiwe: Man tixiꞌj-iwiꞌ, 
roma man jun xticom, xe ri barco niqꞌuis can. 23  Roma chakꞌaꞌ xucꞌut-riꞌ 
chinuech jun ángel ri rutakon-pe ri Dios, ri Dios ri Wajaf ri can nin-en ri 
rusamaj chukaꞌ. 24 Y ri ángel riꞌ xuꞌij chue: Pablo, man taxiꞌj-awiꞌ. Ret can 
nicꞌatzin jatapon pa tenemit Roma chech ri César. Y awoma ret, ri Dios 
xquierucol chukaꞌ ri je-benak awiqꞌuin chupa ri jun barco reꞌ. Can man 
jun chiwe xticom can, xinucheꞌx roma ri ángel. 25 Romariꞌ man tixiꞌj-iwiꞌ, 

roma ren can wetaꞌn-wi chi ri Dios can xkojrucol ancheꞌl ri xuꞌij can ri 
ángel chue. 26  Pero cꞌo jun rech-ulef ri cꞌo pa yaꞌ ri anchiꞌ xkojbeka-wi, 
xchaꞌ ri Pablo chique conojel ri achiꞌaꞌ ri je-benak chupa ri barco.

27 Y caꞌiꞌ yan semanas titiquier-pe ri quiekꞌikꞌ paruiꞌ ri mar, y xojrucꞌuaj 
chupa ri mar rubinan Adriático. Y pa nicꞌaj-akꞌaꞌ ri achiꞌaꞌ ri yesamaj 
chupa ri barco xquinaꞌej chi nakaj chic jojcꞌo-wi chi nakawil jun rech-
ulef. 28  Y rejeꞌ xquiwetaj janiꞌ rupa ri yaꞌ, y xquitzuꞌ chi treinta y seis 
metros ri rupa. Y xojbin chic jubaꞌ y xquiwetaj chic y xa más coꞌl rupa 
ri yaꞌ, xe chic veintisiete metros. 29 Y roma niquixiꞌj-quiꞌ chi ri barco 
nupaxij-riꞌ chiquiwech abaj, xequiya-ka pa yaꞌ quiejiꞌ chꞌichꞌ ri niꞌix ancla 
chique, chi quiriꞌ ri barco man tibin más. Ri quiejiꞌ anclas riꞌ chirij can ri 
barco jecꞌo-wi. Rejeꞌ quiyoben cꞌa jampeꞌ nisakar-pe, pero xa man nisakar 
ta ka. 30 Ri achiꞌaꞌ ri yesamaj pa barco niquijoꞌ yelumaj (yenimaj), romariꞌ 
xquikasaj-ka ri lancha pa yaꞌ. Niquiꞌen ancheꞌl ja ri chꞌaka chic anclas ri 
jecꞌo chech ri barco ri yequikasaj-ka. 31 Romariꞌ ri Pablo xberuꞌij che ri 
capitán quichi ri soldados y chukaꞌ chique ri soldados: Xa xtiyaꞌ lugar chi 
yelumaj (yenimaj) ri yecꞌuan ri barco, man jun chiwe rix ri xticꞌaseꞌ can.

32  Romariꞌ xepe ri soldados xequikupilaꞌ ri coloꞌ ri anchok che 
quiyukuban-wi ri lancha chech ri barco, chi quiriꞌ tibe ri lancha parui-yaꞌ.

33  Y cuando nisakar-pe, ri Pablo xuꞌij chi quiewaꞌ. Quiereꞌ ri xuꞌij rajaꞌ 
chique conojel ri je-benak pa barco: Cami cꞌo yan caꞌiꞌ semanas ri man 
jix-warinak ta, chukaꞌ man jix-waynak ta. 34 Romariꞌ nin-ij chiwe cami, 
chi quixwaꞌ chi nicꞌue iwuchukꞌaꞌ. Roma can xkojcolotaj konojel, ancheꞌl 
ri xkꞌalajix chinuech. Can man jun ri cꞌo anchique xtucꞌulumaj.

35 Y cuando ri Pablo xuꞌij yan ri tzij riꞌ chique, rajaꞌ xberucꞌama-pe 
jun ruway, xuyaꞌ matiox che ri Dios chiriꞌ chiquiwech conojel, xuper y 
xutaj-ka. 36  Y conojel más xcꞌueꞌ ruchukꞌaꞌ cánima, romariꞌ ja xewa-ka 
chukaꞌ. 37 Y konojel ri joj-benak pa barco, joj doscientos setenta y seis. 38  Y 
cuando je-waynak chic utz, xquitzꞌom ruqꞌuiakic ri trigo pa yaꞌ, chi quiriꞌ 
nikꞌob-ka jubaꞌ ralal ri barco.

Ri barco xqꞌuis can chiriꞌ
39 Cuando xsakar-ka, ri achiꞌaꞌ ri yesamaj chupa ri barco, man quietaꞌn 

ta anchique rech-ulef xojbeka-wi. Xe xquitzuꞌ chi cꞌo jun rukꞌaꞌ ri mar, 
y jabel ri ruchiꞌ. Romariꞌ xquinojij chi niquitaj quikꞌij chi niquicꞌuaj-apo 
ri barco chiriꞌ. 40 Romariꞌ xquikupilaꞌ can ri coloꞌ richi ri anclas, y ri 
anclas xebe can chuxeꞌ yaꞌ. Y xequisol can ri remos ri yecꞌuan richi ri 
barco. Cꞌajariꞌ xquijotobaꞌ ri jun nimalaj tziak ri cꞌo chech ri barco, y ri 
quiekꞌikꞌ xutzꞌom runimic ri barco chuchiꞌ ri yaꞌ. 41 Y can cꞌa naj jojcꞌo 
chi nakawil ruchiꞌ ri yaꞌ, cuando xbekilaꞌ jun nimalaj boloj sanayiꞌl cꞌo 
chuxeꞌ yaꞌ, y chiriꞌ xbekꞌate-wi ruxeꞌ rutzaꞌn ri barco. Can man xsilon ta 
chic. Y ri rij can ri barco can nikꞌaj benak, roma ri yaꞌ can riqꞌuin ronojel 

ruchukꞌaꞌ nupaxij-riꞌ chiriꞌ. 42  Romariꞌ ri soldados xquinojij yequicamisaj 
conojel ri presos, chi quiriꞌ man jun timuxan chi nilumaj-e (ninimaj-e). 
43  Pero ri capitán man xrojoꞌ ta, chi quiriꞌ nicolotaj ri Pablo. Xa xuꞌij chi 
ri janiꞌ yetiquier yemuxan, quienaꞌey-e chi yeꞌel-e chuchiꞌ ri yaꞌ. 44 Y ri 
chꞌaka chic ri man yetiquier ta, xuꞌij chique chi tiquitzꞌamaꞌ jujun tabla o 
xabachique (xamaꞌanchique) ri je-kꞌajinak-e che ri barco, chi quiriꞌ man 
yejikꞌ ta. Y can quiriꞌ xkaꞌan chi xojel-e cꞌa chuchiꞌ ri yaꞌ, y man jun chake 
ri xcom.

Cuando ri Pablo xcꞌueꞌ pa Malta

28  1 Y cuando konojel joj-colotajnak chic e pa yaꞌ, xkanaꞌej chi ri 
rech-ulef riꞌ, ri cꞌo pa yaꞌ, rubinan Malta. 2  Y ri winak ri aj-chiriꞌ 

pa Malta, can utz quinoꞌj (quinaꞌoj) xquiꞌen kaqꞌuin, roma xquibox jun 
kꞌakꞌ. Cꞌajariꞌ xojquiwoyoj konojel chi nakamakꞌ-kiꞌ chi-kꞌakꞌ, roma qꞌuiy 
tef y najin job. 3  Y cuando ri Pablo xberucꞌama-pe jun boraj xicꞌay chi 
nuyaꞌ pa kꞌakꞌ, xberuqꞌuiaka-pe-riꞌ jun cumetz chupa cuando xunaꞌ ri 
kꞌakꞌ. Ri cumetz riꞌ xucꞌux (xutiꞌ) rukꞌaꞌ ri Pablo, y man nuskꞌopij ta. 4 Y 
cuando ri winak aj-chiriꞌ pa Malta xquitzuꞌ chi ri cumetz tzakal chukꞌaꞌ 
ri Pablo, niquiꞌij chiquiwech: Laꞌ can kꞌalaj chi jun achi camisanel, roma 
más que xcolotaj chech ri yaꞌ, ja la cumetz xticamisan richi cami. Can 
nutoj na-wi ri rubanon, yechaꞌ ri winak riꞌ.

5 Xpe ri Pablo xutotaꞌ can ri cumetz pa kꞌakꞌ, y man jun anchique 
xuꞌon che. 6  Pero conojel ri winak xe niquitzuꞌ xe niquitzu-apo ri Pablo, 
quiyoben jampeꞌ xtisipoj-pe ri rukꞌaꞌ o xticom-ka. Y cuando cꞌo yan qꞌuiy 
tiempo y niquitzuꞌ chi xa man jun anchique rubanon, man xquiꞌij ta chic 
chi ri Pablo jun camisanel, xa xquiꞌij chi rajaꞌ jun dios.

7 Y chunakaj ri lugar anchiꞌ jojcꞌo-wi, cꞌo jun liꞌaj ulef chi jun achi 
rubinan Publio. Y rajaꞌ, jariꞌ ri cꞌo más rukꞌij chi nuꞌon gobernar chupa 
ri lugar riꞌ. Rajaꞌ can utz xojrucꞌon-ka pa rocho, y oxiꞌ kꞌij ri utz xojrilij. 
8  Y ri rutataꞌ ri Publio liꞌan chech ruchꞌat roma niyawaj; cꞌo cꞌaten chirij 
y nupamaj quicꞌ. Y ri Pablo xberutzuꞌ. Rajaꞌ xuꞌon orar, y xuyaꞌ chukaꞌ 
rukꞌaꞌ pa ruwiꞌ, y ri yawaꞌ xcꞌachoj. 9 Y roma ri xuꞌon ri Pablo, xbe rutzijol. 
Y xeloka riqꞌuin ri Pablo ri chꞌaka chic yawaꞌiꞌ ri jecꞌo chiriꞌ pa Malta 
y xecꞌachoj conojel roma ri Pablo. 10 Y ri winak aj-chiriꞌ pa Malta can 
xquiyaꞌ kakꞌij y can utz-wi quinoꞌj (quinaꞌoj) xquiꞌen kaqꞌuin. Y cuando 
xojbe, rejeꞌ xquiyaꞌ ri nicꞌatzin chake chi kabey.

Ri Pablo xapon pa Roma
11 Y oxiꞌ icꞌ ri xojcꞌueꞌ chiriꞌ pa Malta. Y cꞌo jun barco ri petenak 

cꞌa pa jun tenemit rubinan Alejandría. Chutzaꞌn ri barco riꞌ je-yoꞌn ri 
quiwachibel caꞌiꞌ dioses quibinan Cástor y Pólux. Y cꞌo chiriꞌ pa Malta, 
roma chiriꞌ xcꞌue-wi chupa ri tiempo richi quiekꞌikꞌ. Y chupa ri barco riꞌ 

xojbe. 12  Y xojapon pa jun tenemit rubinan Siracusa, y xojcꞌueꞌ oxiꞌ kꞌij 
chiriꞌ. 13  Y cuando xojel-e ri chiriꞌ, xkacꞌuaj-e ri ruchiꞌ ri yaꞌ, y xojapon 
pa jun tenemit ri rubinan Regio. Y rucaꞌn kꞌij kojapon pa tenemit Regio, 
xkatzꞌom chic e binen cuando xpe ri quiekꞌikꞌ ri nipe pa sur. Y pa rox kꞌij 
chi kojapon pa tenemit Regio, jaꞌ xojapon pa tenemit rubinan Puteoli. 
14 Y chiriꞌ chupa ri tenemit riꞌ, jecꞌo kachꞌalal xebekilaꞌ, y rejeꞌ xquiꞌij 
chake chi kojcꞌue-ka jun semana quiqꞌuin. Cuando xkꞌax ri jun semana 
riꞌ, cꞌajariꞌ choj xojbe cꞌa Roma. 15 Ri kachꞌalal ri jecꞌo chiriꞌ pa Roma 
quicꞌoxan chic chi jojapon. Romariꞌ xojoquicꞌuluꞌ ri pa bey, pa jun tenemit 
rubinan Foro de Apio, y chiriꞌ chukaꞌ pa jun chic lugar rubinan Tres 
Tabernas. Cuando ri Pablo xerutzuꞌ ri kachꞌalal riꞌ, xuyaꞌ matiox che ri 
Dios. Y reꞌ can xuyaꞌ ruchukꞌaꞌ. 16  Y cuando xojapon pa Roma, ri Julio ri 
capitán xerujach ri presos pa rukꞌaꞌ ri jun achi qui-jefe ri chajinel. Pero 
che ri Pablo x-ix chi utz nicꞌueꞌ pa jun chic jay, chajin roma jun soldado.

Ri Pablo nutzijoj ri rutzij ri Dios pa Roma
17 Y oxiꞌ yan kꞌij tapon ri Pablo pa Roma, xutak coyoxic ri je nimalaj tak 

achiꞌaꞌ ri cꞌo quikꞌij chiquicojol ri israelitas ri jecꞌo pa Roma. Y cuando 
xeꞌapon riqꞌuin, xuꞌij chique: Nuwinak, ren man jun anchique nubanon 
chique ri chꞌaka chic kawinak israelitas, y chukaꞌ man jun anchique 
nuꞌin chirij ri quicꞌutun can ri katiꞌt-kamamaꞌ ri can nicꞌatzin nakaꞌan, 
pero chiriꞌ pa Jerusalem xitzꞌom y xijach pa quikꞌaꞌ ri gobernadores 
romanos. 18  Y cuando rejeꞌ xquicꞌutuj chue anchique ri nuchꞌaꞌoj, xquinojij 
jinquilesaj-e, roma man jun anchique nubanon chi quiriꞌ yitak ta pa 
camic. 19 Pero ri kawinak israelitas man xquijoꞌ ta chi yileses can, y 
romariꞌ ren xincꞌutuj chi ja ri César ri quibano juzgar, j y man roma ta chi 
cꞌo sujunic ri nucꞌamon-pe chiquij ri nuwinak, man roma ta riꞌ xincꞌutuj 
quiriꞌ. Man tinojij quiriꞌ. 20 Xa romariꞌ xintak iwoyoxic chi can jixintzuꞌ y 
chukaꞌ chi rix can wiqꞌuin ren nitemaj-e anchique roma quiereꞌ nubanon. 
Roma konojel roj israelitas ketaꞌn chi ri caminakiꞌ cꞌo na jun kꞌij ri 
xquiecꞌastaj-pe, y xa roma jariꞌ ri nuniman ren, romariꞌ cami jin-ximil che 
cadena, xchaꞌ ri Pablo.

21 Y ri israelitas riꞌ xquiꞌij che ri Pablo: Roj man jun carta takon-pe 
chake ri petenak pa Judea ri nichꞌoꞌn ta chawij. Chukaꞌ man jun chique 
ri kawinak ri je-petenak chiriꞌ ri yeꞌin ta chi cꞌo achꞌaꞌoj. Man jun. 22  Pero 
roj ketaꞌn chi ronojel lugar, ri winak yechꞌoꞌn chiwij rix ri iniman ri rubiꞌ 
ri Jesús, y nakajoꞌ nakatemaj anchique nanojij ret, xechaꞌ che.

23  Y xquichaꞌ can jun kꞌij chi niquimol-quiꞌ, y ri Pablo nuꞌij ri 
anchique niquijoꞌ niquitemaj. Y cuando xapon ri kꞌij, can qꞌuiy winak ri 
xbequimolo-quiꞌ riqꞌuin ri Pablo, y rajaꞌ xutzijoj y xukꞌalajij ri ru-gobierno 

ri Dios chiquiwech; desde cuando xel-pe ri kꞌij cꞌajaꞌ cuando xcokꞌa-ka 
xchꞌoꞌn chique, roma rajaꞌ xrojoꞌ chi xquiꞌen ta entender chi ri Jesús jariꞌ 
ri Cristo ri xtak-pe roma ri Dios; ri tzꞌiban can roma ri Moisés y coma ri 
achiꞌaꞌ ri xekꞌalajin ri rutzij ri Dios ojer can. 24 Jecꞌo ri xquinimaj ri xuꞌij 
ri Pablo, y jecꞌo ri man xquinimaj ta. 25 Y roma xa man junan ta niquiꞌij, 
ja xebe. Pero cꞌa xquicꞌoxaj na e ri ruqꞌuisbel tak tzij ri xuꞌij ri Pablo. Y 
rajaꞌ xuꞌij: Ri tzij ri xuyaꞌ ri Espíritu Santo che ri Isaías ri xukꞌalajij rutzij 
ri Dios, chi xuꞌij chique ri katiꞌt-kamamaꞌ, can utz chukaꞌ nuꞌon chiwe rix, 
roma ri Espíritu Santo xuꞌij:
 26 Cabechꞌoꞌn quiqꞌuin ri awinak y taꞌij chique:

Rix xe quiriꞌ xticꞌoxaj y manak xtiben entender ri xticꞌoxaj.
Rix xe xquixtzuꞌn y manak xtitzuꞌ utz ri nitzuꞌ.

 27 Roma ri cánima ri winak reꞌ xa can cof rubanon,
y can man ntoc ta pa quixiquin ri niꞌix chique.
Rejeꞌ can ancheꞌl je moy niquiꞌen, roma man niquijoꞌ ta yetzuꞌn.
Rejeꞌ can man jun anchique niquijoꞌ,
can man niquijoꞌ ta niquicꞌoxaj ri niꞌix chique,
can cof quibanon che cánima y man niquijoꞌ ta niquiꞌen entender.
Can man niquijoꞌ ta niquiyaꞌ can ri mac y niquiꞌen ri ninjoꞌ ren, chi 

ninjal ri quicꞌaslen. k
Quiriꞌ xuꞌij ri Espíritu Santo. 28  Romariꞌ titemaj can rix, chi ri winak 

ri man je israelitas ta, xquitemaj yan chi cꞌo modo yecolotaj roma 
ri Dios. Rejeꞌ can niquicꞌoxaj-wi ri tzij ri takon-pe chique.

29 Y cuando ri Pablo xuꞌij quiriꞌ chique ri ruwinak israelitas, xebe y 
qꞌuiy niquichꞌojilaꞌ chiquiwech.

30 Y ri Pablo xcꞌueꞌ caꞌiꞌ junaꞌ chupa ri jay ri rukajon, y yerucusaj pa 
rocho conojel ri winak ri yeꞌapon riqꞌuin. 31 Y rajaꞌ nutzijoj ri ru-gobierno 
ri Dios chique, y yerutijoj chukaꞌ ri winak chirij ri samaj ri xoruꞌona-ka ri 
Ajaf Jesucristo. Rajaꞌ can chique conojel man xupokonaj ta xuꞌij. Y chukaꞌ 
can man jun x-in che ri Pablo que man chic tutzijoj ri rutzij ri Dios. 

